
Э. ОЮУН орчуулсан

	 


Нэрээ хугалахаар ясаа хугал

	Цэцэн үг. 

	 


НЭГДҮГЭЭР БҮЛЭГ ГВАРДИЙН ТҮРҮҮЧ

	 

	Тэр чинь гварди байсан бол маргааш л ахмад байх сан. 

	Тэгээд ч яах вэ дээ цэрэгт алба хааг

	Тэр зүйтэй үг ээ! Хал үзэж хашир таниг

	Үгүй эцэг нь хэн билээ дээ?

	Княжнин. 

	 

	Миний эцэг Андрей Петрович Гринев, залуудаа Миних гүнгийн үед алба хааж байгаад 17... онд хошууч цолтойгоор халагдаж, Симбирск тосгондоо нутаглан, нутгийн нэгэн ядуу тайжийн охин Авдотья Васильевна Ю.-тай гэрлэж суусан билээ. Бид эцгийн есөн хүүхэд байснаа миний ах эгч дүү нар цөм багадаа нас баржээ. Гвардийн хошууч, манай ойр төрөл байсан, ноён Б-гийн талархлаар Семеновын хорооны түрүүчээр цэргийн дансанд бүртгүүлж, сургуулийг төгстөл, түр чөлөөтэйд тооцогдож байсан билээ. Тэр үест биднийг одоогийнхоос ондоогоор хүмүүжүүлдэг байсан юм. Намайг тавтайд миний хөтөч Савельичид түшүүлж билээ. Тэр хүнийг архи дарс уудаггүй, эрүүл саруул хүн гэж миний багш авгай болгосонд, түүний сургаалыг дагасаар 12-тойдоо би орос бичиг сурч, тайга нохойн эрдмийг шүүмжлэн шинжиж чадах болсон юм. Тэр үед миний эцэг надад франц багш Мосье Бопре гэгчийг хөлсөлж түүнийг Москвагаас ирүүлэхдээ, нэг жил хэрэглэх архи дарс Провансын тостой нь хамт авчирсан юм сан. Түүний ирэхэд Савельич их л дургүйцэн тэнгэрийн ачаар энэ хүүхэд хир даг болоогүй, үс даахиндаа дарагдаагүй, гэдэс нь цатгалан байхад өөрийн хүн олдохгүй болсон юм шиг, мөнгөө багтааж ядан энэ Мосьег хөлсөлдөг нь юу ч билээ дээ гэж зэвүү нь хүрч байв. Бопре нутагтаа үсчин байгаад, Прусст цэрэг болж сүүлд нь pour ètre outchitel2 гэж тэр үгнийхээ утгыг ч сайн мэдэхгүй мөртөө орос газар ирсэн билээ. Хүнээр зүгээр боловч сэгсгэр хөнгөмсөг саваагүй нь дэндчихсэн хүн байжээ. 

	Гол гэм нь гэвэл хүүхэнд тун шуналтай дээрээс заримдаа наалинхай зан гаргаад, зовуурилсандаа хонон өнжин уйлдаг билээ. Бас тэгээд, биеэ би лонхны дайсан биш гэдэг хүн байжээ. Тэр үгийг орос болговол хэтрүүлэн балгахад дуртай гэсэн үг байжээ. Манайд дарсыг ганцхан хоолон дээр ганц нэг хундага өгөх тул багш Бопре минь оросын хандалсан архинд удалгүй дасаад ходоодонд зохимжтойн хувьд манай нутгийн жимсний архинаас ч илүү сайн гэж үзэх болжээ. Тэр хүн гэрээ ёсоор намайг франц, герман хэл болон шинжлэх ухаанд сургах ёстой байсан боловч тэр маань урьдаар надаас орос хэлээр чалчихыг сурах нь дээр гэж үзсэн тул бид дороо учраа ололцож өөр өөрийнхөө хэргийг хөөцөлдөхөөр болов. Бид хоёр зан авираар тохирч, надад ер өөр багш хэрэггүй гэж санагдав. 

	Гэтэл удалгүй бид хоёр хагацах үйлтэй байжээ. Түүний учрыг хэлбэл хувцас угаадаг бүдүүн цоохор Палашка хүүхэн саальчин лалар Акулька хоёр хүүхэн хуйвалдаж миний ижийн өмнө нь хөлд мөргөн учир мэдэхгүй дээрээс Мосьегийн хүслийг дагаж, хэрэгт орсноо уйлан мэдүүлжээ. Миний ижий, тийм явдлаар тоглоом хийх дургүй тул, аавд мэдэгдэв. Аавын зан түргэн тул, тэр хэрэг дороо тасрав. Эцэг минь тэр мондийн муу францыг дуудуул гэж тушаав. Гэтэл түүнд, Мосьег надад хичээл зааж байна гэсэнд өөрөө миний тасалгаанд очиж билээ. Тэр үед Бопре орон дээрээ санаа амар унтаж би юм хийж байв. Надад зориулж газрын нэгэн том зургийг Москвагаас захиж ирүүлснийг огт хэрэглэдэггүй дэмий л туурганд өлгөөстэй байхад нь яасан өргөн сайн цаастай юм бэ гэж цаасанд нь миний хорхой хүрдэг байв. Тэгээд, Боприйн унтаж байгааг самбаачилж, түүгээр цаасан шувуу хийе гэж ажилдаа оров. 

	Зургийн дээрх сайн итгэлт хошууны тушаа олсон сүүл залгаж байтал аав орж ирээд намайг газрын зүйг ингэж судалж байгааг үзмэгц чихнээс угзарснаа орхиж, унтаж байгаа Боприйн дэргэд гүйн очоод хашхиран сэрээж, тас загнахад нь тэр хөөрхий франц, шал согтуу байсан тул санд мэнд өндийгөөд босъё гэснээ чадсангүй дүүрсэн хэрэг дүнгэнэсэн толгой болжээ. Аав түүнийг орноос нь заамдан босгоод түлхэн гаргаж тэр өдөрт нь хөөчихөд нь Савельич бахаа ханатал баярлав. Миний сургууль хүмүүжил үүгээр эцэс болсон билээ. Тэгээд би тагтаа хөөж хамжлага айлын хүүхдүүдтэй бие биеийн нуруун дээгүүр алавхийн харайх тоглоом хийсээр эрх танхи өсөв. Ингэсээр нас минь 16 өнгөртөл миний явдал гэнэт өөрчлөгдөв. 

	Намрын нэг өдөр ижий зочлох тасалгаандаа зөгийн бал чанаж байв. 

	Би хөөсрөн буцлахыг нь харан, хорхой минь хүрч байлаа. Аав цонхны дэргэд сууж, жил бүр захиалан авдаг ордны хуанли уншиж байлаа. Тэр номыг үзэхдээ сэтгэл нь хөдөлдөг байжээ. Аав минь түүнийг ер нь тайван уншиж чаддаггүй үзэх бүр шарыг нь хөдлөгдөг байлаа. Ижий ан занг нь анддаггүй учраас тэр хөөрхий номыг нь далд хийхийг хичээдэг байсан тул ордны хуанли заримдаа аавын нүдэнд хэдэн сараар үзэгдэхгүй болдог байлаа. Тэгээд аз болж нэг олдвол хэдэн цагаар гараасаа салгахгүй уншдаг байсан юм. Аав тэр хуанлийг уншихдаа үе үе далаа хавчин аман дотроо генерал гэнэ! Миний суманд түрүүч байсан шүү дээ. Оросын хоёр одонтой гэнэ. 

	Тэр ер саяхан... гэж гүнгэнэж байтлаа, дэвтрийг диван дээр хаяад бодлого болдог байлаа. Энэ нь тийм сайн шинж биш байдаг юм. Ингэж байснаа ижийгээс гэнэт, 

	— Авдотья Васильевна, Петруш хэдэн настай болов гэж асуув. 

	— Арван долоотой болох нь Настасья Герасимовна гуайг өрөөсөн нүдгүй болсон, тэр жил Петруш төрсөн шүү дээ. Тэгэхэд бас... гэтэл аав ээжийн яриаг тасалж «за тэгвэл, алба хаах цаг нь болжээ. Охидын байшингаар гүйж тагтаа хөөдөг цаг нь өнгөрчээ» гэсэнд нь миний ижий надаас мөд хагацах болно гэж санахдаа, барьж байсан халбагаа сав дотор алдаад нулимс бөмбөрүүлэв. Харин би тэсгэлгүй баярлаж билээ. Алба хаах гэхэд эрх дураараа жаргаж Петербургт сайхан наргих санаа сэтгэлд орж ирэв. Би биеэ гвардийн офицер болов гэж бодоод, түүнийг хүн төрөлхтний хувь зохиолын дээд гэж боддог байлаа. Аав нэгэнт тогтсоноо өөрчлөх, хойшлуулах тун дургүй юм. Миний явах өдрийг хэдий нь тогтож, урьд өдөр нь одоо чиний даргад захидал бичнэ гэж үзэг цаас авчруулав. 

	— «Андрей Петрович, миний өмнөөс хошууч ноён Б.-гийн амрыг асуухыг бүү мартаарай. Петрушийг өршөөлдөө багтаан үзэх биз гэж намайг горьдож байна гэж бичээрэй» гэж ижий минь хэлэхэд аав хөмсгөө зангидаад дэмий юм яриад яах нь вэ. Би юунд хошууч ноён Б-д захидал бичих билээ гэв. 

	— Үгүй, чи Петрушийн даргад захидал бичнэ гэсэн биш бил үү гэхэд нь, 

	— Тэгээд гэж асуув. 

	— Үгүй тэгвэл Петрушийн дарга нь хошууч ноён Б. шүү дээ. Петруш Семеновын хороонд данстай юм биш үү гэхэд. 

	— Петруш данстай ... надад тэр данс ямар хамаатай юм бэ? Петруш Петербург орохгүй, тэнд албаа хааж, сайн юм сурахгүй, мөнгө сүйтгэж танхайрна л биз. Үгүй, армид алба хааж, хал үзэж, хашир таньж дарийн үнэр үнэртэж, танхай эр болохоос цэрэг эр болсон дээр. Гвардид данстай гэнэ! Алив паспортыг нь аваад өг нааш нь! гэхэд ижий, миний паспортыг намайг рашаанд угааж нэр өгөхөд өмссөн цамцтай хамт хадгалж байсан бяцхан хайрцгаас гаргаж чичрэн салгалсан гараараа аавд өгч билээ. 

	Аав авч их нямбайгаар үзээд өмнөө тавин захидлаа бичиж эхлэв. Намайг Петербург явуулахгүй бол чухам хаа явуулах юм бол доо гэж мэдэх дур хүрч аавын үзгийг яаралгүй хөдөлж байгааг нь нүд шилжилгүй харж байтал захиаг бичиж дуусаад паспорттай хамт нэг дугтуйд битүүмжлээд, нүднийхээ шилийг авч намайг дуудаад "за миний хуучин найз нөхөр Андрей Карлович Р.-д үүнийг өгөөрэй. Чи Оренбург хот орж тэр хүний мэдэлд алба хаах болно гэхэд нь миний хамаг сайхан горьдлого тасарч Петербургт зугаатай сайхан суухын оронд, бөглүү зэлүүд газар уйдах цаг иржээ. Алба хаана гэж их л баяртай хүсэн бодож байсан минь гашуун зовлон шиг санагдавч зөрж тэмцээд нэмэргүй болов! Хойд өглөө нь манай байшингийн өмнө аянд явах мухлагтай тэрэг хүрч ирээд хоол цайны хэрэглэлтэй, чемодан тавьж гэртээ эрх танхи байсны хамгийн сүүлчийн тэмдэг болсон, боов боорцогтой бааданг тэргэнд хийгээд, эцэг эх хоёр намайг ерөөж, аав, «За Петр сайн яваарай. Тангараг өгсөндөө шударгаар зүтгэж, дарга нарынхаа үгээр яваарай. Нүүр олох гэж битгий царайчлаарай, гавьяаны хойноос битгий хөөцөлдөөрэй. Алба ажлаас битгий хойш суугаарай. Нэрээ хугалахаар ясаа хугал гэдэг цэцэн үгийг санаж яваарай гэв. Ижий нулимсаа цувруулан, намайг биеэ сайн авч яваарай гэж захиад, Савельичийг жаал хүүг минь сайн харж яваарай 

	гэж захиад надад туулайн арьсан дотортой дээл өмсгөж дээрээс нь үнэгэн дээл давхар өмсгөв. Тэгээд Савельич бид хоёр мухлагтай тэргэнд сууж би нүднийхээ нулимсыг асгаруулсаар мордсон билээ. Тэр шөнөдөө би Симбирск хотод хүрч, Савельичийн авах үүрэгтэй байсан, хэрэглэгдэх юм авах гэж хонох болов. Нэг дияанд бууж, Савельич эртэлж, зах дэлгүүрээр явах гэж гарав. Би цонхоор, бохир, муухай, нарийн гудамжийг харсаар, залхуу хүрч дияаны олон тасалгааг эргэж үзэх гэж явсаар биллиардын тасалгаанд орвол, тэр дотор өмсдөг дээлтэй, гучин тав орчим насны, урт хар сахалтай, гартаа биллиардын мод барьсан, ганс зуусан, өндөр нуруутай, нэг ноён маркертай биллиард тоглож, тэр нь хожихдоо нэгэн хундага архи уух, хожигдохдоо биллиардын ширээн доогуур мөлхөн гарах мөрийтэй тоглож байлаа. Тэдний тоглохыг харж байтал, тоглоом үргэлжлэх тутам биллиардын ширээн доогуур маркерийн мөлхөх нь олон болсоор адаг сүүлдээ маркер биллиардын ширээн доогуур ороод, гарч ирсэнгүй. Тэр ноён, өнөөх хүзүүгээ гулдайн унасанд, хүүр оршуулахад үг хэлэх дүрмээр хэдэн үг өгч хатуухан хэлээд, надтай нэг тоглоод үзье гэхэд нь би чадахгүй гэв. Тэр хүн гайхаж намайг өрөвдсөн юм шиг хараад, тэг тэгсээр бид ярилцав. Тэр хүнийг, Иван Иванович Зурин гэдэг нэртэй хүн юм байна. Гусар морин цэргийн хорооны ахмад хүн юм. Цэрэг татах ажлаар Симбирскт ирээд, энэ дияанд буусан юм байна гэдгийг мэдэж авлаа. Зурин намайг цэргийн хүний ёсоор юу олдсоныг хамт заавал хувааж ид гэж урихад нь би ч түүнийг дуртай зөвшөөрч, хоол идтэл, Зурин, ихэд ууж, намайг ууж сур, цэргийн албанд дасах хэрэгтэй гэж, архи шаардан уулгаж, цэргийн шог үг ярихад нь би элгээ хөштөл инээж, хоёулаа ширээнээс босохдоо, туйлын дотно танил болж билээ. Тэгээд намайг биллиард цохиж сургав. 

	Бидний цэргийн хүнд, тун хэрэгтэй эрдэм шүү. Аялан явж нэгэн газар хүрч ирээд юу хийх вэ? Хүн дандаа л жүүд (еврей) нарыг зодож байхгүй шүү дээ. Аргагүйдэхдээ дияанд очиж биллиард тоглох болно. Тэгэхэд биллиард цохиж чадахгүй бол горьгүй шүү гэхэд нь би ёстой л тийм юм байх гэж, их л хичээн оролцож билээ. Зурин намайг өндөр дуугаар урамшуулж, миний түргэн сурч байгааг их л гайхан хэд хэд зүгээр зааж өгөөд, одоо мөнгөөр тоглоё. Мөнгөгүй зүгээр тоглодог, тун тусгүй муу зан, одоо мөнгө хожих гэж тоглож байгаа юм биш, гэвч хоосон тоглохын оронд мөнгөөр тоглоё гэхэд нь би дуртай зөвшөөрч, Зурин пунш архи захиж ирүүлээд, намайг ч амсаж үз, цэргийн албанд дасах хэрэгтэй. Пунш уухгүй бол алба хаасны ямар нэр байх вэ гэж дахин давтан хэлэхэд нь би үгийг нь дагаж аягандаа ам хүрэх бүр зүрх орж бөөрөнцгүүд минь байн байн хашлагыг давж ойчсоор, миний шар хөдөлж, маркерийг хамаагүй бодож буруу тэмдэглэж байна гэж агсан тавьж, тоглолт тутамд мөнгө нэмсээр, илдэндээ гарсан хүүхэд шиг аашилж байлаа. Цаг өнгөрөхийг мэдсэнгүй. Гэтэл Зурин, цагаа хараад, 100 төгрөг алджээ гэхэд нь би баахан цочоод, миний мөнгө Савельичид байсан учрыг хэлж бурууг хүлээвэл, Зурин

	— Чи бүү санаа зов. Би түр хүлээе. Одоо Арина хүүхнийд очъё гэхэд нь яах ч аргагүй болж, мордохын хазгай тэр өдрийг мордохын хазгайгаар төгсгөж, Аринушка хүүхнийд үдийн хоол идэхэд, Зурин алба хааж дасах хэрэгтэй гэж архиар байн байн шахан шахсаар, хоолны сүүлээр би хөл дээрээ арай ядан тогтож, шөнө дундад Зурин намайг буудлын газар аваачив. Савельич биднийг шатан дээр угтаж, миний албандаа нэлээд зүтгэлтэй байсны осолгүй шинжийг үзээд, ихэд гайхаж дуу алдан, 

	— Эрхэм минь чи яав? Хаа ингэж тэвдчихээ вэ? Ай тэнгэр бурхан минь! төрөхөөс ингэж осолдож үзээгүй, чи минь даанч яачхав даа гэж гаслахад нь дуугүй бай зөнөг минь! чи согтуу юм уу? очиж хонхой... намайг унтуул! гэв. 

	Маргааш өглөө нь сэрэхэд миний толгой өвдөж, өчигдрийн явдал бүүр түүр орж, түүнийг бодож хэвттэл Савельич аягатай цай барин ирээд

	— Дэндүү эрт байна. Петр Андреевич ингэхэд чи дэндүү эрт байна гэж толгойгоо сэгсрэн. 

	— Чи хэнийгээ дуурайх нь энэ вэ? Эцэг өвөг чинь архи уудаггүй. Эхийг чинь хэлээд ч яах вэ. Квасаас өөр юм амсдаггүй хүн шүү дээ. Чиний энэ чинь ер нь чухам хэний буруу гэвэл гайтай Мосьегаас болж байгаа юм. Дандаа Антипьевнагийн дэргэд хүрч ирээд, Мадам, Же ву при! гэдэг сэн. Одоо тэр чинь Бопре чинь болж л дээ. Тэр муу нохойн гөлөг сайн юм чамд сургаж дээ. Өөрийн хүн байсаар байтал, ноён, тэр буруу номтныг хөлсөлж багш гуай болгодог нь юу ч билээ дээ гэхэд нь би ичээд, буруу хараад, би цай уухгүй. Чи тонил гэтэл, Савельич нэгэнт зэмлэж эхэлбэл зогсож өгдөггүй зантай учир, 

	— За тэр харахгүй юу, Петр Андреевич наргихад ямар байна даа. Толгой чинь ч өвдөж, идээ хоолноос гарснаа үзэв үү? Архи уудаг хүн юунд ч хэрэггүй амьтан болдог юм даа. Хэмхийн давстай шүүс, балтай хамт ууж, архины шарыг дарж үз. Хагас аяга хандалсан архи уувал, уг нь сайн юм сан даа. Тэгэх үү? гэж надаас асуутал зарц хүү орж ирээд, И. И. Зурины зурвас бичгийг авчрав. Түүнийг үзвэл тэр бичигт 

	"Эрхэм Петр Андреевич! Өчигдрийн алдсан зуун төгрөгөө, миний энэ зарц хүүд өгч явуулна уу? Надад мөнгөний хэрэгцээ гарав. Ёслогч Иван Зурин" гэж бичсэн байлаа. 

	Яая гэх вэ. Царайгаа төв болгоод, миний хувцас хунар, мөнгө хөрөнгө, элдэв ажлыг эрхлэн мэдэгч Савельичийн зүг, энэ хүүхдэд зуун төгрөг өг гэж тушаахад. 

	— Яана гэнэ ээ? Яах нь вэ гэж Савельич гайхан асуув. 

	— Би тэр хүнд өртэй юм гэж, аль болох хүйтнээр дүрэмдэж хариултал

	— «Өртэй гэнэ ээ? Эрхэм минь, хэдийдээ өртэй болох нь тэр вэ? Хачин хэрэг байна даа. Эрхэм минь юу л гэвэл юу гэж бай би л мөнгө өгч чадахгүй» гэж улам гайхаж хэлэхэд нь би энэ зөрүү өвгөнийг давахгүй бол хожим түүний эрхэн дороос гарахад хэцүү болно гэж бодоод, түүний зүг ихэрхэг зан гаргаж, 

	— Би чиний эзэн. Чи миний зарц. Мөнгө бол миний хөрөнгө юм. Би тэр мөнгийг зориг мэдэн тоглоод, алдсан юм. Чи битгий цэцэрхээд бай. Хүний юу л гэж тушаавал, дагаж бай гэхэд, Савельич миний энэ үгийг сонсоод, дулимагдан гараа хавсарч, хөдлөлгүй зогсов. 

	— Чи юунд зогсоод, байгаа юм бэ? гэж миний ууртайгаар хашхиран хэлэхэд Савельич уйлан

	— Петр Андреевич гуай минь! Битгий намайг зовоож ал! Ээ гэгээн минь! Өвгөн миний үгийг сонс! Тэр дээрэмчиндээ, чамаар тоглосон юм, бидэнд тийм мөнгө байхгүй гэж бич зуун төгрөг гэдэг чинь, юутай их юм бэ, бурхан минь! Эцэг эх минь самраас өөр зүйлээр бүү тогло гэж хатуу захисан гэдгийг түүнд хэл! гэхэд нь би үгийг нь таслан:

	— За бүү худал хэл! Аль мөнгө аваад ац, үгүй юм болбол чамайг хөөнө шүү гэж хэлэв. Савельич намайг маш харамсалтайгаар хараад, мөнгө авчирч, өгөхөөр явав. Хөөрхий энэ өвгөнийг би хэдий хайрлавч, түүнд би өөрийгөө хүүхэд биш гэдгийг мэдрүүлж, дураараа болох гэсэн юм. Ингээд мөнгийг Зуринд өгч явуулав. Савельич энэхүү золигийн буудлаас, намайг шалавхан зайлуулахыг яарсан учир, морь бэлэн болсныг мэдэгдсээр орж ирлээ. Би уйтгар гашуудлаар бачимдсан сэтгэлтэйгээр Симбирск хотноос гарав. Ингэхдээ багштайгаа салах ёсыг хийсэнгүй. Түүнтэй хэзээ нэгэн цагт дахин учрахыг бүүр ч бодолгүй явж билээ.

	 


ХОЁРДУГААР БҮЛЭГ 
ГАЗАРЧ

	 

	Урьд өмнө үзээгүй. 

	Уудам энэ талтай

	Ойворгон залуу би

	Учирч байгаа нь энэ юм, 

	Угаас хүсэж ирсэн юм биш, 

	Унасан морь минь хадуурсан юм биш, 

	Уулын эрмэг зориг минь

	Нааш нь намайг авчирлаа

	Уусан архины ааг минь

	Намайг энд авчирлаа. 

	Эртний дуу

	 

	Зам зуурын миний бодож байсан бодол, төдий л тааламжтай биш байлаа. Тоглож алдсан мөнгө минь тэр үеийн ханшаар нэлээд их хөрөнгө байв. Үнэнийг хэлэхэд Симбирскийн дияан буудал дээр би дэндүү тэнэг зан гаргасан билээ. Энэ ч учраас Савельичийн өмнө буруутай гэдгээ гэмшиж, сэтгэл минь их л шаналж явлаа. Өвгөн тэрэгний өнцөг дээр маш уйтгартайгаар сууж, үг дуугүй явав. Тэр хааяа хааяа хоолойгоо засна. 

	Би яаж ийгээд, түүнтэй эвлэрэхийг хичээвч, чухам юунаас эхлэхийг мэдэлгүй явав. Гэтэл арай гэж нэг завшаан олоод, 

	— За за Савельич боль доо. Миний буруу. Эвлэрье л дээ. Би буруугаа мэдэж байна шүү дээ. Өчигдөр гай уршиг болж, чамайгаа л дэмий гомдоочхов. Үүнээс хойш сэхээтэй явж чиний үгнээс ер гажихгүй гэдгийг баталъя л даа, за битгий уурла эвлэрье л дээ гэв. 

	Савельич уртаар шүүрс алдаж, 

	— Аа Петр Андреевич гуай минь! Би биедээ уурлаж байна шүү. Цөм миний буруу. Би яагаад дияанд ганцаарыг чинь орхисон юм бол! Яадаг бил ээ? Гай газар дороос, галзуу нохой салхин дороос гэгчээр, нэг танил ламын эхнэрийнд очоод, бүүр гянданд орсон юм шиг гарахаа мэдэхгүй сууж орхижээ. 

	Тэгээд ийм олиггүй хэрэг болж байхгүй юу. Одоо яаж эзэнтэйгээ учирдаг билээ дээ? Хүүхдийнхээ архи ууж мөрийтэй наадаж сурсныг мэдэхдээ тэд нар юу гэх бол. Хөөрхий, өвгөн Савельичийн сэтгэлийг тайвшруулахын тулд үүнээс хойш танай зөвшөөрөлгүйгээр сохор зоос ч үрэхгүй гэж ам алдав. 

	Өвгөн алгуураар тайвширч эхлэвч бас л толгойгоо сэгсрэн, аман дотроо

	— Зуун төгрөг! энэ бага хэрэг биш шүү гэж үглэнэ. Би өөрийн очих газар ойртож ирэв. Эргэн тойрон дов болдог, гуу жалгаар хандсан уйтгартай тал үргэлжилж, бүх юм цасаар дарагдаад, нар шингэж байлаа. Тэрэг минь тариачны нарийхан, чарганы мөрийг дагаж, явцуу нарийн замаар явж байлаа. Гэнэт улаач минь хажуу тийшээ ажиглан харж байснаа, эргэж над руу харах зуураа малгайгаа аван, 

	— Ноён минь, эргэж явахыг соёрхоно уу гэж хэлэхэд нь, 

	— Яагаад? гэж би асуув. 

	— Аа горьгүй юм болох нь. Салхи ширүүсэж байна. Тэр үүлний хөөгдөж байхыг нь та харахгүй юу. 

	— Юу нь аюултай юм бэ?

	— Тэр юу болж байгааг нь харахгүй байна уу? гэж хэлэх зуур, улаач ташуураараа дорно зүг рүү заав. 

	— Би цэлгэр тал, тунгалаг тэнгэрээс өөр юу ч харахгүй байна. 

	— Тэр тэр бөөн үүлийг хар! гэж заахад нь ажиглан харвал, үнэхээр тэнгэрийн хаяанд, алсын дов гэж эндүүрч болом, бөөн цагаан үүл харагдав. Улаач, тэр үүл бол цасан шуурга болохын тэмдэг гэдгийг тайлбарлан өгөв. Бүхий л ачаа хөсгийг цасаар булдаг аюулт цасан шуурганы тухай би урьд сонсож байсан билээ. Савельич, улаачийн саналыг зөвшөөрч буцъя гэж над зөвлөн хэлэв. Гэвч, надад энэ салхи төдий их хүчтэй биш биз гэж бодогдсоноор, би шуурганаас өмнө дараагийн дияан хүрнэ гэж найдаад, түргэн яв гэж тушаав. Улаач хурдлан довтловч, байн байн дорно зүг рүү харсаар явлаа. Морьд ч зуузай холбон давхилдана. Салхи улам бүр ширүүсэв. Нөгөө бөөн цагаан үүл алгуураар мушгиралдан хуйларч бөөгнөрсөөр удалгүй тэнгэрийг бүрхэв. Цас алгуур хаялж эхэлснээ, гэнэт бөөн бөөнөөр оров. Салхи исгэрэн, шуурга хөдлөв. Агшин зуур бүрэнгүй тэнгэр, цасан далайтай хутгалдаж юу ч харагдахгүй болов. 

	За ноён минь яадаг билээ. Шуурга боллоо! гэж улаач хашхирав. Би тэрэгнээс толгойгоо цухуйлган харахад, тэнгэр газар үл ялгагдан хуй салхи оволзож байлаа. Салхи улам чангаран исгэрэх нь амь орсон шиг болов. Савельич бид хоёр цасанд хучигдан, морьд анхандаа гэлдрэн явж байсан авч, удалгүй бүүр зогсов. 

	— Яагаад чи зогсоод байгаа юм бэ? гэж би улаачаас бачимдан асуухад

	— Яаж явах юм бэ? Энэ харанхуйд, зам харагдахаа болиод, хаа ирснээ ч мэдэхгүй байна. Эргэн тойрон хав харанхуй болоод, байна шүү! гэж хэлэх зуур, улаач суудлаасаа бууна. Би улаачийг зэмлэж эхэлтэл, Савельич түүнийг өмгөөлөн ууртайгаар, 

	— Хүний үг дуулах дургүй байл уу? Түрүүнээс хойш буцаж, буудлын газарт очоод, цайгаа ханатал уун, өглөө болтол хүлээсэн бол шуурга намдаж, бид цаашаа аюулгүй хөдөлж болох байсан шүү дээ. Юунд яарсан юм бэ? Ямар очоод хурим хийх гэж байгаа биш! гэж хэлэв. Савельичийнх аргагүй л зөв байв. Яана гэх вэ дээ. Цас хаялсаар л тэрэгний дэргэд цасан овоо босгочхов. Морьд маань ч толгойгоо бөхийлгөн, хааяа дагжин чичирнэ. Улаач маань яах аргаа ч мэдэхгүй, дэмий л жолоогоо барин тоногийг засаж эргэлдэнэ. Савельич үглэсээр л байв. Би хоргодох байр олох санаатай эргэн тойрныг харахад, цасан шуурганы бүрхэн хуйлрахаас өөр юу ч ялгагдахгүй байлаа. Тэгж байтал гэнэт миний нүдэнд нэгэн бараан юм харагдлаа. Тэгэхэд нь 

	— Хүүе улаачаа! тэр харлан байгаа юу вэ? гэж хашхиран асуув. Улаач маань ажиглан хараад

	— Ээ бурхан мэд, ноён минь гээд суудалдаа буцаж суугаад ачаатай тэрэг гэхэд арай л биш мод гэхэд мод биш, харин хөдлөх шиг болж байна. Энэ нэг бол чоно, үгүй бол хүн байх аа. 

	Би тэр үл мэдэгдэх зүйл тийш очихыг тушаатал тэр нь бидний өмнөөс ирэв. Хоёр минутын дараагаар бид явган хүнтэй зэрэгцэн очив. 

	— Хүүе сайн нөхөөр! Зам хаа байна мэдэх үү? гэж улаач түүнээс хашхиран асуув. 

	Тэр хүн: — Зам ч энэ л байна л даа. Би яг замын далан дээр зогсож байна. Гэвч ямар тус байх юм бэ? гэж тэр хүний хэлэхэд. 

	— Нөхөр минь чи энэ газрыг мэдэх үү? Чи намайг хонох газар хүргэж өгөхгүй юу? гэж би түүнд хэллээ. 

	— Энэ газрыг ч би сайн мэднэ л дээ, бурхны авралаар хөндлөн гулд явж, бүр гүйцсэн л нутаг. Гэвч харахгүй юу? ямар шуу өдөр байна даа, ёстой л замаа алдана даа, харин эндээ зогсоод, шуурга намдаж, арилахыг хүлээвэл дээр. Тэнгэр цэлмэхэд од мичдээр замаа бид олж чадна! гэж хариуллаа. Тэр хүний хэнэггүй байдал, миний сэтгэлийг баахан тайтгаруулав. Тэгээд бурхны өршөөлд биеэ даатгаж, хээр талын хөндийд хонохоор шийдвэрлэв. Гэтэл замын хүн улаачийн хажууд түргэн гарч суугаад, улаачид,

	— За бурхан өршөөг. Тосгон холгүй байна. Баруун тийш эргэж яв гэж хэлэв. 

	— Яагаад баруун тийшээ эргэж явах юм бэ? Чи замыг харж байгаа юм уу? Үнэндээ морь ч хүний юм, тоног ч минийх биш тул дажгүй гэж бодов уу? гэж улаач маань дургүйхэн асуув. Улаачийн асуулт надад туйлын зөв юм шиг санагдав. 

	Үнэндээ тосгон холгүй гэдгийг чи яаж мэдэв? гэж би асуув.

	— Салхины шуугих, утааны үнэр үнэртэх зэргээс тосгон ойр байна гэдгийг мэдэв гэж тэр хэлэв. Түүний цовоо сэргэлэн хурц, зөөлнийг би гайхаж, улаачдаа заасан зүг яв гэж тушаав. Морьд гүн цасанд шигдэн, удаан алхлав. Замын битүүд тэрэг аажмаар хөдлөн нэг бол цасан дов дээр гаран, эсхүл гүн жалга руу орж, баруун зүүн хоёр тийшээ ганхалзан явах нь долгилсон далайн дээгүүр онгоцоор яваа мэт байлаа. Савельич уухилан, заримдаа миний хажуу руу нудран, би тэрэгнийхээ бүтээлгийг буулгаж дээлээрээ хучаад, салхины шуугиан, тэрэгний алгуур явахад, гөмхөгдөн зүүрмэглэн унтав. Би унтсан даруйдаа, нэг зүүд зүүдэлсэн юм. Тэр зүүдийг ер мартахгүй юм. Учир нь тэр зүүдийг амьдралынхаа байдалтай холбож бодоход үнэхээр ч миний хойших амьдралыг мэдсэн мэт бодогдоно. Ерөөс бишрэлийг хэдийгээр жигшин үзэвч түүнд сохроор итгэх үе хааяа тохиолддогийг уншигч нар туршлагаасаа мэдэх биз гэж би бодох тул та нар бишрэлд итгэснийг минь өршөөх биз ээ. Тэр үед миний сэтгэл бодол минь жинхэнэ байдал, зүүд хоёроо ялгаж чадахгүйд хүрээд мансуурсан байж билээ. Салхи улам ширүүсэж бид цасанд хучигдсан хөндийд төөрөн будилсаар байгаа юм шиг надад санагдаж байв... Гэтэл миний нүдэнд хашааны хаалга тодроод би хашаандаа орж ирэв. Аргагүй болоод аавын зөвшөөрөлгүйгээр эргэж ирснийг минь санаатайгаар эргэж ирсэн болгож эцэг минь уурлах байх гэж, юуны өмнө бодсоноос би айлаа. Би айж догдлон аргагүйн эрхээр тэрэгнээс үсрэн буугаад, харвал, ижий минь шатан дээр маш, уйтгартайгаар намайг угтан зогсжээ. 

	— Чимээгүй. Эмэг чинь өвдөж, үхлийн даваан дээр байна. Чамд захиагаа захихыг мөрөөдөж байна! гэж ижий минь хэлэв. Энэ үгэнд айн цочсон би, ижийгээ даган унтлагын тасалгаанд оров. Тасалгаанд бүдэг гэрэл сүүмэлзэнэ. Орны орчим гашуудсан хүмүүс зогсжээ. Би чимээгүй явж, орны дэргэд очив. Тэгэхэд ижий минь, орны хөшгийг сөхөж

	— Андрей Петрович Петруша минь, чамайг өвчтэй гэж мэдээд, буцаж иржээ. За хүүгээ үнс! гэж хэлэв. Би орны өмнө сөхрөн, өвчтэй эцгийн зүг харав. Гэтэл эцгийн минь оронд, хар сахалтай хүн хэвтээд, намайг баясгалантай нүдээр харж байв. Би учиргүй гайхаж, ижий рүүгээ эргэн

	— Энэ юу вэ? Энэ аав биш байна шүү дээ. Би юу боллоо гэж үүнд үнсүүлэх юм билээ гэж? хэлэв.

	— Юу ч гэсэн, Петруш минь, энэ бол чиний хойд эцэг шүү. Чи гарыг нь үнс, чамайг бас үнсэнэ... гэж ижий минь хэлэв. Би тэгэхийг ер зөвшөөрсөнгүй. Тэгэхэд нөгөө хүн дэвсгэрээсээ босон харайж, араасаа сүх гаргаж барин зүг бүр эргүүлэв. Би зугтах гэсэн чинь чадсангүй. Ингээд, тасалгаа дүүрэн үхсэн хүн болов. Би үхсэн хүүрүүдэд тээглэж, цусан мөр татуулан ядаж явтал, нөгөө аймшигт эр эелдэг дуугаар намайг дуудаж:

	— Бүү ай, миний өршөөлийг хүлээ... гэв. Миний сэтгэлд айх гайхах хамтарч байлаа... Чухам энэ үедээ би сэрсэн билээ. Морьд зогсжээ. Савельич гараас минь барьж хөтлөн, 

	— Эзэн минь гарна уу? Бид ирэв гэхэд нь, 

	— Хаа ирэв? гэж би нүдээ нухан асуув. 

	— Өртөөн дээр ирэв. Бурхны авралаар л энд шууд орж ирлээ шүү. За эзэн минь, түргэн бууж дулаац! гэж Савельич хэлэв. Би тэрэгнээс буув. Шуурга хэдийгээр намдсан авч, бас л үргэлжилж байв. Хав харанхуй учир нүд сохорсон юм шиг байв. Буудлын газрын эзэн, задгай дэн бариад биднийг хаалган дээрээ угтав. Тэгээд намайг дэнгийн гэрэл сүүмэлзсэн, явцуу боловч, цэвэр тасалгаанд оруулав. Тэр тасалгааны хананд, винтов буу, морин цэргийн өндөр малгай өлгөөстэй байв. Энэхүү өртөөний буудлын эзэн яицкийн казак1 нутгийн бололтой, жар орчим насны хүн атал, бас л идэр шиг сэргэлэн хэвээрээ байв. Савельич миний хойноос хоолны хайрцгаа барин оруулж ирээд, өртөөний эзнээс гал түлж, цай чанахыг шаардав. Гал түлэх, цай чанах нь надад төдий л хэрэгтэй зүйл биш байлаа. Ингээд өртөөний эзэн шаардлагыг гүйцэтгэхээр явав. 

	— Газарчин минь хаачив? гэж би Савельичээс асуув. Гэтэл дээрээс нэг хүн

	— Би энд байна эрхэм минь гэж дуугарахад нь харвал хар сахал гялалзсан хоёр нүд үзэгдэв. 

	— Чи даараа юу? гэж миний асуухад

	— Энэ муу дээлтэй хойно даарахгүй яах юм бэ. Нүглээ нуух юу байх вэ? Нэг дахтай байснаа сүрхий хүйтэн биш байхаар нь архины пүүст бариулж орхисон гэв. 

	Энэ завсар өртөөний эзэн самовартай, буцалсан цай бариад, орж ирэв. Би, газарчныг, хамт нэг аяга цай ууна уу? гэж урьсанд тэр өндөр ханзан дээрээс бууж ирлээ. Надад түүний гаднах байдал, туйлын сайхан санагдсан билээ. Дөч орчим настай, дунд зэрэг нүүртэй, туранхайвтар, өргөн цээжтэй хүн байв. Хар сахлын нь дотор хааяа цагаан болсон үс үзэгдэж байлаа. Амьд сэргэлэн нүд нь гялтганан эргэлдэнэ. Царай нь зөөлөн эелдэг боловч, заль мэхийн шинж тодорхой ажээ. Үсээ тойруулан хайчилж засжээ. Урагдаж навтарсан өрмөг дээл, татар өмд өмсжээ. Би аягатай цай өгсөнд тэрээр амсаж үзээд, ярвайн. 

	— Эрхэм та надад нэг аяга дарс өгүүлэхийг соёрхоно уу? Цай бол манай казакуудын унд биш шүү дээ! гэв. Би хүслийг нь дуртай зөвшөөрөн гүйцэтгэв. Өртөөний эзэн, тавиур дээрээс шомбонз, аяга хоёрыг авч түүний дэргэд очоод нүүр лүү нь харснаа, 

	— Ээ дахин чи, манай нутагт ирэв үү! Хаанаас чамайг бурхан авчрав? гэхэд нь газарчин маань нүдээрээ ирмэж

	— "Авдрыг нь уудлаад л алтыг нь авах гэж байтал авгай чулуудаад намайг оносонгүй" за тэгээд танайхан яаж байна гэж зүйр үгээр хариулав. 

	— Манайхан яах вэ дээ гэж өртөөний эзэн хэлснээ утга нь ойлгогдохгүй үгээр үргэлжлүүлэн, орой хонх цохих гэхэд, ламын авгай зөвшөөрч өгдөггүй лам айлчлаад л, чөтгөрүүд энд тэндгүй үймэлдэж байна! гэж хэлэв. 

	— Дуугүй бай. Өвөг эцэг минь, бороо ороход мөөг ургана. Мөөг ургавал мухлиг олдоно. Харин, одоо (гээд нүдээ ирмэсхийн) сүхээ ардаа хавчуулан

	— Цаана чинь, ойн цагдаа явж байна. Эрхмийн эрүүл мэндийн төлөө! гэж тэнэмэл маань татгалзан хэлснээ аягатай архийг амьсгалгүй залгив. Тэгээд дараа нь надад ёслоод, ханзан дээр гарав. Би тэр үед тэдний хулгайн ярианаас юу ч ойлсонгүй. Харин, хойно таавал тэр хоёр яицкийн цэргийн тухай ярилцаж байсан бололтой. Тэр үед бослого нь 1772 оноос хойш дарагдаж номхроод байсан үе билээ2. 

	Энэ яриаг Савельич, маш дургүй сонсон, өртөөний эзэн газарчин хоёрыг сэжиглэлттэйгээр ээлжлэн харж байв. Өртөөний газар буюу тэндхийн нэрээр умег нь алслагдсан аль нэгэн орон байраас зайдуу байдаг учир үнэхээр ч дээрэмчдийн орогнолтой сүрхий төсөөтэй байв. Гэвч цааш явж чадахгүй болсноос хойш яах ч юм билээ дээ. Савельичийн амарлингуй биш байдлыг хараад, би инээд хүрч байв. Тэгээд би тэндээ хонохоор шийдэж, вандан дээр гарч хэвтэв. Савельич пийшин дээр, эзэн шалан дээр хэвтэцгээв. Удалгүй байшинд хурхирах чимээ сонстож, хүмүүс үхсэн мэт унтжээ. Би өглөө нэлээд орой босож харвал, салхи намдаж, наран гийгүүлж байв. Хязгааргүй их тал нь нүд гялбам цагаан цасаар хучигджээ. Морь тэрэг явахад бэлэн болжээ. Би өртөөний эзэнд мөнгө өгөхөд, харин хүн бүхэнтэй үнэ тохирдоггүй үргэлжид булаацалддаг харамч Савельич хүртэл маргалдсангүй тааруухан үнэ авсан ба мөн Савельичийн өчигдрийн сэжиглэл бүрмөсөн толгойноос нь салж арилжээ. Би газарчныг дуудаж, их тусламж хүргэсэнд нь баярлаж

	— Савельич чи түүнд архины тавин мөнгө өг гэлээ. Савельич хөмсгөө зангидаж,

	— Тавин мөнгө архинд юунд өгөх, юм бэ? Үүнийг өртөөний газар хүртэл тэргэн дээрээ суулгаж ирсэн гэж өгөх юм уу? Эзэн минь таны дур даа, бидэнд илүү тавин мөнгө байхгүй шүү. Хэн хүнд архи ав гээд, тавин мөнгө өгөөд байвал удахгүй өөрсдөө өлсөнө шүү дээ! гэхэд нь би Савельичтай маргалдаж чадсангүй. Миний ам алдсаны ёсоор бүх мөнгө Савельичийн мэдэлд байсан юм. Намайг хүнд зовлонгоос биш боловч, ялимгүй атал, ярвигтай тэр байдлаас ангижруулж тусалсан тэр хүнийг шагнахгүй бол над их гомдолтой байв. 

	— За за тавин мөнгө өгөх дургүй юм бол миний дээлүүдээс нэгийг нь авч өг. Энэ хүн даанч муу хувцастай юм байна. Туулайн арьсаар хийсэн миний дахыг өг гэж хүйтнээр хэлэв.

	— Петр Андреевич минь уучил! Энэ хүнд, чиний туулайн дах өгч юу хийх юм бэ? Энэ муу нохой, эхний гуанзанд ороод, архинаас өгөөд уучихна гэж Савельичийн хэлэхэд:

	— Хөгшин минь чи бүү гашууд! Би түүнийг архинаас өгч ууна уу, байна уу? миний хэрэг шүү дээ. Энэ эрхэм хүн өөрийн дээлээ над хайрлах гэж байгааг нь энэ ноёны мэдэл шүү дээ. Зарц чи олон үггүй тушаалыг нь гүйцэтгэ л дээ гэж тэнэмэл хүн маань хэлэв. 

	— Дээрэмчин минь чи бурхнаас айдаггүй золиг уу! Энэ хүүхдийг бага балчир гэж мэдээд л мэхэлчихье гэж байна уу? Ноён хүний дахаар чи юу хийх юм бэ? Чи үүнийг мөрөндөө ч олж чадахгүй шүү дээ гэж Савельич хэлэв. 

	— Битгий цэцэрхээд бай. Одоохон дахыг минь авчир гэж би өвгөндөө хэлэв. 

	Ээ бурхан минь, эзэн минь туулай дах чинь бараг шинэ шүү дээ! Өгөхдөө өөдтэй хүнд өгөхгүй очиж очиж архичин энэ мууд өгөх гэж үү дээ гэж Савельич маань гашуудан хэлэв. Тэгээд аргагүй туулайн дахыг минь авчрав. Тэнүүлч өмсөв. Үнэхээр ч би өсөөд, дах маань багадсан учир түүнд аргагүй л давчхан байв. Тэр хүн арай гэж аргыг нь олон өмсөхөд оёдол нь ханзрав. Савельич утас шажигнан тасарч байгааг нь сонсоод арай л хашхирсангүй. Тэнүүлч, миний өгсөн бэлэгт туйлын их баярлав. Тэгээд намайг тэргэнд минь хүртэл гаргаж өгөөд, 

	— Таны хишигт их баярлалаа! Таны буянт үйлийг бурхан ивээтүгэй. Таны энэ их хайрыг үүрд мартахгүй гэж хэлээд, мэхэлзэн ёсолж зайлав. 

	Би цааш Савельичийн хорсолтой байдлыг анзааралгүй явсан билээ. Удалгүй өнгөрсөн өдрийн шуурга, өөрийн газарч, туулай дах зэргээ цөмийг мартав. Би Оренбургт хүрч очоод, шууд генералтай уулзав. Тэр нь өндөр нуруутай боловч, хөгширч бөгтөр болсон өвгөн байв. Түүний урт үс нь бууралтжээ. Хуучран гандсан мундир нь Анна Иоанновнын үеийн цэргийн байдлыг гэрчилнэ. Түүний ярих ярианы дотор герман хэлний аялгуу их тодоор сонстож байв. Би эцгийн өгсөн захидлыг түүнд өгөхөд авч үзээд, гадна нь бичигдсэн эцгийн минь нэрийг уншсанаа над руу харж?

	— Бурхан минь! Саяхан л Андрей Петрович, чиний насан дээр байсан шүү дээ. Харин хүү нь одоо ийм сайхан идэр эр болоод байх гэж! Ай цаг цаг гэж ийм амархан өнгөрдөг ажээ! гэж хэлээд, захидлыг задлан шивгэнэн унших зуураа өөрийн тайлбарыг нэмж байлаа. 

	Хайрт эзэн Иван Карлович таны гэгээнд итгэнэ... Энэ ямар ёсорхол вэ? Ээ яасан зовдоггүй юм бэ! Цэргийн сахилга журам гэдэг хамгийн чухал зүйл боловч, үгүй хуучин нөхөр Камрад ингэж бичдэг юм уу... 

	"Таны бие тэр үеийн явдлыг мартсангүй биз" ... гм... "... хэзээ... талийгаач фельдмаршал Мин, аянд... тэрчлэн.... Каролинкд"... ай брудер ах буюу дүү) бас хуучин бидний байдлыг мартаагүй байна? "одоогийн хэрэг ажлын тухай... танд би өөрийн зүггүй хүүг илгээв"... гм... "хатуу гараар барих хэрэгтэй"... хатуу гар гэж юуг хэлж байгаа юм бэ? Энэ нь оросын зүйр үг байх даа.. хатуу гар барихдаа хэрэгтэй гэж юуг хэлж байна вэ? гэж над тийш харан дахин давтан асуув.

	— Энэ бол эелдэг, төдий л ширүүн бус дураар нь байлган хатуу гартаа барих хэрэгтэй гэсэн үг гэж би гэмгүй хүн болохыг хичээн хэлэв.

	— За мэдлээ... түүнийг дураар нь бүү тавь... үгүй хатуу гар гэдэг нь тийм биш бололтой... үүнд паспорт нь... хаа байна? Аа энэ байна... «Семеновскийн хороонд бүртгэг... за за бүгдийг гүйцэтгэе... цолгүй боловч нөхрийн ёсоор тэврэхийг татгалзахгүй биз... нөхөд найз нарт..." арай гэж нэг зохих үгээ хэлэх шив дээ... гэх мэт үглэн уншиж төгссөнөө миний паспортыг тусгай тавиад, за бүгдийг гүйцэтгэнэ. чи ...-ын ангид офицер болно доо хө, чи ахмад Миронов гэдэг сайхан зантай сайн хүний удирдлагын дор очно. Цаг дэмий өнгөрүүлэхгүйн тулд маргааш Цагаан Уулын боомтод очихоор морд. Тэнд чи цэргийн сахилгыг ёстой нэг сайхан мэдэж сэнхрэх болно доо. Оренбургт чамд хийх юм байхгүй. Эндхийн танхай байдал залуу хүнд тусгүй шүү. Харин өнөөдөр манайд очиж хамт хоол идэхийг урья гэж хэлэв. 

	Цаг өнгөрөх тутам хэцүү болж байна! Би бараг эхийн хэвлий дотор байхдаа гвардийн түрүүч болсон минь ямар ашиг болов. Би хаа ирээд байна даа? киргиз-кайсацын талын хязгаар тийш аглаг цайз дахь ... ангид иржээ гэж би дотроо бодов. 

	Би Андре Карловичийнд хуучны бараа бологчтой нь хамт гурвуул хоол идэв. Үүнд ширээн дээр тавьсан хоолонд нь германы хорголоо тоолсон харамч ёс ноёрхож байв. Түүнийг үзээд, өөрийн нямбай хоосон ширээнд зочдыг суулгахаас гол нь харладаг явдал намайг түргэхэн өөр газар явуулахын шалтгаан болж гэж бодов. Маргааш нь генералтай салах ёсыг гүйцэтгэж томилогдсон газар очихоор явав.

	 


ГУРАВДУГААР БҮЛЭГ
ЦАЙЗ

	 

	Талхаа идэж, усаа уугаад,

	Дайчин хороонд амьдарч байна бид. 

	Өшөөт дайсан зочлоор ирвэл

	Өрлөн сумаар их буугаа цэнэглэж

	Өрсөн ирсэн тэр бүхэнд

	Өгвөл зохих хувийг нь хүртээнэ. 

	Цэргийн дуу. 

	 

	Эртний хүн, элбэрэлт аав минь. 

	Недоросль. 

	 

	Цагаан уулын хэрэм Оренбургээс 40 мод хэртэй хол газар байна. Түүн тийш очих зам Яика3 голын эргээр үргэлжилжээ. Энэ гол арай л хөлдөөгүй бөгөөд гүвгэр хүнд давлагаа нь цагаан цасанд хучигдсан ижилхэн эргүүдийн нь хооронд уйтгартайгаар харлан урсана. Түүнээс эхлэн киргизийн өргөн тал үргэлжилнэ. Миний сэтгэл гунигт бодлоор дүүрэв. Цэргийн ангийн аж байдал, над төдий л их зохистой биш бодогдов. Би өөрийн дарга капитан Мироновыг сэтгэлдээ оногдсон ажлаасаа өөр юу ч санаж боддоггүй. Хэрэгтэй хэрэггүй зүйл дээрээс барьж аваад, ганц ус талхаар хооллон яллахад зовохгүй, уур ихтэй, хатуу ширүүн өвгөн биз гэж бодон явж билээ. Ингэж явтал удалгүй хар бүрий болж эхлэв. Гэвч бид нэлээд түргэн явж байв. 

	— Цайз хүртэл хол уу? гэж би улаачаасаа асуув. 

	— Гайгүй, тэр харагдаж байна гэж хариулав. 

	Би их сүрлэг, боомт, цамхаг, бэхлэлтүүд харагдана байх гэж эргэн тойрныг харсан боловч, бяцхан модон байшингууд, түүнийг хүрээлсэн модон хашаанаас өөр юуг ч олж харсангүй. Нэгэн талд цасаар хагас хучигдсан гурав, дөрвөн нуруутай өвс байв. Нөгөө талд гуньхралтайгаар сэнсээ дорогш унжуулсан муу тээрэм харагдав. 

	— Өнөө цайз маань хаа байна даа? гэж би их л гайхан асуув. 

	— Энэ л байна шүү дээ гэж улаач, өнөө муу тосгоныг хуруугаараа заав. 

	Ингээд бид уул тосгонд орж ирлээ. Би хаалгаар ормогц, хуучин цагийн ширмэн их буу үзэв. Ингээд цааш явтал гудамжнууд нь зай багатай, явцуу муруй болоод, байшингууд нь намхан, ихэнх нь сүрэл дээвэртэй байлаа. Би улаачдаа комендантынд шууд оч гэж хэлэв. Удалгүй нэгэн модон сүмийн ойролцоо, өндөр газар барьсан модон байшингийн үүдэнд очиж зогсов. Намайг хэн ч угтаж буулгасангүй. Би шууд алхаж, үүдний пинд ороод, эхний хаалгыг нээвэл зэрэмдэг болсон хөгшин хүн ширээний дэргэд сууж, ногоон мундирийн тохойд цэнхэр нөхөөс тавин оёж байв. Намайг ирсэн тухайг орж хэлээч гэж би хэлэхэд «ор, ор, эрхэм, минь, манай байшин шүү» гэж нөгөө зэрэмдэг хүн хариулав. Ингээд би хуучин маягаар юмыг зассан цэвэрхэн тасалгаанд оров. Буланд нь сав, суулга хийсэн шүүгээ байв. Шилтэй гуу дотор хийсэн офицерын үнэмлэх бичгийг хананд нь өлгөжээ. Түүний хажуугаар Кистрина, Очаковыг эхэлж байгаа байдал болон, эхнэр шилж бий байдал бас муурын хүүр оршуулж7 буй байдал зэрэг барламал зургууд байна. Цонхны дэргэд нэгэн чавганц ууж өмсөж, толгойгоо алчуураар боон суужээ. Нэгэн долир өвгөн мундир хувцастайгаа сууж, гартаа утас ороосныг нь тэр чавганц ээрэн сүлжиж байв. 

	— Эрхэм танд юу хэрэгтэй бол? гэж тэр чавганц ажлынхаа дундуур асуув. 

	— Эндхийн албанд томилогдсон. Тэгээд ноён капитантай уулзах гэж ирсэн гэж долир өвгөнийг комендант гэж бодоод, түүнд хэлэв. Гэтэл эзэгтэй чавганц тасалж аваад

	— Иван Кузмич гэртээ алга байна. Тэр Герасим ламбугайнд айлчлан очсон. Гэвч ялгаагүй эрхэм минь би түүний эзэгтэй нь байна. Хэлэх гэснээ талархан хэлж болно. Суу эрхэм минь гээд, нэгэн хүүхнийг дуудаж, түүнд зангийг ирүүл гэж хэлэв. Долир өвгөн ганц нүдээрээ намайг их сонирхон харж байгаад, та аль хороонд томилогдсоноо соёрхон хэлнэ үү гэхэд нь би түүний сонирхлыг хангаж хариулав. 

	— Та яагаад торгон цэргээс гарнизонд шилжиж ирсэн юм бол? Түүнээ хэлнэ үү? гэж асуув. Дээдсийн тааламжаар энд ирсэн учраа гарган хэлэв. 

	— Санавал гвардийн офицерт зохимжгүй хэрэг хийснээс болсон бол уу гэж бас л нөгөө, өвгөн нуршин асуухад, 

	— Хэрэггүй юм чалчихаа боль, энэ залуу холоос ядарч ирээд, чамтай ярилцах сөхөөгүй байгааг мэдэхгүй байна уу? Чи зүгээр наад гараа чиг барь! гэж өвгөнд хэлээд, комендантын хөгшин над руу эргэж, эрхэм минь ийм аглаг газар чамайг ирүүлсэнд битгий гуньхар. Ямар ганц чи энд ирж байгаа биш, тэсвэрлэж үз, гайгүй дасна. Швабрин Алексей Иваныч, хүний амины хэргээс болж, энд шилжиж ирээд, даруй таван жил болов бурхан мэдэг. Гай газар дороос, галзуу нохой салхин дороос гэгчээр нэгэн офицертой хоёулаа сэлэм зүүгээд хотоос гарч явснаа, за яах вэ дээ хоёулаа хатгалцаа л биз гээд Алексей Иваныч минь нөгөөхөө бүлчихжээ. Үүнийг бүр хоёр хүн харж байсан гэдэг шүү нүгэл нүдгүйгээс хойш яая гэх вэ дээ гэж үргэлжлүүлэн ярив. Ингэж байтал нэгэн цэвэрхэн залуу казак занги орж ирэхэд

	— Максимыч энэ офицерыг цэвэрхэн байранд оруул гэж чавганц хэлэхэд

	— Сонслоо Василиса Егоровна! Энэ эрхэм хүнийг Иван Полежаевтай хамт суулгавал ямар бол? гэж занги асуув. 

	— Максимыч худал бүү хэл. Полежаевынд зайгүй шүү дээ. Бас тэр ч миний садан юм шүү дээ. Бас тэгээд бид түүний дарга нар гэдгийг мэддэг хүн байгаа юм. Энэ офицерыг гэснээ надаас

	— Таны нэр овог хэн гэдэг бол? эрхэм минь гэж асуув. 

	— Петр Андреич гэж би хариулав. 

	Петр Андреичийг Семен Кузовынд аваач, тэр муу луйварчин миний ногооны хашаан дотор морио оруулсан байна билээ, дамшиг чинь тэгээд Максимыч цөм тайван уу? гэж комендантын авгай асуув.

	— Бурхны авралаар цөм чимээгүй байна. Гагцхүү Прохоров ус булаацалдаж Устин Негулинатай халуун усны газар зодолдсон шүү гэж занги хэлэв. 

	— Иван Игнатьич аа, Прохоров Устин хоёрын зөв бурууг ялга. Бас хоёулыг шийтгэх хэрэгтэй гэж бөгтөр өвгөнд хэлснээ биднийг харж,

	— За Максимыч минь яв. Петр Андреич, Максимыч таныг суух байранд чинь хүргэж өгнө гэж хэлэв. 

	Би чавганцад бөхийн ёслов. Занги намайг тосгоны хамгийн захад голын эргийн өндөр дээр барьсан нэг муу байшинд оруулав. Энэ байшингийн өрөөсөн талыг Семен Кузовын гэр бүл эзэлсэн тул нөгөө хэсэгт нь намайг байрлуулав. Тэр байшин нэгэн аятайхан цэвэр тасалгаатай түүнийг нь хоёр таслан хуваажээ. Савельич маань түүний эзэн нь болов. Би бяцхан цонхоор нь гадагш харвал хязгааргүй уужим тал үргэлжлэн харагдана. 

	Түүний хөндлөнд хэдэн модон байшин зэрэглэн харагдана. Гудамжаар хэдэн тахиа явж байв. Нэг эмгэн байшингийн шатан дээр тэвш барин зогсож, гахайнуудыг дуудахад гахайнууд нь зэргээр шуугин хурхирах чимээ сонстов. 

	Би иймэрхүү газарт залуу насаа үрэгдүүлэх үйлтэй хүн байсан юм байж ээ! гэж бодоход сэтгэл минь уйтгарлалаа. Би оройн хоолыг ч идэж чадалгүй хэвтэв. Савельич ингэхэд

	— Ээ бурхан минь хоолоо ч идэхгүй нь шив дээ! Үүн дээрээс болж өвчин олбол ноёнд юу гэж хэлнэ дээ гэж ширүүн хэлсэн ч надад тус болсонгүй. 

	Маргааш өдөр би дөнгөж хувцаслаж байтал, үүд нээгдэн дунд зэргийн нуруутай, бор царайтай янзгүй муухай дүрстэй боловч хөнгөн гавшгай хөдөлгөөнтэй залуу офицер орж ирээд

	— Би тантай уулзаж танилцах гэж журам бусаар орж ирснийг минь уучилна уу. Таныг өчигдөр орой ирснийг сонсоод зүсийг чинь үзэх хүсэл тэсвэрлэшгүй тул шууд орж ирэв. Иймэрхүү байдлыг та энд нэлээд удсан хойно сайн мэдэх болно доо гэж францаар хэлэв. Би энэ хүний ийнхүү ярихыг сонсоод энэ лав нөгөөх амины хэрэгт холбогдоод торгон цэргээс хүргэгдэн ирсэн офицер мөн биз гэж бодов. Тэгээд бид хоёр дороо танилцав. Швабрин нэлээд сэргэлэн ухаантай хүн байв. Түүний яриа нь хурц сонирхолтой байв. Тэр их л хөгжилтэйгөөр надад комендантын гэр бүлийн тухай болон, хувь заяа минь хөөж ирүүлсэн, энэ газар хүмүүсийн тухай ярьж өгөв. Түүний яриаг сонсоод би үнэн зүрхнээс инээж байтал комендантын байшингийн үүдний өрөөнд мундир нөхөн оёж байсан эрэмдэг хүн орж ирээд, Василиса Егоровна, намайг гэртээ урьж хоол ид гэж дуудсаныг дамжуулан хэлэв. Ингээд бид хоёр хамт очихоор явав. 

	Бид комендантын байшингийн дэргэд хүрч ирвэл нэгэн талбай дээр урт гэзэгтэй гурвалжлан хийсэн эсгий малгайтай 20 шахам эрэмдэг хүмүүс зэрэгцэн жагсаж байгааг үзэв. Тэдний өмнө хөнгөн хөдөлгөөнтэй өндөр нуруутай колпак малгайтай нимгэн тэрлэг өмссөн комендант зогсож байв. Тэр биднийг хармагц дэргэд минь ирж надад хэдэн зөөлөн үг хэлээд дахин командалж гарлаа. Бид зогсож сургууль хийхийг нь харахыг хүссэн боловч комендант биднийг Василиса Егоровна дээр оч. Би өөрөө удалгүй хойноос чинь очно гэж батлан хэлээд «энд та нарын үзэх юмгүй» гэж үргэлжлүүлэн хэлэв.

	Василиса Егоровна биднийг энгийн бөгөөд баясгалантайгаар угтав. Надтай хэзээ язааны танил мэтээр байв. 

	Эрэмдэг хүн, Палашка хоёр ширээ засаж байв. Иван Кузмич минь өнөөдөр яасан их сургууль хийлгэх юм бэ! Палашка эзнээ хоол ид гэж дуудаад ир. Үгүй нөгөө Маша минь хаа байна даа? гэж хэлэв. Энэ үед 18 орчим настай дугараг ягаан царайтай, цайвар хонгор үсээ чихнийхээ ар луу аятайхан самнасан нэг охин орж ирлээ. Анхандаа энэ охин надад төдий л аятай санагдсангүй боловч би түүнийг ажиглаж сайн харав. 

	Швабрин надад ахмадын охин Машаг их л тэнэг хүн гэж ярьсан юм. Марья Ивановна буланд очиж суугаад, юм оёж эхлэв. Ингэж байтал ногоотой шөл авчирч өгөв. Василиса Егоровна нөхрөө үгүйлснээ Палашкад

	— Ногоотой шөл ч хөрөх нь зочид ч хүлээж байна. Сургууль явчихгүй, хашхирч амжина гэж эзэндээ хэл гээд хоёр дахь удаа явуулав. Гэтэл ахмад удалгүй долир өвгөний хамт орж ирэхэд хөгшин нь

	— Эзэн минь чи яачхав даа? Хоол аль хэдийн бэлхэн болоод, чамайг дуудаад дуудаад ирэхгүй юм! гэж хэлсэнд Иван Кузмич, 

	— Сонс, Василиса Егоровна, цэргүүдэд сургууль заагаад ажилтай байв шүү дээ! гэж хэлэв. 

	— За боль! Цэргээ л сургаж байгаа юм биз дээ. Энэ чинь тэдэнд ч хэрэггүй, чамд ч тусгүй, зүгээр гэртээ суугаад бурхандаа залбирч байсан бол дээр байх даа. Эрхэм зочид минь ширээнд суухыг урья гэж ахмадын хөгшин хэлэв. 

	Бид хоол идэхээр ширээ тойрон сууцгаав. Василиса Егоровна агшин зуур ч дуу таслалгүй надаас миний төрөл төрөгсөд хэн? одоо амьд уу? үгүй юу? хаа суудаг юм бэ? хэр зэрэг хөрөнгөтэй? гэх зэрэг хэд хэдэн асуултыг асууж гарлаа. Миний эцгийн харьяа тариачин 300 байдгийг сонсоод, «энэ амархан хэрэг үү. Хорвоо дээр бас ийм баян хүн байдаг байжээ! Харин манайх бол ай хайрхан ганцхан зарц Палашкатай байна. Яая гэхэв ингээд, бурхны авралаар амьдарч л байна. Гэвч нэг хэцүү юм бий. Манай хүүхэн Маша хадамд очих нас болсон авч сүй бэлгийн юм байхгүй. Сам шүүр, бас мөнгө, зоос, (бурхан өршөө!) алинд ч хүрэлцээгүй байна. Хэрэв хэрэглэх хүн тохиолдож авбал ч завшаан, эс дайралдвал гэртээ суусаар хөгшин хүүхэн болно гэж хэлэв. Би Марья Ивановнаг харвал, түүний нүүр улаан болж, бүүр нулимс нь дусаж, тавагтаа унаж байгааг үзээд, их л өрөвдөж, яриагаа бушуухан өөр зүйлд оруулахыг оролдон, 

	— Би танай цайзыг башкирууд довтлох гэж байгаа юм гэж дуулсан гэж төдий л олигтой биш үг хэлэв. 

	— Эрхэм минь та хэнээс ингэж сонссон бол? гэж Иван Кузмич асуусанд, Оренбургт ярилцаж байна билээ гэж хариулав. 

	— Тийм үг бид л удтал юу ч сонссонгүй. Ер нь башкирууд аймтгай улс шүү дээ. Бас Киргизууд ч гэсэн номхорсон улс байгаа юм. Ямар ч гэсэн бидэн тийш арай л довтлохгүй байгаа. Хэрэв довтолбол би тэднийг ганцхан сайн айлгаж, бүүр арван жил санаанаас нь гаргахгүй болгоно гэв. 

	— Энэ хэцүү цагт энэ цайзад байх нь танд аймшигтай биш үү гэж би ахмадын авгайн зүг эргэж хэлбэл. 

	— Энэ ч дасчихсан юм шүү эрхэм минь, 20 жилийн өмнө хороон дээрээс энд шилжүүлсэн, тэр үед би энэ тэрс номтон золигуудаас айдаг байсан, шилүүсэн малгай, нарийн дуунаас нь зүрх догдлон айдаг байсан билээ. Одоо ч бүүр дасчихжээ. Бүүр ч бидний дайсан тосгоны ойр бүгж байна гэсэн ч айхаа больсон юм гэж тэр авгай хэлэв. 

	— Василиса Егоровна ч зүрхтэй авгай шүү. үүнийг Иван Кузмич гуай гэрчилж өгнө байх гэж Швабрин чавганцыг хөөргөн хэлэв. 

	— Дуулж байна уу чи. Зүрхтэй авгай арвыг тоолоход манай энэ орно шүү! гэж Иван Кузмич хэлэв. 

	— Аа Марья Ивановна бас л тантай адил зоригтой юу гэж би асуухад. 

	— Маша ч зүрхтэй юү дээ? Үгүй дээ, Маша аюумтгай амьтан байгаа юм. Одоо хүртэл бууны дуу сонсож чадахгүй цочин чичирдэг юм. Үүнээс 2 жилийн өмнө Иван Кузмич миний төрсөн өдрийн баяраар манай их буугаар санал гаргаж буудахад миний муу хүүхэн айж цочоод, арай л талийгаач болчхоогүй юм шүү. Түүнээс хойш энэ золигийн их буугаар буудахаа больсон юм гэж эх нь хариулав.

	Бид ширээнээс босож ахмад гуайн хамт унтацгаахаар явав. Харин би Швабриныд очиж, бүхэл оройг тэднийд өнгөрүүлэв.

	 


ДӨРӨВДҮГЭЭР БҮЛЭГ 
ХАЛЗ ТУЛСАН НЬ

	 

	За, алив чи нэг аятайхан зогсооч дээ. 

	Залуу биеийг чинь яаж хатгах нь вэ? Хараач дээ!

	Княжнин. 

	 

	Нэлээд хэдэн долоо хоног өнгөрсний дараа Цагаан уулын цайз дахь миний амьдрал надад барагтайгаар барахгүй бүүр аятай мэт санагдах болов. Комендантынд би төрөл садны хүн шиг орж гардаг байлаа. Тэр эр эм хоёр эрхэм сайн улс байж билээ. Иван Кузмич цэргийн хүүхдүүдийн дотроос гарч офицер болсон, эрдэм боловсролгүй, хар бор хүн боловч, хамгийн үнэнч сайхан сэтгэлтэй хүн байсан юм. Петровичийн замбараагүй байдлыг мэдэх тул эхнэр нь түүнийг захиргаандаа авчээ. Василиса Егоровна албаны ажлыг өөрийн гэрийн ажил мэтээр үзэх тул цайзын бүх хэргийг өөрийн гэртэй адил оройлон удирдана. Марья Ивановна удалгүй надаас цэмцгэнэхээ болив. Тэгээд бид танилцаж, би түүнийг ухаан оюун сэргэлэн охин гэдгийг мэдэв. Би аятайхан, тэр сайхан сэтгэлт гэр бүлтэй дасав. Тэр ч байтугай гарнизоны даамал долир Иван Игнатьичтэй дотно болж танилцав. Түүнийг Василиса Егоровнатай далд холбоотой мэтээр Швабрины хэлсэн нь ор мөргүй худал үг болов. Гэвч Швабрин ингэж ярьсандаа сэтгэл нь үл зовно. 

	Би офицер болоод, миний албан ажил надад хүнд биш байв. Бурхны авралаар ивээгдэн байгаа энэ цайзад үзэж харах ч юмгүй, сургууль ч үгүй, харуул ч үгүй ажээ. Гагцхүү комендант өөрийн хүслээр цэргүүддээ хааяа сургууль заавч, цэргүүдийг баруун зүүн мөрөө ялгах болгоогүй юм. 

	Швабринд хэдхэн франц ном байв. Би түүнээс нь авч уншсаар, харин утга зохиолд ихээхэн дуртай болов. Би өглөө бүр ном унших буюу юм орчуулж үзэх заримдаа шүлэг зохиодог байв. Хоолыг их төлөв комендантын гэрт идэж, тэнд хагас өдрөө өнгөрүүлдэг байлаа. Тэдний гэрт тэр хавийн сониныг хамгийн түрүүнд мэддэг эхнэр Акулина Памфиловнагийн хамт лам Герасим зарим үдэш ирдэг байв. Би Швабринтай өдөр бүр учирдаг байсан авч, түүний яриа зан ааш нь цаг өнгөрөх тутам надад эвгүй санагдах болов. Комендантын гэр бүлийн тухай үргэлжид шоглон ярих, ялангуяа Марья Ивановнаг муулан доромжлох нь надад тун эвгүй санагддаг байв. Энэхүү цайзад өөр танилцмаар хүн үгүй байв. Би ч байгаасай гэж хүсээгүй билээ. 

	Башкируудын довтолгооны тухай урьдчилан ярилцавч чухамдаа тэр нь үл үзэгдэнэ. Ингээд, манай цайзын орчин тойронд амгалан тайван байв. Гэтэл хоорондын алалдаанаас болж амар жимэр байдал тасалдав. 

	Би утга зохиолоор оролддог болохоо дээр хэлсэн, миний туршлага бол тэр үедээ зүгээргүй байснаар барахгүй Александр Петрович Сумароков4 хэдэн жилийн дараа миний зохиолуудыг үзээд, их л магтсан юм. Би нэг дуу бичсэн нь өөрт минь догь болсон шиг санагдав. Ер нь заримдаа зохиолчид зөвлөгөө хүсэх нэрийдлээр сайшаах сонсогчдыг эрдэг шүү дээ. Энэ учраас би бичсэн дуугаа сайхан хуулж бичээд, Швабринд аваачиж үзүүлэв. Ер нь энэ цайзад шүлэгчийн зохиолыг үнэлж чадахуйц чадалтай нь ганцхан тэр байж билээ. Би бага сага удиртгал тайлбар үгс хэлсний дараа өврөөсөө дэвтэр гаргаж уг шүлгийг5 уншив. 

	 

	Сайхан түүнийг мартаж

	Санаа амар суух гэж

	Санан санадаг Машагаас

	Сарниж зугтсаар явна би

	Гэвч надад үргэлж

	Гэгээн нүд нь харагдаад

	Амар тайван сэтгэлд минь

	Аюул зовлон учирч байна. 

	Түмэн энэ зовлонг минь

	Төгс сайн мэдээд

	Зэрлэг энэ нутагт

	Зэлүүд энэ газар

	Сайн сайхан бүхэнд чинь

	Санаа тавин олзлогдсон

	Өчүүхэн муу намайгаа

	Өрөвдөнө биз дээ, Маша минь! 

	 

	— За ямар байна даа? гэж би Швабринаас алба мэт магтаалыг хүлээж асуув. Гэтэл миний урмыг хугалан юм голдоггүй Швабрин маань дууг минь гавихгүй гэж шууд хэлэв. Яагаад муу байна гэж би урам хугарснаа нуун асуув. 

	— Ийм шүлгүүдийг миний багш Василья Кирилыч Тредьяковский6 л бичдэг байх. Наадах чинь янаглалын бадгуудтай сүрхий адил байна гэж тэр хариулав. 

	Дараа нь надаас дэвтрийг минь аваад, шүлгийн үг бадаг бүрийг хайр найргүй шүүмжлэн, намайг хамгийн гашуун үгээр дайрав. Би тэсэлгүй түүний гараас дэвтрээ булаан авч энэ яваа насандаа чамд өөрийнхөө зохиосон зүйлийг үзүүлэхгүй гэж хэлсэнд Швабрин энэ заналт үгийг минь доромжлон инээж, хэлсэн үгэндээ эзэн болж чадах нь уу үгүй юу үзье дээ. Иван Кузмичид хоолныхоо өмнө архи хэрэгтэй адил шүлэгч нарт заавал сонсогчид хэрэгтэй байдаг юм. Энэ эелдэг дурлал, шунал сэтгэлээ илчилж байгаа Маша гэгч чинь хэн бэ? Арай Марья Ивановна биш биз гэв. 

	Маша гэдэг хэн гэгч нь чамд падгүй хэрэг. Чиний санал чиний таавар надад хэрэг алга гэж би ууртайгаар хариулав.

	— Горьгүй шив дээ! Их зантай шүлэгч, бүрэг номхон амраг байна даа. Гэвч миний зөвлөгөөг сонс! Хэрэв чи захидал хаях гэж байгаа бол дуугаар хаяад хэрэггүй шүү гэж Швабрин намайг улам улам уурлуулав. 

	Эрхэм хүн та юу хэлэх гээд байна? шууд хэлчих л дээ гэж би хэлэв. 

	Дуртай хэлье чи хэрэв Маша Миронов бүрэнхий болоход чам дээр очиж байхыг хүсэж байгаа юм бол, эелдэг уян шүлгийн оронд, хос сүйх бэлэглэвэл дээр гэж хэлж байгаа юм гэж түүний хэлэхэд, миний уур бүр хүрч түүнийг яагаад ингэж бодож байна гэж би өөрийн уур хорсголыг арай ядан барьж асуув.

	— Би түүний зан авирыг цөмийг нь мэддэг юм! гэж тэр адтай инээж хариулав. 

	— Чи худал хэлж байна золиг минь! Чи бүүр ичгүүргүй гүжирдэж байна гэж би галзуу мэт хашхирав. Ингэхэд Швабрины царай нь хувирч. 

	— Би чамайг зүгээр өнгөрүүлэхгүй дээ. Та надтай алалдах гэж байна уу? гэв. 

	— Хэрэв дуртай цагт чинь бэлэн! гэж би баяртайгаар хариулсан юм. Учир нь тэр үед би түүнийг тасчин хаяхад бэлэн байж билээ. 

	Би тэр дороо Иван Игнатьич дээр очиход гартаа зүү бариад комендантын авгайн тушаалаар, хатаах мөөгийг хэлхэж байв. Тэр намайг хараад, 

	— Аа Петр Андреич минь! Амар байна уу! Таныг бурхан энд авчрав уу? Ямар хэргээр ирэв хэлж соёрхоно уу? гэж асуув. Би товчхоноор Алексей Иванычтай хэрэлдсэн. Тэгээд Иван Игнатьич таныг секундант болж өгнө үү гэж хүсэж ирснээ хэлэв. 

	Иван Игнатьич миний үгийг их л анхааралтайгаар сонсон ганц нүдээрээ намайг гөлийн харж байлаа. 

	— Та миний ярихыг соёрхоно уу. Та Алексей Иванычийг алах тэгээд би түүний гэрч болох юм уу? тийм үү дээ? аль үгүй юу? гэж асуув. 

	— Чухам тийм.

	— Өршөөгөөрэй, Петр Андреич минь та ямар хэрэг дэгдээх нь энэ билээ. Та, Алексей Иванычтай хэрэлдээ юу?

	Их юм болж дээ! Гайгүй ч хэрэг байна даа. Тэр таныг хараасан бол та түүнийг загнах хэрэгтэй. Тэр таны хоншоорыг цохивол та түүний чих рүү цохь, тэгээд хэд цохилцоод л салахгүй юу. Тэгвэл бид та нарыг эвлэрүүлчихнэ. Харин ойрхны нөхрөө ална гэдэг чинь олигтой хэрэг үү дээ! Түүнийг та алчихвал ч яах вэ. Алексей Иваныч ч гайгүй хэрэг. Би ч гэсэн түүнд дуртай хүн биш. Хэрэв тэр таныг хатгачихвал яана? Тэгвэл юу болох вэ. Үүний тэнэг нь хэн болох вэ хэлж соёрхоно уу? гэв. Цэцэн офицерын яриа намайг шийдсэн санаанаас буцааж чадсангүй. 

	— Та өөрөө л мэд. Дураараа л бол түүгээрээ харин би юу гэж түүнд гэрч болох юм билээ. Түүнийг үзэх нь юунд хэрэгтэй юм бэ? Хоёр хүн зодолдох нь ямар үзэгдээгүй, мэдэгдээгүй юм биш, хэлж соёрхоно уу? Бурхны авралаар би Шведүүдтэй ч, Туркүүдтэй ч тулалдаж үзсэн юм гэж Иван Игнатьич хэлэв. 

	Би секундантын үүргийг арай ядаж тайлбарлаж өгсөн ч Иван Игнатьич ер ойлгож авсангүй. 

	— Таны дур л даа. Харин би энэ хэрэгт ингээд оролцох бол Иван Кузмичийнд очиж, албан үүргийнхээ ёсоор цэргийн хороонд төрийн хэрэгт аюултай юм гарах гэж байна. Эрхэм комендант эртхэн арга хэмжээ авна уу гэж хэлэх хэрэгтэй байна? гэж Иван Игнатьич хэлэв. Үүнийг сонсоод би айн цочиж Иван Игнатьичийг комендантад нэг ч үгийг бүү хэлээрэй гэж гуйн чадлаараа аргадав. Сүүлд нь тэр нэг ч үг хэлэхгүй гэж надад ам алдав. Би ч түүнээс салж явлаа. Тэр үдшийг би хуучин хэвээр комендантынд өнгөрүүлэв. Би, хөгжилтэй амгалан байхыг оролдон, бусдад ямар ч сэжиг төрүүлэхгүйг хичээв. Энэ ч учраас нуршаант асуудлаас зайлахыг оролдож байсан юм. Гэвч надтай адил байдалд орсон хүмүүс биеэ магтан ярилцдагийн адил, тийм тайван байж чадаагүй гэдгээ хүлээнэ. Энэ орой би зөөлөн уярангуй сэтгэлтэй байсан юм. Марья Ивановна надад урьдхаас ч илүү таалагдав. 

	Би, Марья Ивановнаг эцсийн удаа ч харж байж магад гэж бодоход, тэр миний нүдэнд нэг л аятайхан харагдаж байлаа. Ингэж байтал Швабрин бас л хүрэлцэн ирэв. Би түүнийг бусдаас зайдуу газар аваачаад, Иван Игнатьичтай ярилцсан яриагаа хэлэхэд

	— Бидэнд секундант хэрэггүй. Секундантгүйгээр болно биз гэж Швабрин хүйтнээр хариулав. Бид хэрмийн дэргэд байгаа нуруутай өвсний цаана, маргааш өглөөний 7 цагт очиж үзэлцэхээр хэлэлцсэн билээ. 

	Бид хоёр их л найзархаг ярилцсан тул Иван Игнатьич үг алдаж

	— Ийм л байх хэрэгтэй. Сайн хэрүүлээс муу эв дээр шүү. Нэр хүндгүй боловч, эрүүл энх байна шүү дээ гэж намайг харж баяртайгаар хэлэв. 

	— Юу гэнэ ээ? Иван Игнатьич! Би дуулсангүй гэж комендантын авгай буланд сууж хөзрөөр мэргэлэх зуураа асуухад Иван Игнатьич минь аягүй хариуг ажиглаад, ам өгснөө санаж, юу гэж хариулахаа мэдэхгүй сандрав. 

	Швабрин түүнд амжин тусалж, 

	— Иван Игнатьич, бидний найрамдлыг сайшааж байна гэж хэлэв. 

	— Эрхэм минь, үгүй энэ чинь, чи хэнтэй хэрэлдэв? 

	— Бид Петр Андреичтэй нэлээд ихээхэн маргалдав. 

	— Юунд бил ээ?

	— Үнэхээр ялихгүй хэрэг. Өчүүхэн нэг дуунаас болж хэрэлдэв, Василиса Егоровна. 

	— Хэрүүлээ ч олжээ! Дуунаас болж... тэгээд яагаад хэрэлдсэн юм бэ?

	— Петр Андреич саяхан нэг дуу зохиогоод, түүнийгээ өнөөдөр миний дэргэд дуулсан юм. Тэгэхэд нь би бас өөрийнхөө дуртай дуугаа хэлж

	 

	Ахмадын охин! 

	Шөнө дунд зугаацаар битгий яв 

	 

	гэж дуулсан юм. Ер эндээс хямрал гарч уурласан авч, хэн бүхэн дуртай дуугаа чөлөөтэй дуулах эрхтэй шүү дээ гэж бодсон юм. Үүгээр л дууссан хэрэг л дээ. 

	Швабрины ичгүүргүй байдал намайг арай л галзууруулсангүй. Гэсэн ч түүний бүтүүлэг ёгт үгийг надаас өөр хэн ч ойлгосонгүй. Ядахдаа хэн ч анхаарсангүй. 

	Яриа, дуунаас шилжин шүлэг бичигч нарын тухай болов. Эд цөм олиггүй муу архичин хүмүүс гээд намайг шүлэг бичихээ болих хэрэгтэй. Албан ажилд ч хэрэггүй. Ер нь сайнд сургахгүй юм гэж нөхөрсгөөр зөвлөн хэлэв. Швабрины энд байлцах нь надад хүлцэшгүй байв. 

	Би удалгүй комендант ба түүний гэр бүлтэй хагацахын ёсыг гүйцэтгэн, гэртээ ирээд, сэлмээ эргүүлэн тойруулан үзээд, үзүүрийн нь хурцыг шалгаж 6 цаг өнгөрөөгөөд сэрүүлэхийг тушаагаад унтав. Маргааш өглөө нь би болзсон цагтаа нуруутай өвсний дэргэд тулалдах дайснаа хүлээж байв. Швабрин ч удалгүй ирэв.

	Биднийг олоод авч магадгүй шүү, түргэлье гэж тэр надад хэлэв. Хоёулаа мундирээ тайлж, дан камзолтайгаа үлдээд, сэлмүүдээ сугалан авцгаав. Гэтэл өвсний араас Иван Игнатьич шархтсан таван цэргийн хамт гэнэт гарч ирээд, комендантын дуудуулсныг хэлэхэд нь бид гашуудалтайгаар хүлээн авав. Цэргүүд биднийг бүсэлж, гайхалтай ихэмсгээр алхлахыг даган, хэрмийн зүг явав. Бид шууд явж, комендантын байшинд ороход Иван Игнатьич үүдийг нээж, "авчрав!" гэж бахархан хэлэв. Дараа нь биднийг Василиса Егоровна угтаж

	— Аа эрхмүүд минь, ямар шиг байна даа? Яагаад юунд манай хэрэмд алалдааны явдлыг дэгдээх нь энэ вэ? Иван Кузмич эднийг одоохон дайчлан баривчил! Петр Андреич! Алексей Иваныч! сэлмүүдээ нааш нь хураалга, хураалга. Палашка энэ сэлмүүдийг пинд аваач. Петр Андреич! би чамайг ингэнэ байгаа гэж санасангүй. Сэтгэл чинь яасан зовдоггүй юм бэ? Алексей Иваныч ч яах вэ, хүний амины хэргээр гвардиас хасагдаад, бас бурханд ч сүсэглэдэггүй юм. Харин чи яах нь вэ? Бас л тийшээ тэмүүлж байна уу?

	Иван Кузмич эхнэрийнхээ үгийг дүүрэн зөвшөөрч, 

	— Сонсож байна уу чи, Василиса Егоровна үнэн хэлж байна шүү. Халз тулах явдал цэргийн дүрэмд хориотой байдаг юм шүү гэв. Энэ завсар Палашка бидний сэлмүүдийг хураан авч, пинд аваачив. Үүнд би инээдээ барьж чадсангүй Швабрин харин ихэрхэг хэвээрээ байж

	— Би танд бүх хүндэтгэлээ илэрхийлэн хэлэхэд, та дэмий ингэж санаа зовж, биднийг хариуцлагад тулгаж байна. Энэ бол Иван Кузмичийн мэдлийн хэрэг тул та өөрт нь шилжүүлэх юм биш үү гэж авгайд нь хүйтнээр хэлэв. 

	Аа! эрхэм минь ер нь эхнэр, нөхөр хоёр ч нэг амьтай нэг санаатай юм биш үү. Иван Кузмич ээ! Дахиад Иван Кузмич! Чи юунд эвшээлгээд байгаа юм. Одоохон эднийг ус талх хоёроор хоолыг нь хязгаарлаж шоронд суулга. Эдний тэнэг нь арилаг. Тэгээд Герасим ламаар Эпитим уншуулъя л даа. Бурханд мөргөж нүглээ наманчлаг. Олны өмнө гэмээ хүлээг. 

	Иван Кузмич яаж шийтгэхээ мэдэхгүй байв. Марья Ивановнагийн царай цайран байв. Оргилсон уур хилэн бага багаар дарагдаж комендантын эхнэр ч тайвшраад бид хоёрыг албадан үнсэлцүүлэв. 

	Палашка, бидний сэлмүүдийг авчирч өгөв. Бид комендантынхаас гарахдаа эвлэсэн мэт болж гарав. Иван Игнатьич биднийг үдэж, гаргасанд би, 

	— Та комендантад мэдэгдэхгүй гэж надад ам алдаад, түүндээ эзэн болохгүй яасан ичдэггүй хүн бэ гэж ууртайгаар хэлэв. 

	— Бурхан мэднэ. Би Иван Кузмичид түүнийг хэлээгүй шүү. Харин Василиса Егоровна цөмийг надаас тагнан мэдээд комендантад мэдлийг өгөлгүйгээр өөрөө захиран явуулсан юм байхгүй юу. Гэвч бурхны авралаар ингээд, өнгөрсөн нь яамай даа гэж хэлээд эргэж гэртээ оров. Швабрин бид хоёр хоёулаа үлдэв. 

	— Бидний хэрэг үүгээр дуусгал болж чадахгүй байх аа гэж миний хэлэхэд. 

	— Тийм байлгүй яах вэ, та хорт үгнийхээ хариуд нусаа урсгах болно доо. Гэвч бидний хойноос сэрэмжлэн харах байх. Иймд бид нэг хэдэн өдөр сайн юм шиг байх хэрэгтэй болно. За баяртай гэж Швабрин хариулаад, бид гэмгүй юм шиг салж явлаа. 

	Би комендантынд эгж ирээд, хуучин байдлаар Марья Ивановнагийн дэргэд суув. Иван Кузмич гэртээ үгүй байсан ба Василиса Егоровна гэрийн ажлаар оролдон байсан тул, бид хоёр нам дуугаар ярилцав. Марья Ивановна минь, Швабринтай хэрэлдсэн бүх явдалд сэтгэл зовж байснаа эелдэг зөөлнөөр ярив. 

	— Та нарыг сэлмээр тулалдах гэж байхыг сонсоод би ухаан алдав, эрчүүд бас хачин шүү. Долоо хоногт мартаж орхих үгийн төлөө амиа, нэр хүндээ бузарлах, түүнийг... Сайн байдлыг ч өгөхөд буцахгүй. Ээ бас даа гэвч хэрүүлийг өдөөгч нь та биш, Алексей Иванычийн буруугаас болсон биз гэж би найдна. 

	— Марья Ивановна та юунд тэгж бодож байна. 

	— Үгүй зүгээр... тэр чинь хүнийг их элэглэдэг хүн байгаа юм. Би Алексей Иванычид дургүй. Би түүнийг жигшдэг. Гэвч хачин юм. Түүнд ингэж жигшигдэхийг ер хүсдэггүй. Энэ нь намайг айлган зовоох сон, 

	— Марья Ивановна та юу гэж бодож байна? Та түүнд таалагддаг уу, аль үгүй юу? Марья Ивановнагийн царай улайн түгдэрч, 

	— Миний бодоход би түүнд таалагддаг байх гэв. 

	— Юунд та тэгж боддог бол.

	— Тэр миний гарыг гуйсан юм. 

	— Гуйсан гэнэ ээ. Тэр таны гарыг гуйсан юм уу? Хэзээ билээ?

	— Ноднин жил таны ирэхээс хоёр сарын өмнө. 

	— Та тэгээд зөвшөөрсөнгүй юу?

	— Таны харсаар байгаа хэрэг, Алексей Иваныч хэдийгээр ухаантай, сайн овгийн хөрөнгөтэй хүн авч олны өмнө титэм өмсөөд түүнтэй үнсэлдэхдээ би юу бодож байх юм бэ... яасан ч үгүй! Ямар ч сайн сайхан байдалтай ч гэсэн үгүй. 

	Марья Ивановнагийн яриа миний нүдийг нээж нэлээд зүйлийг мэдрүүлэв. Швабрин нь хорт шог үгсээрээ Марья Ивановнаг хорлох гэж явдгийг ойлгов. Нээрээ ч тэр, бид хоёрын харилцан сэтгэлтэйг ойлгоод биднийг бие биеэс салгаж хөндийрүүлэхийг оролдсон хэрэг байжээ. Бидний хэрүүлийн үүсэл болсон үгийг бүтүүлэх шог инээдмийн үг болохоор ч барахгүй урьдаас бодож хэлсэн гүтгэлгийн хорт яриа болохыг мэдэж бүүр ч жигшмээр болов. Хорт үгт хэрцгий түүнийг залхаах санал надад улам их болж би зохистой тохиолыг тэсвэрлэшгүй хүлээх болов. 

	Төдий л удсан ч үгүй маргааш нь нэгэн гунигт дуу зохиох гэж шүлгийн цохилтыг бодон үзгээ хэмлэж суутал, Швабрин ирж цонхны доор тогшсонд би үзгээ тавьж сэлмээ аваад гарч очив. 

	— Хойшлуулахын хэрэг юу билээ. Бидний хойноос сэжиглэн дагаж байгаа юм алга байна. Гол руу очъё. Тэнд хэн ч бидэнд саад болохгүй гэж Швабрин надад хэлэв. Би дуугүй явав. Эгц рүү өргөн зөрөг замаар явж, голын дэргэд хүрээд бид сэлмүүдээ сугалан бэлтгэв. Швабрин намайг бодвол аргатай боловч би түүнээс хүчтэй, зоригтой байлаа. Урьд цэрэгт байсан monsieur Бопре гэгч хүн надад хэдэн удаа сэлэм эргүүлэх сургууль заасан бөгөөд тэр сургуулиа би энд хэрэглэв. Швабрин намайг ийм айхтар дайсан гэж бодсонгүй байжээ. Бид нэлээд удаан хоёр биедээ хор хийж чадсангүй байж, сүүлд Швабрины бие сулран эхлэхэд, би нэлээд шаламгайлан шахсаар голын эрэгт тулган байтал гэнэт нэрээ чангаар дуудахыг сонсож, эргэн хартал Савельич миний хойноос уулын бэл рүү зөрөг замаар гүйн явахыг үзэв. Энэ завсар баруун мөрийн доор цээжний тус газар хатгах мэт болон ухаан алдан газар унав.

	 


ТАВДУГААР БҮЛЭГ
ДУРЛАЛ

	 

	Ай даа сайхан охин минь, охин минь

	Аваал эрд очих гэж битгий яар

	Аав ижийгээсээ урьдаар асуу

	Ах дүү отог омгийнхноосоо асуу

	Аливааг ялгах ухаантай бол! 

	Авдар дүүрэн инжтэй бол! 

	Ардын дуу 

	 

	Надаас сайхантай учирвал намайг чи мартна даа

	Надаас муухайтай учирвал намайг чи санана даа

	Бас. 

	 

	 

	Би сэхээ ормогц, нэлээд удаан юу болсныг ойлж ядав. Нэгэн танихгүй айлын орон дээр хэвтэж байв. Бие их ядарсан ажээ. Савельич миний өмнө лаа барин зогсоно. Нэгэн хүн миний эгэм мөрийг ороосон даавууг болгоомжтойхон тайлж байв. Бага багаар ухаан орж, өөрийнхөө халз тулж цавчилдсанаа санаад, шархтсаныгаа тааварлан мэдэв. Гэтэл үүд дуугаран "за ямар байна?" гэж шивнэн асуухад бие минь зарс хийв. Савельич шүүрс алдаж "мөн хэвээрээ байна. Ухаан ороогүй одоо тав хоног болж байна" гэж хариулав. Би эргэх гэсэн боловч чадсангүй, "Би хаана байна? Энд хэн байна?" гэж хүчлэн хэлэхэд нь Марья Ивановна над ойртон ирж тонгойн "юу гэнэ? Таны бие ямар байна?" гэв. 

	— "Ай тэнгэр минь ээ, энэ Марья Ивановна та мөн үү? Над хэлнэ үү" гэж аяархан дуугараад тэнхээ алдран дуугүй болов. 

	Савельич дуу алдаж, түүний нүүрт баярын байдал илэрч "мэдээ оров! мэдээ оров!” гэж дахин давтан хэлээд: "Өршөөлт эзэн минь ээ! За Петр Андреич минь чи намайгаа их айлгав! Хөнгөвтөр байна уу? таван хоног шүү" гэхэд Марья Ивановна түүний яриаг тасалж

	"Савельич ээ, үүнтэй бүү их ярь. Бие нь их сулхан байна" гээд гадагш гарч үүдийг аяархан хаав. Миний санаа бодол донслов. Ингээд би комендантынд байж билээ. Марья Ивановна над дээр орж ирэв. Би Савельичээс хэдэн юм гуйхыг хүссэн боловч, тэр толгойгоо сэгсрэн чихээ бөглөсөнд, би гомдосхийж, нүдээ аниад, удалгүй нойртоо дийлэгдэж унтав.

	Би нойрноос сэрж, Савельичийг дуудсан авч харин түүний оронд миний өмнө Марья Ивановна харагдаж, түүний яруухан хоолой намайг мэндлэв. Энэ үед миний сэтгэл хэчнээн амттайгаар эмзэглэн байсныг би үгээр хэлж чадахгүй байна. 

	Би түүний гарыг шүүрэн авч үнэрлээд, уярлын нулимсыг цувруулан, биедээ наалдуулсанд, Маша гараа татсангүй... Харин гэнэт түүний энхрий уруул, миний хацарт ойртон булбархнаар халаан озоход нь миний бүх бие халуу оргиж "хайрт хонгор Марья Ивановна аа, миний эхнэр болж, над жаргалыг хайрлахгүй юу" гэж би түүнд хэлэхэд тэр гэнэт ухаарч "Бурхан өршөөж, санаагаа тайвшруул. Та бас аюулаас гараагүй байна шүү дээ, шарх чинь задарч магад шүү дээ. Болгоомжлох хэрэгтэй. Ядахдаа миний төлөө биеэ гамна л даа" гэж гараа надаас татангуут хэлэв. 

	Тэгээд намайг баярт ташууруулан үлдээж, гарч явав. Миний баясгалан намайг эрүүл мэнд болгож, Марья Ивановна одоо минийх болно! надад дуртай юм байна гэдэг бодол минь, эрхтэн бүхэнд тарж байв. 

	Үүнээс хойш бие минь цаг тутам сайжирсаар байв. Намайг хорооны үсчин эмнэж байсан юм. Энэ тосгонд өөр эмчгүй байсан боловч, бурхан минь харин цэцэрхсэнгүй юм сан. Байгалийн байдал ба залуу нас минь, өвчнийг хурдатган эдгэрүүлэв. Комендантын гэр бүлийн хүмүүс цөм надыг сувилав. 

	Марья Ивановна миний дэргэдээс холдохоо бүр болив. Мэдээжийн хэрэг, эвтэйхэн дохио гарахтай зэрэг, түрүүчийн тасалдсан сэтгэлийн илчлэлийг сэргээхэд минь Марья Ивановна, миний үгсийг тогтвортойгоор сонсож, ямар ч маяглалгүйгээр над зүрхнээсээ таалалтай болохыг илчилж, эцэг эх нь түүний жаргалаа олсонд баяртайгаар зөвшөөрөлгүй яах вэ гэж хэлэв. 

	"Гэвч чи сайн бодож үз. Чиний эцэг эхийн талаас ямар ч саад тотгор байхгүй биз?" гэж нэмэв. 

	Би бодож үзэв. Эхийн эелдэг зан байдлыг ч сэжиглэсэнгүй, харин эцгийн зан авир ба түүний бодлын шинж байдлыг мэдэх тул, миний дурлал түүний сэтгэлийг төдий л хөдөлгөхгүй биз. Харин үүнийг залуу хүний шалиг зан гэж үзнэ байх гэж бодогдов. Би энэ тухай ариун сэтгэлийн угаас Марья Ивановнад илчлэн хэлээд, эцэгтээ аль болохуйц сайхан үгтэй захидал бичиж, эцэг эхийн ерөөлийг гуйхаар шийдэв. Бичсэн захидлаа, Марья Ивановнад үзүүлсэнд захидал нь туйлын сэтгэл хөдлөм болж, үнэмшигдэх нь лав гэж залуу насны итгэл ба дурлалын эмзэг зүрхний угаас тэр захидал заавал ч хэргийг бүтээнэ гэж итгэв. Эдгэрснийхээ эхний өдрүүдэд би Швабринтай эвлэрэв. Иван Кузмич надад энэхүү халзлан тулалдсаны тухай хүүрнэн: "Ай, Петр Андреич! би чамайг хатгалцсаны чинь тул, дайчлан залхаавал зохих байсан юм. Гэтэл чи тэрхүү шийтгэлгүйгээр залхаагдсан ажээ. Харин Алексей Иваныч, талхны дэлгүүрт манаатай сууж байгаа, сэлэм нь Василиса Егоровнагийн мэдлийн дор цоожтой бий. Тэр тэндээ ухаарч гэмээ гэмшиг гэж хэлэв. 

	Би зүрхэндээ өс хонзон хадгалмааргүй баясгалантай байсан тул, Швабриныг суллахыг гуйсанд өршөөлт сайн комендант эхнэртэйгээ зөвлөж байгаад, Швабриныг суллав. Швабрин над дээр ирээд, бид хоёрын хооронд болсон мөргөлдөөний тухай гэмшил хийгээд өөрийн бүх гэмийг хүлээх болж, өнгөрсөн энэ явдлыг мартахыг гуйв. 

	Би төрлөхийн цагаан сэтгэлтэй тул, бидний хэрүүл ба түүнд цавчигдсан шархны явдлуудыг цөмийг хэлтрүүлэн уучлав. Намайг гүтгэж байгаа нь гагцхүү өөрийн биеийг тоосон ба Марьяд тоогдсонгүйгээс гарсан болох тул, заяагүй тэр өөрийн хардагчийг уудам санаалан өршөөнө. Төдий л удалгүй, би бүрэн эдгэрч, өөрийн байшиндаа очиж чадах болов. Би захидлынхаа хариуг тэсвэрлэж ядан хүлээж байв. Түүнд итгээгүй байсан учир муу зөнг дарж ядан байсан билээ. Василиса Егоровна түүний нөхөрт хоёр бодлоо хэлээгүй байсан боловч, хэлэх үг минь тэдэнд гайхагдахгүй нь тодорхой байж билээ. Би ч гэсэн Марья Егоровна ч гэсэн өөрсдийн бодлоо тэднээс нуухыг хичээдэггүй байсан юм. Бас тэд бидний энэ байдлыг зөвшөөрнө гэхэд итгэж байсан юм. Ашгүй нэгэн өглөө Савельич гартаа захидал барин орж ирэв. Тэр захиаг авахад миний гар салганаж байв. Захидлын адрес нь эцгийн гараар бичигдсэн ажээ. Үүнээс өмнө бол захидлыг ихэвчлэн эх минь бичээд, эцэг минь эцэст нь хэдэн үг тавьдаг байсан юм. Гэтэл энэ захиаг эцэг минь бичсэнийг үзэхэд нэг л эвгүй юм шиг санагдав. Би дугтуйг удтал задалж чадсангүй. Харин дээр бичигдсэн "Оренбург мужийн Цагаан уул цайзад сууж байгаа миний хүү Петр Андреевич Гриневт" гэсэн эрхэмсэг үгийг нь дахин дахин уншив. Би энэ захиаг үсгийн хэлбэрээр нь доторх зүйлийг таамаглахыг оролдов. Тэгээд эцэст нь аргагүй задалж, эхний мөрийг нь уншихад бүх хэрэг базаахгүй болсон нь тодорхой байлаа. Тэр захидал нь "Хүү Петр минь ээ Мироновын охин Марья Ивановнатай эр эм бололцоход бидний ерөөлт үгс зөвшөөрлийг гуйж бичсэн захидлыг чинь энэ сарын 15-нд хүлээн авав. Үүнд би чамд энэ явдал дээр ерөөлт үгс, зөвшөөрлийг олгож чадахгүйгээр барахгүй, харин чамайг бяцхан хүүхдийг хэрхэн сургадагчлан чиний офицер тушаалыг хайхралгүй замыг чинь зааж хэрэгт чинь оролцоно гэж бодож байна. 

	Учир нь чи сэлэм зүүх хүндэт үүргийг хүлээх болоогүй юм байна. Чамайг эх орноо хамгаал гэж тэр сэлмийг өгсөн болохоос биш, чамайг өөртэйгөө адилхан тэнэг новшнуудтай хатгалц гэж өгсөн юм биш шүү. Одоо даруйхан Андрей 

	Кириловичтай чамайг Цагаан уулнаас цааш газар шилжүүл гэж захидал бичнэ. Чиний халз тулалдаад цавчилцаад шархтсан тухай эх чинь сонссоноос болж, сэтгэлийн зовлон болоод, одоо өвчтэй хэвтэж байна. Ер нь чи ямар хүн болох бол доо? Хэдийгээр бурхны авралд итгэж чадахгүй боловч, чамайг засраасай гэж бурханд мөргөе. Чиний эцэг А. Г." гэжээ. 

	Энэ захидлыг уншмагц миний дотор элдвийн бодол төрөв. Эцэг минь намайг ийнхүү аль муу үгнүүдийг цуглуулан хараасанд, би нэлээд гомдов. Марья Ивановнагийн тухай тэгж, тоомсоргүйгээр хэлсэн нь туйлын зохимжгүй, бүр ч буруу юм шиг санагдав. Цаашид намайг Цагаан уулаас өөр газар шилжүүлэх бодол нь намайг цочоосон боловч, эхийн бие өвчтэй байгаа нь намайг бүр ч шаналгав. Тэрчлэн сэлмээр хатгалцсаныг миний эцэг мэдсэн нь лав. Энэ, Савельичээс болов гэж бодоод, түүнд уурлав. Би явцуу тасалгааныхаа дотор холхин алхаж явснаа, Савельичийн өмнө очиж ууртайгаар ширтэн чамаас болж, би бүтэн сар шархтайгаар үхлийн торон дээр ширтэн байсанд минь чи ханахгүй, бас эжийг минь алах гэж бодов уу гэхэд Савельич аянгад цохигдох мэт болоод, 

	— Эзэн минь өршөө! Та юу гэж айлдаж байна вэ? Би, чиний шархтсан явдалд холбогдолтой юм гэнэ. Бурхан нүдтэй шүү. Би чамайг Алексей Иванычийн сэлмээс биеэрээ хамгаалах санаатай гүйсэн юм сан. 

	Гэвч золигийн хөгшин нас, саад хийсэн юм сан даа. Би чиний эжийд ямар гэм хийсэн юм бол доо? гэж бараг л эхэр татан уйлах шахаж хэлэв.

	— Харин л дээ чи юу гэсэн юм бол? Хэн чамд, миний тухай хов бич гэж хэлсэн юм бэ? Чамайг миний дэргэд тагнуулаар явуулсан юм уу? гэж миний хэлэхэд Савельич нулимсаа асгаруулан

	— Би чиний тухай хов бичсэн гэж үү? Хан хурмаст тэнгэр минь! Чи надад ноёны бичсэн захидлыг уншиж соёрх л доо! Чи үүнийг уншаад, би юу гэж хов бичсэнийг минь мэднэ дээ! гээд өврөөсөө нэгэн захидал гаргаж өгөхөд нь, уншвал «Хөгшин нохой минь, би чамд хатуу захиж өгсөөр байтал, миний хүү Петр Андреичийн хийсэн хэргийг надад мэдэгдэхгүй байдаг чинь юу вэ? Харин энгийн улс надад хэлж мэдүүлэв шүү. Ичихгүй байна уу? Чи хүлээсэн үүргээ, эзнийхээ зааврыг ингэж биелүүлдэг юм уу? Муу хөгшин нохой чамайг даа. Үнэнийг нууж, залуу хүнтэй хуйвалдсанд чинь, би чамаар гахай хариулуулна шүү. Үүнийг хүлээн авмагц хүүгийн минь бие зүгээр болж байна гэж бичиж байгаа нь үнэн худал, чухам хаанаа шархтсан түүнийг нь аль зэрэг эмнэж сувилан байгаагийн тухай захидал бичиж ирүүлэхийг даалгая" гэжээ. Үүнд Савельичийн хэлдэг үг цөм зөв байсан бөгөөд түүнийг басамжлан сэжиглэж, дэмий зэмлэсэн нь буруу хэрэг болжээ. Ингээд би хэдийгээр өршөөлийг гуйсан боловч, өвгөний уур тайтгараагүй байсан тул тэр

	— Амьд явахад их юм үзэх юм даа. Өөрийн эздээс ямар их хишгийг хүртэв. Би хөгшин нохой, гахай хариулагч, бас чиний шархтсаны шалтаг юм биз дээ? Үгүй ээ, би биш Петр Андреич минь! Гагцхүү муу чөтгөрийн Мусьегээс болсон хэрэг шүү. Хатгах, газар дэвсэх явдлаар өшөөтөн хүмүүсээс биеэ хамгаалахад сайн байдаг шиг төмөр шороор хатгалцах, дэвхцэх дэвсэхийг, танд тэр сургасан шүү дээ. Ийм юм болохын тул Мусьег хөлслөн, илүү мөнгө зарцуулах хэрэгтэй л байсан юм байгаа даа! гэж дахин давтан хэлэв. 

	Миний явдлын тухай хэн эцэгт минь бичив? Генерал уу? Үгүй тэр ч, миний хойноос төдий л их санаа зовдоггүй им. Иван Кузмич бол миний цавчилдсан тухайн явдлыг рапортлохгүй л байх ёстой юм сан гэх мэт таавруудаар толгойгоо мансууруулав. Тэгээд эцэст нь би, Швабриныг хардан сэжиглэв. Үнэхээр тэгсэн ч, гагцхүү Швабрин миний энэ явдлын тухай бичиж, намайг энэ цайз, комендантын гэр бүлээс холдуулан салгавал ашиг олох байв. Би энэ бүх явдлыг Марья Ивановнад хэлэхээр очвол, тэр намайг шатан дээрээ угтаж

	— Юу болчхов та? Та яасан цонхигор юм бэ? гэж намайг хараад хэлэхэд нь

	— Цөм дүүрсэн хэрэг болжээ! гээд, эцгийнхээ захидлыг өгөв. 

	Марья Ивановна захидлыг уншаад, царай нь цайж, гараа салгануулан, захидлыг эргүүлж өгөв. 

	— Миний заяа дутаж л дээ... Намайг таны эцэг эх, гэр бүлдээ багтааж авах дургүй юм байна. За яах вэ бурхны аврал тийм юм биз! Бидний заяа ямар хувьтайг бурхан биднээс илүү мэднэ. Яана ч гэх вэ дээ. Петр Андреич та л жаргалтай л байж үз... гэж хоолойгоо чичрүүлэн хэлэхэд нь би түүний гарыг барьж аваад,

	— Ийм байж болохгүй! Чи надад дуртай тул, би юу ч болсон буцахгүй. Одоо яваад, эцэг эхэд чинь үнэнийг хэлж мөргөе. Тэд, хатуу сэтгэлээр омогшихгүй энгийн хүмүүс шүү... тэд бид хоёрыг ерөөн адислаг, бид ургаа холбоё... харин миний эцгийг гуйж болно гэдгийг би лавтай итгэж байна. 

	Ээж минь бидний талд орохоор, аав минь заавал намайг өршөөнө... гэж хашхиран хэлэв. 

	— Үгүй, Петр Андреич минь, би чиний эцэг эхийн зөвшөөрөл адислалгүйгээр, чамтай суухгүй. Тэд, зөвшөөрөхгүй юм бол чи жаргалыг олохгүй шүү дээ. За яана гэх вэ. Бурхны аврал ийм байж дээ. Петр Андреич чи эсхүл хувь заяатай хүнээ олно. Эсхүл өөр хүүхэнд дурлана. Чамайг, бурхан хэзээ ч ивээнэ. Харин би та хоёрын төлөө л... гэж Маша хэлээд уйлан надаас холдон явахад би түүний хойноос тасалгаанд нь орох юм уу гэж бодсоноо нэгэнт биеэ барьж чадахгүй болсон тул гэртээ харив. 

	Би гүн их бодлого бодон уйтгарлан сууж байхад, Савельич миний бодож байсан зүйлийг таслан, гэнэт орж ирээд, эзэн минь би эзнийхээ тухай хов хэлдэг хүн үү, үгүй юу, бас эцэг хүү хоёрын хооронд яс хаях гэж хичээдэг хүн үү, үгүй юу, за үүнийг үз л дээ гэж юм бичсэн хуудсыг өгөхөд нь би авав. Тэр бол Савельич хүлээж авсан захидлынхаа хариу бичсэн байв. Би энэ захианы үгийг цөмийг хэлье:

	"Бидний өршөөлт эцэг эзэн Андрей Петрович минь ээ! Та зарц байсан боол намайг хөгшин нохой, эздийн зарлигийг гүйцэтгэхгүй байдагтаа чи ичихгүй байна уу гэж уурсан хилэгнэж айлдсан таны өршөөлт бичгийг хүлээн авав. Би хөгшин нохой биш. Таны үнэнч зарц. Буурал болтлоо танд үнэнчээр зүтгэн таны тушаалыг биелүүлж явсан билээ. 

	Петр Андреичийн шархтсаны тухай бичвэл, та бүхний лагшныг чилээх бол уу гэж бодсон юм. Одоо ч сонсвол, эрхэм эзэн эх Авдотья Васильевна айснаасаа болж өвдсөн гэнэ. Түүнийг эдгээхийн төлөө би бурхандаа залбирна. 

	Петр Андреич бол баруун мөрийн доогуур цээж рүүгээ 1 цун хагас гүнзгий шархтсан юм. Бид түүнийг эрэг дээрээс авчраад, комендантын гэрт хэвтүүлж, эндэхийн үсчин, Степан Парамонов гэгч эмнэж, одоо бурхны өршөөлөөр Петр Андреичийн бие сайн.

	Хэлэх муу юм огт алга. Дарга нар Петрийг нэлээд сайшааж үздэг мэт сонсогдох ба Василиса Егоровнагийн гэрт төрсөн хүүгээс нь ялгалгүй байна. Түрүүчийн тэр хэргийг бол зэмлэлгүй өнгөрүүлж болмоор шиг, морь дөрвөн хөлтэй боловч бүдэрдэг юм гэдэг шүү дээ. Та бас намайг гахай хариулуулахаар явуулна гэж байна. Тэгсэн ч ноён таны таалал шүү дээ гэж боолын ёсоор гүнээ ёсолсон үүрд таны үнэнч зарц

	Архип Савельев" гэжээ. 

	Би сайн сэтгэлт өвгөний бичсэнийг уншихдаа инээдээ барьж чадсангүй. Би, эцэгтээ захидал бичих чадалгүй байсан юм. Харин, эхийнхээ санааг тайвшруулахад Савельичийн захидал гүйцэд мэт санагдав. 

	Түүнээс хойш миний байдал өөрчлөгдөв. Марья Ивановна ч гэсэн, надтай төдий л их үг ярилцахгүй, бүр ч надаас, болбол зугтахыг оролддог болжээ. 

	Комендантын гэр надад нэг л зэвүүн болж, би агуураар гэртээ ганцаар сууж дасав. 

	Эхэндээ энэ тухай Василиса Егоровна үглэдэг байснаа сүүлдээ миний этгээдийг мэдээд, намайг зоргоор минь байлгадаг болов. Иван Кузмичтай гагцхүү албан ажлын цагт уулздаг болов. Швабринтай уулзах хүсэлгүй байсан тул маш ховор уулздаг байв. Тэр надтай дайралдахдаа, ёгт үг шидлэх тул миний сэжиглэл зөв биз гэдгийг батлав. Миний амьдрал хөгжилгүй болж, ганцаардал, дэмий бодлын гүн харанхуйд би төөрөлдөв. Дурлал минь эзгүй хоосонд, дэмий ноцож, цаг өнгөрөх тутам миний байдал улам хүндрэв. Би ном унших, зохиол бичих дургүй болж сэтгэл минь буув. Би галзуурах буюу завхралын замд орохоос их л айж байв. Гэтэл миний бүх амьдралд, хожим чухлаар нөлөөлөгдсөн явдал гэнэт гарч, миний сэтгэлийг хүчтэй бөгөөд сайхнаар доргилуулав.

	 


ЗУРГААДУГААР БҮЛЭГ
ПУГАЧЕВ

	 

	Хөгшин бидний юу хэлэхийг

	Хүүхэд залуус минь сонсоцгоо. 

	Дуу

	 

	Би нүдээрээ үзэж өнгөрүүлсэн хачин явдлуудыг бичихийн өмнө 1773 оны үед Оренбург мужийн байдал ямар байсан тухай хэдэн үг хэлэх ёстой байна. 

	Энэ өргөн баялаг мужид саяхан, оросын хааны харьяанд орсон нэлээд олон тооны хагас зэрлэг ястнууд нутагладаг байсан юм. Тэдгээрийн үргэлждийн бослого, хууль болон ард нийтийн амьдралд дасаагүй чанар хөнгөмсөг болоод хатуу хэрцгий байдал нь эрхэндээ барьж байхын тул засгийн газар цаг ямагт сэргийлж байх хэрэгтэй байв. Эндхийн цайзууд нь тохиромжтой гэсэн газар байгуулагджээ. Тэдгээрийн ихэнхэд яицын нутгийн унаган эзэд казахуудыг суулгасан байдаг билээ. Гэтэл энэ газрын амгалан тайван аюулгүй байдлыг хамгаалах ёстой. Яицын казахууд нь сүүлийн үед өөрсдөө засгийн эрхэнд аюултай тайван бус иргэд болжээ. 1772 онд генерал майор Траубенберг тэдгээр казак цэргүүдийг сахилгатай байлгахын тулд дэндүү ширүүн арга хэрэглэснээс болж, тэдний төв хотод нь бослого дэгдсэн юм. Энэ бослогын үест Траубенбергийг зэрлэгээр алж, захирах хүмүүсийг дур зоригоор тавьж, томилсон юм. Гэвч эцэстээ энэ бослогыг үрлэн сумаар зад номготгож оргогсдыг хатуу шийтгэсэн билээ. 

	Энэ бүх явдал намайг Цагаан уулын цайзад очихоос өмнө болж өнгөрсөн юм. Харин намайг очсоноос хойш цөм нам гүм болсон мэт байж билээ. Эрх баригчид зальтай босогчдын гэмшсэн мэт хуурамч үгэнд нь дэндүү итгэжээ. Гэтэл нөгөө босогчид сэм хуйвалдан будилаан гаргах тохиромжтой цагийг хүлээцгээн байв. 

	За ингээд өөрийн яриандаа оръё. Нэгэн үдэш (1773 оны 10 дугаар сарын эхээр) би гэртээ ганцаараа сууж, намрын салхины исгэрэлтийг сонсон, цонхоороо сарны дэргэдүүр гүйн өнгөрөх үүлсийг харж байв. Комендант намайг дуудсаныг хүн ирж хэлэв. Би тэр даруйд очихоор явав. Комендантынд Швабрин, Иван Игнатьич, казакийн аравны дарга нар байв. 

	Харин Василиса Егоровна ч байхгүй, Марья Ивановна ч байхгүй байлаа. Комендант надтай догдолсон сэтгэлээр мэндлэв. 

	Үүдээ түгжин, аравны даргыг үүдэндээ зогсоож, бид нарыг суулган өврөөсөө бичиг гаргаж, 

	— Эрхэм офицерууд аа! Чухал мэдээ иржээ. Генералын бичсэн зүйлийг сонсоцгоо гээд нүднийхээ шилийг зүүж цааш уншсан нь. 

	«Цагаан уулын цайзын комендант ноён ахмад Мироновт цагдан харгалзах газраас оргон зайлсан Дунайн казак дэслэгч Емельян Пугачев өөрийгөө талийгаач гуравдугаар Петр хаан гэж нэрлээд, хэрцгий бүлэг дээрэмчдийг цуглуулан нэгтгэж, цайзын тосгодод үймээн бослого гаргаж, одоо хэд хэдэн цайзуудыг эзлэн аваад, сүйтгэж энд тэндгүй дээрэм хийж хүн алах зэрэг явдлыг гаргаж байгааг та нарт мэдэгдье. Иймд үүнийг хүлээн авмагц энэхүү дээдэс хүний нэрийг зээлдэгч үл бүтэх этгээдийг няцаахын тулд зохих арга хэмжээг ноён ахмад та даруй түргэн авагтун. Хэрэв тэр хулгай танд даагдсан цайзыг дайран довтлох бол бүрмөсөн сөнөөхийг оролдох ажаамуу!» гэж уншив. 

	— Зохих арга хэмжээ ав гэнэ шүү. Хэлэхэд ч амархан байна л даа. Тэр золигууд, сүрхий хүчтэй бололтой гэтэл итгэж найдахад бэрхтэй казакуудыг тоололгүйгээр, бидэнд зөвхөн зуун гучин хүн байна шүү дээ. Максимыч минь бүү гомдоорой (гэхэд нь аравны дарга инээмсэглэв) гэвч ноён офицерууд минь яах ч аргагүй хянамжтай байцгаа! Харуул, шөнийн манааг тавин чандалцгаа! Хэрэв дайран ирвэл, шууд хаалгаа хааж, цэргүүдийг гаргах хэрэгтэй. 

	Максимыч чи казакуудаа сайн хянаж байх хэрэгтэй. Их буугаа шалгаж үзээд сайн цэвэрлэ! За хамгийн чухал нь цайзын доторх хүмүүст эртээс мэдүүлэхгүйн тулд энэ хэргийг нууц хадгалах хэрэгтэй гэж нүдний шилийг авч цаасаа эвхэх зуур комендант хэлэв. 

	Эдгээр тушаалыг өгөөд Иван Кузмич биднийг тараав. Би Швабринтай хамт саяын сонссон зүйлийг ярьсаар гарлаа. 

	— Чи энэ явдал юугаар төгсөнө байх гэж бодож байна гэж би асуухад, 

	— Харж л байна, бурхан болгооно биз. Одоодоо ч нэг их сүйд болох юм алга. Хэрэв... гэснээ гэнэт бодлого бодон хайнга байдлаар франц дууны аялгууг исгэрэв. Бид нууцыг сэрэмжлэн хадгалсан боловч Пугачевын бослогын тухай бүх цайзаар тархав. 

	Иван Кузмич, хэдийгээр өөрийн гэргийгээ ихэд хүндэтгэдэг боловч албаны хувьд итгэж хадгалуулсан нууцыг түүнд хэзээ ч илчлэхгүй байсан билээ. Ахмад генералаас захидал хүлээн авмагц лам Герасим Оренбург хотоос хачин сонин мэдээ сонсоод түүнээ сүрхий нууж байна гэж зохион хэлээд эхнэр Василиса Егоровнаг зайлуулах уран арга хэрэглэсэн юм. Василиса Егоровна тэр даруй ламын эхнэрийнд очихоор явахад нь Иван Кузмич охин Маша гагцаар үлдвэл уйдна, дагуулаад яв гэж хэлээд хоёулыг зайлуулжээ. Ингэж Иван Кузмич ганцаараа гэртээ эзэн болон үлдээд хүн явуулж бид нарыг дуудуулаад зарц хүүхэн Палашкагаа яриа сэм чагнаж болзошгүй гээд юм хадгалдаг пиндээ түгжжээ. Василиса Егоровна ламын эхнэрийнд очоод сонин юм юу ч дуулж чадсангүй ирэхэд нь эзгүй хооронд нь Иван Кузмич цуглаан хийсэн тэр үед нь Палашка пинд цоожтой байсныг мэдээд нөхөртөө хууртсанаа сая мэдэж түүнийг байцааж эхэллээ. Гэвч Иван Кузмич энэ довтолгоонд бэлтгэлтэй байсан учир огт сандралгүй сонивчхон эмдээ хариулан байлаа. 

	Өвгөн минь чи сонсож бай, ер нь манайхны эхнэрүүд сүрэл түлдэг болжээ. Үүнээс аюул гарч болзошгүй учраас хойшид эхнэрүүд сүрэл түлэхгүй, харин мод, харгана түлэх хэрэгтэй гэж би хатуу тушаал өгсөн юм гэхэд нь

	— Чи тэгвэл ямар хэрэгтэй зарц хүүхэн Палашкаг түгжсэн юм бэ? Биднийг эргэж иртэл энэ хөөрхий хүүхэн юунд юм хадгалдаг байшинд суув? гэж эхнэр нь асуухад Иван Кузмич ийм асуудалд хэрхэн хариулах тухай бэлтгэлгүй байсан тул нэг л их л замбараагүй зүйлийг ярив. Василиса Егоровна нөхрийнхөө муу санааг мэдэв. Бас хэчнээн асуувч, юм сонсож чадахгүй гэдгээ мэдээд асуултаа зогсож Акулина Памфиловна бүр тусгай аргаар бэлтгэсэн давсалсан усан хэмхийн тухай ярив. Василиса Егоровна бүхэл шөнө бодол болон унтаж чадсангүй байжээ. Өөрт нь мэдэгдэж болохгүйгээр ямар нэгэн хэрэг нөхрийн нь толгойд шингэснийг тааварлаж чадсангүй. Маргааш нь сүмийн мөргөл дуусаад эргэж явтал, их бууны аман доор хүүхдүүдийн чихсэн муу даавуу, чулуу, мод, шаахай зэргийг гарган цэвэрлэж байгаа Иван Игнатьичийг хараад, энэ цэргийн бэлтгэлийг ямар учраас хийж байгаа юм бэ? Киргиз нар довтлон ирэх гэж байгаа юм биш биз дээ гэтэл Иван Кузмич ийм ялимгүй зүйлийг надаас нуухгүй л бололтой билээ? гэж комендантын авхай бодов. 

	Эм хүний сонивчхон хүслээ тэвчин үл чадах учир бүх нууцыг Иван Игнатьичаас заавал мэдье гэж бодоод, түүнийг дуудлаа. Байлдагчийн болгоомжийг үгүй болгохын тул шүүхийн байцаагч нарын адилаар Василиса Егоровна, Иван Игнатьичаас бусад зүйлүүдийг асууж, аж ахуйн холбогдолтой зүйлээр зэмлээд, дараа нь хэдэн минут дуугүй байж, санаа алдсанаа толгойгоо ганхуулан,

	— Аа бурхан минь, ийм их сонин байх гэж дээ юу л болох бол доо гэхэд нь Иван Игнатьич

	— Нээрэн бурхан өршөөнө, цэргүүд хангалттай байна. Дарь ч их байна. Их буугаа би цэвэрлэчихлээ. Гайгүй дээ, Пугачевт цохилт өгчих нь ахайтан хишиг өгөхгүй бол албат хүртэж чадахгүй гэв. 

	Пугачев гэдэг чинь юун хүн бэ гэж комендантын эхнэр асуусанд Иван Игнатьич аргад нь орон ам алдав гэдгээ тааварлаад хэлээ хазав. Гэвч өнгөрчээ. 

	— Аа Василиса Егоровна, бүх учрыг хэлүүлэн авав. Харин сонссоноо цааш хэнд ч хэлэхгүй шүү гэж ам алджээ. Василиса Егоровна үнэхээр ч хэлсэн үгэндээ хүрчээ. Харин гагцхүү ламын эхнэрийн үнээ тал руу бэлчдэг байсан учир түүнийг нь үл бүтэх хүмүүс авчхаж магад гэж сэргийлснээс ламын эхнэрт хэлсэн юм. Удалгүй бүгдээр Пугачевын тухай ярих болов. Элдэв олон янзаар ярьдаг байлаа. Зэргэлдээ тосгонууд ба бусад цайзуудаар явж юу болж байгааг тагнуулахаар зангийг явуулав. Занги хоёр хоносны дараа, буцаж ирээд, цайзаас 60 мод хэртэй талд олон гэрэл гялалзаж байхыг үзсэн. Тэгээд башкир нараас сонсвол үл мэдэгдэх хүчин ойртож байгаа юм гэлцэнэ. Харин айгаад, цааш явж чадсангүй тул, бусад зүйлийг мэдэж ирсэнгүй ажээ. Цайзын казакуудын дунд ч сандарсан байдал гарлаа. Гудамж бүрд бөөнөөр овоорч, юм ярилцаж байгаад, драгуна буюу гарнизоны цэргийг харахтайгаа хамт тардаг боллоо. Тэдгээрийг туршихаар тагнуулчныг явуулав. Христосын шашинд орсон халимаг Юулай комендантад чухал мэдээнүүдийг хүргэж ирэв. Юулайн үгээр бол зангийн хэлж ирсэн нь худал байжээ. Зальт занги эргэж ирмэгц, бослого гаргагчид дээр очиж, тэдгээрийн удирдагчтай учрахыг хүссэнд зөвшөөрөн хүлээн аваад нэлээд удаан ярилцав гэж нөхдөдөө хэлсэн байв. Комендантын үгийг сонсмогц зангийг шоронд хийж, түүний үүрэгт ажлыг Юулайд шилжүүлжээ. Энэ шинэ зүйлийг казак нар ихэд дургүй хүлээн авчээ. Тэр ч байтугай комендантын тушаалыг гүйцэтгэгч Иван Игнатьич "гарнизоны муу үхэр оготно чамайг уу? гайгүй дээ" гэж казакууд чангаар ярилцаж байсныг чихээрээ сонсжээ. Комендант тэр өдрөө баривчилсан хүнээ байцаах хүртэл, нөгөө занги оргосон байв. Бодвол лав хань сүлбээнүүд нь тусалсан биз ээ. Энэ шинэ явдал нь комендантыг бүр ч сандруулав. Бас зохилдохгүй үгтэй бичгүүдийг хадгалж байсан, нэгэн башкирыг барьж авлаа. Энэ тухай өөрийн офицеруудыг дахин цуглуулахаар шийдэж, Василиса Егоровнаг, эвтэйхэн аргаар гэрээсээ зайлуулах болов. Гэвч шударга санаатай Иван Кузмич түрүүчийнхээ аргаас өөр арга олж чадсангүй. Тэгээд

	— Василиса Егоровна, чи сонс, лам Герасим хотоос... гэж ханиалган хэлэх гэтэл, эхнэр нь

	— Иван Кузмич минь, бүү худал хэл, чи цуглаан цуглуулж, чи намайг үгүйд Емельян Пугачевын тухай ярих гэж байна уу. Чи намайг ч мэхэлж чадахгүй гэхэд нь Кузмич нүдээ том болгон

	— Эхнэр минь, чи хэрэв цөмийг мэдэх юм бол үлд дээ. Чиний дэргэд бид яриагаа хийе гэв. 

	— Тэгвэл дээр дээ. Чи ч залилж чадахгүй юм байна. За офицеруудаа дуудуул гэв. Бид дахин цугласанд, Иван Кузмич эхнэрийнхээ дэргэд бичиг үсэг муутай казах бичсэн бололтой Пугачевын уриалга бичгийг уншиж сонсгов. Энэ бичигт дээрэмчид манай цайз руу довтлохоо дурдаж, казакууд болон цэргүүдийг өөрийн бүлэгтээ нийлэхийг уриалан, дарга нарыг бүү эсэргүүц, хэрэв эсэргүүцвэл цаазлан ална гэж заналхийлжээ. Уриалга нь бүдүүлэг атал, эгэл хүмүүсийн ухаан мэдрэлд аюултайгаар нөлөөлөх, сүрхий хурц үгээр бичигдсэн байлаа. 

	— Айхтар дээрэмчид байна даа. Бидэнд юу гэж хэлнэ гэнэ ээ. Угтаж аваад л, тугуудаа хөлд нь тавих хэрэг үү, муу нохойн гөлгийг хуухай. Бид 40 жил алба хааж, нэлээд их юм үзсэн улс гэдгийг мэдэхгүй ажээ. Тэр дээрэмчний үгэнд орох дарга нар даанч бий гэж үү дээ гэж комендантын эхнэр хэлэхэд Иван Кузмич

	— Тэр ч үгүй л дээ. Гэвч тэр дээрэмчин нэлээд олон боомтыг эзэлсэн сурагтай байна шүү гэв. 

	— Үнэхээр хүчтэй юм байж л дээ гэж Швабрины хэлэхэд комендант

	— Түүний жинхэнэ хүчийг нь одоо мэдье. 

	— Василиса Егоровна, надад пингийн түлхүүр өг. Иван Игнатьич та нөгөө Башкирыг авчир. Бас Юулайг ташуур авчир гэж хэлээрэй гэхэд комендантын эхнэр суудлаасаа босож

	— Байзнаарай, Иван Кузмич минь, би Машаг гэрээс зайлуулъя. Тэгэхгүй бол хашхирахыг сонсоод айна. Бас би ч гэсэн үнэнээ хэлэхэд шүүлтийг харах дуртай биш. За баяртай гэв.

	Хуучин үед хэрэг шүүхдээ эрүү тулгах нь гүн заншил болсон тул түүнийг хязгаарлах тухай сайн сэтгэлт зарлиг удаан хугацаанд биелүүлэхгүй байдаг байлаа. Ялтан хүний хэргээ хүлээх нь түүний хэргийг бүрэн илрүүлэхэд зайлшгүй чухал юм гэж бодож байв. Энэ бол зөвхөн үндэсгүйгээр барахгүй хууль цаазын зөв бодлогод бүр тохирохгүй санаа юм. Учир нь шүүгдэж байгаа хүний татгалзал нь түүний гэмгүйн баримт болж чадахгүй юм бол хэрэг хүлээлт нь гэмийн баталгаа болж бүр ч чадахгүй байх ёстой. Тэр ч байтугай зэрлэг ёсыг устгасанд гомдож байтал, хөгшин шүүгч нарын гомдлыг сонсох явдал, одоо хүртэл тохиолддог юм. Эрүү шүүлт зайлшгүй хэрэгтэй гэдэгт манай үед яллагч ба яллагдагчийн аль нь ч эргэлзээгүй юм. 

	Энэ учраас бидэнд комендантын тушаал, хачин юм шиг санагдсангүй. Бас айлган сандруулсангүй, комендантын эхнэрт түлхүүр нь байдаг, пинд суугаа башкирыг авчрахаар Иван Игнатьич яваад, хэдэн минут болсны хойно, хоригдлыг хүлээх тасалгаанд авчирсанд, комендант дэргэдээ авчир гэв. Башкир (хөл нь төмөр тушаатай тул) арай хийж босго алхаж гозгор малгайгаа тайлаад, үүдний дэргэд зогсов. Би түүнийг харангуут, хамаг бие арзасхийн чичрэв. Би энэ хүнийг хэзээ ч мартахгүй, 70 гаруй настай хамар ч үгүй чих ч үгүй7 байлаа. Толгойн үсийг хусчихсан, сахлын нь оронд хэдхэн буурал үс унжжээ. Намхан, бөгтөр нуруутай, туранхай боловч онигор нүд нь цогтой гялалзана. Энэ бол 1741 онд гарсан бослогод оролцоод шийтгүүлэгчдийн нэг гэдгийг комендант тэр аймшигт тэмдгээр нь таниад, 

	— Уухай, чи чинь, манай хавханд орж явсан, зөнөг чоно шив дээ. Бөндгөр чинь ингэж мөлчийтөл харуулдуулснаар бодвол, чи лав анх удаа босож байгаа биш байх аа. Хэн чамайг нааш нь илгээснийг хэл? гэхэд, хөгшин башкир юу ч хэлсэнгүй. Юу ч ойлгохгүй байгаа байдал үзүүлэн, комендантын өөдөөс ширтэв. 

	— Чи юунд дуугарахгүй байна? Оросоор ойлгодоггүй юу. Юулай, үүнийг хэн манай хэрэм рүү явуулсан гэдгийг өөрийнхөө хэлээр асуу гэж Иван Кузмич дахин асуув. Түүнийг Юулай татар хэл дээр орчуулж өгсөн боловч тэр башкир урьдах хэвээр ширтэн, юу ч хариулсангүй. Якши, чи хэлэхгүй хаашаа зайлах вэ! Хүүхдүүд минь, энэ балиар муухай судалтай дээлийг нь тайлаад, нурууг нь сайн ураад өг. Юулай мэдээрэй, сайн цохино шүү гэж комендантын хэлэхэд, хоёр зэрэмдэг хүн башкирын хувцсыг тайчив. Золгүй тэр хүний нүүр, шантарч айсан бололтой болоод, хүүхдэд баригдсан бяцхан амьтан мэт ийш тийшээ сэртэлзэн харав. Гэвч зэрэмдэг хүний нэг нь башкирын гарыг хүзүүгээ ороон бариад өргөв. Тэгэхэд нь Юулай ташуураа барин далайтал, тэр хүн дорой сул, гуйсан дуугаар уйлаад, толгойгоо хөдөлгөн, амаа ангайлгахад, хэлний нь оронд богинохон улаан юм хөдөлж байв. Би энэ бүх байдлыг харснаа санахад одоогийн Александр хаан ширээнд суусан богинохон үед хүрч насалснаа бодоход гэгээрэл боловсрол хурднаар урагшилж, хүнийг энэрэх журам хааяагүй тарсныг гайхахгүй байж чадахгүй. Залуу хүмсээ, хэрэв миний энэ бичиг, чиний гарт орвол албадлага хавчилгагүйгээр хүний үзэл санаа сайжирсан бол хамгийн сайн бат өөрчлөлт юм гэдгийг санаж яваарай. Башкирын байдлыг хараад цөм гайхав. 

	— За үүнээс юм асуугаад юу ч сонсож чадахгүй нь Юулай үүнийг пинд буцааж хий. Харин эрхмүүд минь бид бас өөр зүйлүүдийн тухай ярья гэж комендант хэлэв. Бид манай байдлын тухай ярьж байтал Василиса Егоровна маш сандран амьсгаадсаар орж ирэв. 

	— За чи чинь юу болов гэж гайхсан комендант асуув.

	— Эцэг минь, аюул болов. Энэ өглөө доод нуурын цайз эзлэгдэж гэнэ. Сая Герасим ламын ажилчин тэндээс ирлээ. Бүүр эзэлж авч байхыг нь үзэж гэнэ. Тэндхийн комендант болон офицерууд цөм дүүжлэгдэн алагдсан гэнэ. Цэргүүдийг нь баривчлан авч, аягүй шиг бол тэр дээрэмчид, удахгүй энд ирнэ гэнэ гэж Василиса Егоровна хэлэв. Энэ санамсаргүй мэдээг, би дуулмагц маш аягүй болов. Доод, нуурын цайзын комендант, номхон бүрэг залуу хүн, надтай танил байв. 2 сарын өмнө, өөрийн залуу эхнэртэй хамт Оренбург хотноос явж байхдаа, манай цайзаар дайрч Иван Кузмичийнд буудаллаж байсан юм. Доод нуурын цайз манайхаас 25 модны зайтай байсан учир удалгүй бид рүү Пугачев дайран ирэхийг хүлээх ёстой байв. Марья Ивановнагийн байдал ямар болохыг би бодоход зүрх минь хэсэг зуур зогсох шиг болов. 

	— Иван Кузмич, та сонс! Өөрийн хэрмийг эцсийн амьсгалаа хүртэл хамгаалах нь бидний үүрэг гэдгийг яриад хэрэггүй. Харин эмэгтэйчүүдийг энэ аюулаас зайлуулахыг бодох хэрэгтэй. Эд нарыг хэрэв Оренбург тийш явах зам чөлөөтэй байгаа бол тийш нь юм уу, эсвэл тэр дээрэмчдийн хүрч чадахгүй холын цайз руу явуул гэж би комендантад хэлэхэд Иван Кузмич эхнэрийнхээ зүг эргэн, 

	— Сонсов уу эхнэр ээ. Би эдгээр дээрэмчдийг усттал үнэхээр та нарыг хол явуулж орхих уу гэхэд

	— За дэмий хэрэг. Сум нэвтрэн орохгүй цайз гэж хаана байдаг юм? Манай цагаан уулын цайз яагаад найдваргүй юм бэ. Бурхан минь бид ч эндээ 22 дахь жилээ сууж, башкирууд киргизуудыг ч үзлээ. Гайгүй Пугачевоос биеэ хамгаалж чадна биз дээ гэж комендантын эхнэр хэлэв.

	— За эхнэр ээ! манай хэрэмд чи итгэж байгаа бол үлдэхэд ч болно доо. Харин Машагаа яах билээ. Хэрэв хамгаалж чадаад, туслах хүчин ирвэл сайн л байна. Хэрэв дээрэмчид хэрмийг эзэлбэл яана гэхэд Василиса Егоровна

	— За тэгсэн ч... гээд түгдэрч их л сандарсан байдалтайгаар дуугүй болов. 

	— Үгүй дээ Василиса Егоровна минь Маша энд үлдвэл тусгүй, загалмай зүүлгэсэн эх дээр нь Оренбургт аваачиж өгье. Тэнд чинь цэрэг ч бий. Буу ч элбэг мөн чулуун ханатай шүү дээ. Чи бас хамт явбал зүгээр юм сан. Чи хөгшин ч гэсэн хэрэв дайраад, цайзыг авбал чамайг яана гэж чи бодно гэж хэлэв. Иван Кузмич энэ насандаа ганц удаа эхнэрээ үгэндээ оруулан авч байгаа нь энэ юм даа. 

	— За тэгье, Машагаа явуулъя. Харин намайг явна гэж зүүдэндээ ч бүү бодоорой. Би явахгүй шүү. Хөгшин болсон хойноо чамаас салаад, ганц өнчин хүүрийг оршуулах газрыг хүний нутагт эрж явахаа больё. Амьдарвал хамт амьдаръя, үхвэл хамт үхье гэж эхнэр нь хэлэв. 

	— Зөв байна. За удаашруулах юмгүй. Машагаа явуулахад бэлтгэе. Хэдийгээр бидэнд хүн хүрэлцэхгүй байгаа боловч, маргааш үүрээр хэдэн цэрэг дагуулаад явуулъя. Ер нь тэгээд, Маша минь хаана байна гэж комендант хэлэв. 

	— Акулина Памфиловнагийнд байгаа. Доод нуурыг эзэлсэн гэдгийг сонсмогц аягүй болон муужирч магад гэж айх юм. Бурхан минь бид чинь юу үзэх нь вэ дээ гэж эхнэр нь хэлэв.

	Ингээд охиноо явуулахад бэлтгэхээр явав. Комендант яриагаа үргэлжлүүлж байв. Гэвч би түүнд оролцсон ч үгүй, сонссон ч үгүй зогсож байв. Оройн хоол идэхэд Марья Ивановнагийн царай зэвхий болон уйлсан байв. Бид цөм хоолоо ердийн байдлаас түргэн идэж дуусган, комендантын гэр бүлтэй салах ёсыг гүйцэтгээд, гэр гэртээ харьцгаав. Би тэднийд сэлмээ зориуд орхиод, эргэж ирэв. Учир нь Марья Ивановна ганцаараа байх биз гэж бодсон юм. Үнэхээр ч Марья хүүхэн, үүдэнд надтай дайралдаад миний сэлмийг өгч

	— За баяртай Петр Андреич минь! Намайг Оренбург руу явууллаа. Сайхан амьдарч, заяатай яваарай. Бурхны авралаар дахин нүүр учирч юуны магад. Хэрэв үгүй бол... гээд анхандаа нулимсаа дуслуулж байснаа бүүр эхэр татан уйлахад нь би түүнийг тэврэн, 

	— Баяртай хонгор минь баяртай аз жаргалт минь, хүсэлт минь! юу ч болсон хамгийн эцсийн залбирал минь ганцхан чиний төлөө гэдгийг итгээрэй гэж би хэлсэнд Маша миний элгэнд наалдан уйлав. Би түүнийг халуунаар үнсээд хурднаар тасалгаанаас гарав.

	 


ДОЛООДУГААР БҮЛЭГ
ДАЙРАЛТ

	 

	Эр хүний мөрөн дээр

	Элдвийг үзсэн толгой минь

	Гучин гурван жилдээ

	Гунхаж явсан толгой минь, 

	Хахир зовлонг ч үзэлгүй

	Хайр шагналыг ч хүлээлгүй, 

	Амьтнаас сайн дуулалгүй

	Алдар зэрэгт ч хүрэлгүй

	Хоёр өндөр шургаагийн

	Хооронд тавьсан модон дээр

	Хоргой торгон гогцоонд

	Хохирч балрах нь энэ үү дээ. 

	Ардын дуу. 

	 

	Тэр шөнө би хувцсаа ч тайлсангүй. Унтсан ч үгүй. Би үүрээр цайзын хаалган дээр очиж, Марья Ивановнаг гаргаж өгөн, эцсийн удаа салах ёсыг гүйцэтгэн хийхээр шийдвэрлэв. Саяхан дарагдаж байсан уйтгарыг бодвол, одоогийн миний сэтгэлийн догдлол төдий л хүнд биш байснаар би сэтгэлдээ ихээхэн өөрчлөлт гарсныг мэдэрч байв. Миний сэтгэлд хагацлын гашуун, тодорхой биш авч, амттайхан итгэл, аюулыг хүлцэн ядах сэтгэл, нэр төрийг хичээх сайн сэтгэл зэрэг холилдон байв. Шөнө өнгөрсөн нь мэдэгдсэнгүй би гадагш гарах гэтэл өмнөөс үүд нээгдэн нэгэн цэрэг орж ирээд өнгөрсөн шөнө манай казакууд Юлайг хүчээр дагуулан очиж цайзаас гадагш зайлав. Одоо манай цайзын дэргэдүүр урьд үзэгдээгүй хүмүүс явж байна гэж мэдэгдэв. Үүнийг сонсоод Марья Ивановна одоо гарч амжихгүй болох нь гэж бодон сэтгэл минь зовов. Би цэрэгт маш яаралтайгаар заавар өгөөд шууд комендантын гэрт очихоор явав. 

	Үүр гэгээрч байв. Би гудамжаар нисэх мэт гүйж байтал намайг дуудахыг сонсоод зогссонд хойноос минь Иван Игнатьич гүйцэн ирээд, 

	— Та хааш очих нь вэ? Иван Кузмич гуай хэрэм дээр байна. Намайг таныг дуудаж ир гэж явуулав. Пугачев ирсэн шүү гэхэд нь би, 

	— Марья Ивановна явсан уу гэж зүрхээ догдлуулан асуув.

	— Явж амжаагүй, Оренбург тийш явдаг зам таслагдсан. Одоо манай цайз бас бүслэгдээд байна. Ер нь Петр Андреич минь олиггүй юм болоод байна гэж хариулав. Бид ердийн нэгэн төвгөр газар, шивээгээр бэхлэлт байгуулсан хэрмэн дээр очив. Тэнд цайзын бүх хүмүүс хуралдан цугларч гарнизоныхон буудалцахад бэлхэн байв. Их буунуудаа урьд өдөр энд авчирсан байв. 

	Комендант цөөхөн хүнтэй жагсаалынхаа урдуур нааш цааш явж байв. Аюул ойрхон болсон нь догь цэрэг түүний ер бусын цог жавхланг хөгжөөжээ. 

	Уужим талын дунд биднээс хол бус газар хорь орчим морьтой хүн өнгөрснийг ажиглавал казакууд байсан авч, түүний дунд бас шилүүсэн малгай саадгаараа амархан танигдагч башкирууд явж байгаа нь харагдав. 

	Комендант цэргүүддээ, «за хүүхдүүд минь энэ өдөр хатан хааныхаа төлөө бүх дэлхий дээр бид сайн санаат тангарагт улс гэдгээ үзүүлье!» гэхэд нь цэргүүд чанга чангаар шударга зүтгэхээ илэрхийлэв. Швабрин миний дэргэд зогсон, дайсны зүг удаан ширтэж байв. Энэ үед талаар явж байсан хүн цайзын доторх хөдөлгөөнийг мэдээд нэгэн дор бөөгнөрөн хоорондоо ямар нэгэн юм ярилцаж байв. Комендант Иван Игнатьичид тэдгээр бөөн хүмүүс тийш буудахыг тушаагаад өөрөө бялт хийв. Их бууны сум тэдэнд ямар ч гэм учруулалгүй толгой дээгүүр нь нисэн өнгөрөв. Морьтнууд, тэр даруй зайлан далд орсонд тал хоосон үлдэв. Энэ үед хэрмэн дээр Василиса Егоровна ирэв. Бас түүнээс салах дургүй Маша дагалдан ирэв. 

	— За хамгаалалт аль зэрэг явагдаж байна? Дайсан хаа байна? гэж комендантын эхнэр асуув. 

	— Дайсан ч хол биш л байна даа. Бурхны авралаар, цөм гайгүй, Маша чамд аймшигтай байна уу?гэж Иван Кузмич асуув.

	— Үгүй аав минь. Харин гэртээ ганцаараа байхад илүү аймаар байна гэж Марья Ивановна хариулаад намайг харж хүчээр инээмсэглэсэнд, би урьд өдөр гараас нь өөрийг нь хамгаалах гэсэн юм шиг сэлэм хүлээж авснаа санаж, өөрийн эрхгүй сэлмийнхээ ишийг чанга атгав. Зүрх минь цохилон би өөрийгөө түүнийг хамгаалах баатар мэт санаж түүнд үнэнчээ батлан үзүүлэхийг мөрөөдөн шийдвэрлэх минутыг хүлээж байв. 

	Энэ үед манай хэрмээс хагас мод хэр газар байгаа толгойн араас дахин хэсэг морьтой хүн гарч ирээд, түргэн зуур, эзгүй тал, жад, нум, саадгаар зэвсэглэсэн олон хүнээр дүүрэв. Тэдний дунд улаан цамцтай, гартаа сэлэм барьсан хүн, цагаан морь унаж явах нь Пугачев өөрөө байв. Түүнийг зогсмогц олон хүн хүрээлэв. Түүний зарлигаар дөрвөн хүн ялгарч, хар эрчээрээ давхин, хэрмийн дэргэд тулан ирэв. Тэд бол биднээс урваж явсан хүн байв. Тэдний нэг нь малгай дээрээ хуудас бичиг өргөн барьжээ. Нөгөө нь Юлайн толгойг жад дээр хатган ирснээ сэгсэрч, бидний зүг шивээ рүү шидсэнд хөөрхий халимагийн толгой комендантын хөлийн дор унав. 

	— Битгий бууд, эзэн хааныг угтан гарагтун. Эзэн хаан, энд байна гэж урвагчид хашхиралдав. 

	— Би та нарыг дээ. Хүүхдүүдээ буудагтун гэж Иван Кузмич хашхирав. Тэгэхэд нь цэргүүд нэгэн зэргээр буудахад, гартаа хуудас бичиг барьсан казак найгалзан морин дээрээсээ унав. Бусад нь хойшоо эргэн давхив. Би, Марья Ивановнаг харвал, Юлайн цустай толгой, бууны их дуунаас айж, бүр ухаангүй мэт болжээ. Комендант, нэгэн цэргийг дуудаж, үхсэн казакийн гараас бичгийг авчир гэж тушаав. Цэрэг эзгүй тал руу гарч, үхсэн казакийн морийг цулбуураас нь хөтлөн авчраад, бичгийг комендантад өгөв. Иван Кузмич түүнийг шивнэн уншаад, урж хумхин хаяв. Энэ үед босогчид, дайралтдаа бэлтгэж байгаа нь тодорхой байлаа. Удалгүй бууны сум бидний чихний дэргэдүүр исгэрэн өнгөрч эхлэв. Бас хэд хэдэн харвасан сум өмнө минь, шороо буюу шивээнд тусан хадагдав. 

	— Василиса Егоровна аа! Энд эхнэрүүд огт хэрэггүй, Машагаа аваад харь, хүүхэн минь амьд үхсэн хоёрын хооронд байхыг харахгүй байна уу гэж комендант хэлэв. Бууны дуунаас айн номхорсон Василиса Егоровна, олон хүн, хөдлөн байгаа талыг ширтээд, эргэж нөхөртөө, 

	— Иван Кузмич үхэх амьдрахыг бурхан мэдэж, Машагаа адислан, Маша эцэгтээ оч гэж хэлэв. Чичирч салганасан Марья Ивановна, Иван Кузмичийн өмнө очоод, газар сөгдөн, дор бөхийсөнд хөгшин комендант гурав дахин адисалж, босгож үнсээд хоолойгоо өөрчлөн, 

	— За Маша минь жаргалтай яваарай, бурханд мөргөж бай, бурхан чамайг хаяхгүй сайн хүн учирвал, чамд дурлал, зөвлөгөөг бурхан хайрлаг. Василиса Егоровна бид хоёр, хэрхэн аж төрж байсантай адил яваарай даа. За Маша минь хагацъя. Василиса Егоровна! түргэн үүнийг аваач гэж хэлэв. Маша ухасхийн эцгийнхээ хүзүүнээс тэврэн аваад, уйлав. 

	— Бид хоёр ч гэсэн үнсэлцье дээ. Иван Кузмич минь хагацъя. Би чамайгаа хэзээ нэгэн цагт гомдоосон бол өршөөгөөрэй гэж комендантын авгай хэлэв. Комендант авгайгаа тэврэв. Хагацъя даа хагацъя даа. Хөгшин минь за боллоо гэртээ харьцгаа, харьцгаа. Хэрэв амжвал, Машад тариачны банзлыг нь өмсүүлээрэй гэж хэлэв. Комендантын эхнэр охиноо авч далд оров. Би Марья Ивановнагийн хойноос гөлрөн байтал, Маша намайг хараад, толгойгоо дохив. Энэ үед Иван Кузмич бидний зүг эргэж харсан авч, бүх анхаарлаа гагцхүү дайсны зүг чиглүүлж байв. Босогчид удирдагчдын дэргэдүүр цугларснаа, гэнэт мориноосоо бууцгаасанд, 

	— Одоо зоригтой байгтун, дайралт эхлэх нь байна... гэж комендант хэлэв. Босогчид, туйлын муухай чарлан хашхирч, хэрмийн зүг гүйлдэн ирлээ. Бид буунуудаа үрлэн сумаар сумласан байв. Комендант тэднийг маш ойрхон ирүүлээд, гэнэт буудав. Сум, үймсэн олны дунд яг тусав. Босогчид хоёр тийш хагаран тарж ухрав. Тэдний удирдагч нь ганцаараа хоцров. Тэр сэлмээ эргүүлэн бусдыгаа давшихыг уриалж байгаа бололтой байв. Агшин зуур намдсан дуу шуугиан дахин дэгдэв. 

	— За хүүхэд минь, хаалгаа нээцгээ, бөмбөрөө дуугаргацгаа, хүүхдүүд минь миний хойноос урагшаа давш гэж комендант хэлэв. 

	Комендант, Иван Игнатьич бид гурав агшин зуур хэрмийн гадна гарав. Гэвч сүрдсэн гарнизон байраасаа хөдөлсөнгүй. 

	— Хүүхэд минь юунд хөдлөхгүй байна. Төрийн хэрэг тул үхвэл үхнэ биз! гэж Иван Кузмич хашхиран хэлэв. Энэ үед босогчид, бид рүү дайрч, хэрмийг эзлэв. Бөмбөрийн дуу намхарч, гарнизоны цэрэг буугаа хаяцгаав. Намайг унагасан авч би босож, босогчидтой хамт хэрэмд оров. 

	Толгойгоо шархтсан комендантыг хэдэн золигууд бүслэн аваад, түлхүүрийг нэхэмжлэн, түлхэлдэн байхад нь би түүнд туслахаар очив. Гэтэл хэдэн арван казакууд, намайг барьж аван, бүсээр хүлээд, эзний захиргаанд ордоггүй хүмүүсийн хувь ийм байдаг юм гэж хашхиралдав. Биднийг гудамжаар чирч явахад цайзын хүмүүс талх давс8 барьцгаан гэрээсээ гарцгааж байв. Хонхны дуу сонстон, гэнэт олны дундаас, эзэн талбай дээр баригдагсдыг хүлээн, тангаргийг нь авах гэж байна гэж хашхирах нь сонсогдсонд хүмүүс цөм талбай руу явцгаав. Бас биднийг ч тэр зүг хөөн аваачив. 

	Пугачев комендантын байшингийн шатан дээр түшлэгтэй сандал дээр сууж байв. Саагаар эмжсэн, гоёмсог казах цамц өмсөж алтан өд хатгасан өндөр булган малгайгаа гялалзсан нүд рүүгээ даран өмсжээ. Түүнийг харахад нэг л таньдаг нүүр харагдав. Казахын ахлагч нар, тойрон хүрээллээ. Лам Герасим гартаа загалмай бариад, шатан дээр чичрэн зогсох нь удахгүй үхэх хүмүүсийг дотроо өршөөн хайрлаж байгаа мэт ажээ. Удалгүй талбай дээр хүн дүүжлэх багана босгов. Бид ойрхон очиход башкирууд, хүмүүсийг хөөн зайлуулж, биднийг Пугачевын дэргэд хүргэж зогсоов. 

	Хонхны дуу намдаж чимээ аниргүй болов.

	Комендант нь алив гэж хуурамч хаан асуухад нөгөө урвасан занги олны дундаас гарч Иван Кузмичийг заав. Пугачев өвгөнийг сүртэй харж, 

	— Чи яагаад, хааныхаа өмнөөс эсэргүүцэв гэж асуув. Толгойн шархандаа шаналсан комендант сүүлийнхээ хүчийг хураан чанга дуугаар, 

	— Чи миний хаан биш. Харин чи хулгайч, зальт этгээд, чи сонсож байна уу? гэв. Пугачев ууртайгаар хөмсгөө зангидан цагаан алчуураар дохисонд хэдэн казакууд, хөгшин комендантыг чирэн, өлгүүрийн дэргэд аваачив. Гэтэл өчигдөр дүүжлүүрийн нуруу модон дээр бидэнд байцаагдаж байсан зэрэмдэг башкир гартаа олс барьжээ. Минут өнгөрсний дараа, хөөрхий Иван Кузмич дүүжлэгдсэн байв. Тэгээд Пугачевын өмнө Иван Игнатьичийг аваачив. 

	— Хаан Петр Федоровичдаа тангаргаа өг гэж Пугачев түүнд хэлэв. 

	— Чи бидний хаан биш. Чи хулгайч, хуурамч гэж Иван Игнатьич өөрийнхөө ахмадын хэлсэн үгийг дахин давтан хэлэв. Пугачев мөн алчуураар дохив. Хөөрхий сайн сэтгэлт Иван Игнатьич өөрийн хөгшин даргынхаа дэргэд дүүжлэгдэв. Миний ээлж болов. Би Пугачевыг зоригтойгоор эгц ширтэж үнэнч нөхдийнхөө хэлсэн үгийг давтахаар бэлтгэж байв. Энэ үед би босогчдын ахлах хүмүүсийн дунд казах цамц өмсөн, үсээ тойруулан хяргуулсан Швабриныг харж, маш их гайхав. Тэр Пугачевын дэргэд очиж, чихэнд нь хэдэн үг хэлтэл

	— Үүнийг дүүжил гэж Пугачев намайг харалгүй хэлэв. 

	Миний хүзүүнд олсон гархи углав. Би хийсэн нүглээ наманчлан миний ойрын хүмүүсийг бурхан өршөөх болтугай гэж дотроо залбирав. Намайг дүүжлүүрийн дор аваачаад, 

	— Бүү ай, бүү ай гэж алагч нар хэлсэн нь надад үнэхээр зүрх оруулах гэсэн мэт байв. Гэтэл гэнэт, 

	— Золигууд минь, хүлээгтүн зогсоорой гэж хашхирах чанга дуу над сонсогдов. Зандалчин нар зогссонд би харвал, Пугачевын хөлийн өмнө Савельич сөгдөн

	— Төрсөн эцэг минь! та юунд эздийн хүүхдийг алах гэж байгаа юм бэ? үүнийг суллана уу? хэрвээ суллавал нэлээд их бэлэг өгнө шүү. Хэрэв цээрлүүлэх юм бол хөгшин намайг дүүжил! гэв. 

	Пугачев, дохио өгмөгц намайг дор минь суллаж. 

	— Манай эцэг, чамайг өршөөж байна гэж хэлцгээв. Энэ үед би өршөөгдсөндөө баярласан ч гэж хэлж чадахгүй. Бас гомдсон ч гэж хэлж чадахгүй юм. Миний ухаан бодол их л самуурсан байж билээ. Намайг дахин өнөө хуурамч хааны өмнө аваачаад сөхрүүлэв. Пугачев шөрмөс нь зангирсан, муухай гараа над руу сунгаж өгсөнд, тойрсон хүмүүс, 

	— Гарыг нь үнс, гарыг нь үнс! гэцгээв. Би жигшүүртэй доромжлолоос хамгийн аюултай үхлийг эрхэмлэн үзэх юм. 

	— Петр Андреич минь ээ! Битгий зөрүү зан гарга. Юу байдаг юм? Нулимаад л үнсчихгүй юу. Гарыг нь үнсэж орхи! гэж Савельич, миний ард зогсон намайг түлхэн шивнэв. Би үл хөдөлсөнд, Пугачев гараа татан авч

	— Энэ эрхэм баярласандаа толгой нь эргэжээ. Үүнийг босго гэхэд, намайг босгож дураар минь тавилаа. Би аймшигт үзэгдлийн үргэлжлэлийг ширтэн харж байв. Цайзынхан тангаргаа өгч, хойно хойноосоо цувралдан, бурхныг үнсээд, дараа нь хуурамч хаанд мөргөж байв. Гарнизоны цэргүүд ч бас энд зогсоцгоож байлаа. Сумангийн оёдолч хурц хайчаараа, тэдний гэзгийг хяргаж байв. Тэд нар тэгээд, бүлэгтээ багтаан оруулж, өршөөсөн, Пугачевын гарын дор толгойгоо сэгсрэн очицгоов. Энэ бүх юм бараг 3 цаг үргэлжлэв. Эцэстээ Пугачев сандал дээрээсээ босож, шатны дэргэдээс зайлан, ахлагч нараа дагуулан явав. Түүний өмнөөс баялаг хэрэгсэлтэй цагаан морь авчрав. Хоёр казак түүнийг, хоёр талаас нь сугадан мордуулав. Пугачев лам Герасимд, энэ өдөр тэднийд очиж, хоол иднэ гэж хэлэв. Энэ үед нэгэн бүсгүй хүний хашхирах чимээ сонсогдов. 

	— Хэдэн луйварчин, бараг чармаа нүцгэн болсон, Василиса Егоровнаг шатан дээр чирч ирэв. Тэдний нэг нь бүр түүний хантаазыг өмсөж амжсан байв. Бусад нь өдөөр хийсэн олбог, авдар, данх, хувцас болон бусад зүйлийг барьжээ. 

	Эцэг минь ээ! амийг минь аварна уу! Төрсөн эцэгд минь, намайг Иван Кузмич дээр минь хүргэж өгнө үү? гэж хөөрхий хөгшин эхнэр хашхиран хэлснээ гэнэт дүүжлүүр тийш харж, нөхрөө таниад, 

	— Муу үйлтнүүд үүнийг минь та нар яачхав?

	Миний наран, Иван Кузмич минь, гавшгай цэргийн толгой минь, чамайг Германы сэлэм ч сочоосонгүй. Туркийн буу ч дийлсэнгүй юм сан. Харин чи ёс бусын дайнд, энэ муу оргодлын гарт үхэв үү гэж бахардан хашхирч хэлэв. 

	— Хөгшин шулмыг арилга! гэж Пугачев хэлмэгц, нэгэн залуу казак сэлмээрээ хөөрхий эмэгтэйн толгой руу цохимогц тэр, шатны гишгүүр дээр унаж үхэв. Пугачев явсанд, олон хүмүүс түүний хойноос дагалдав.

	 


НАЙМДУГААР БҮЛЭГ
УРИГДААГҮЙ ЗОЧИН

	 

	Уригдаагүй зочин

	Татараас дор. 

	Зүйр үг. 

	 

	Талбай хоосрон үлдэв. Би мөн л хэвээрээ, тэндээ хөдлөлгүй зогсож, иймэрхүү аюулт юм гарснаар, сарниж самуурсан ухаанаа эвлүүлэн ядан байв. Марья Ивановна яаж байгаа бол гэдэг асуудал намайг бүхнээс илүү зовоож байлаа. Тэр, хаа байгаа бол? Юу болсон бол? Нуугдаж амжсан болов уу? Түүний нуугдсан газар нь итгэлтэй юм болов уу?.. гэж над бодогдов. Айн цочсон бодолдоо дарагдан, би комендантын гэрт оров... Цөм хоосон болж, ширээ, сандал, авдар, сав суулганууд нь хагараад, бүх юмыг нь зөөн гаргаж дууссан байв. Би нарийхан шатаар дээш гүйн гарч хүн болсоор, анхдугаар удаа, Марья Ивановнагийн тасалгаанд орж үзвэл, түүний дэвсгэрийг дээрэмчид сандраасан байлаа. Бас шүүгээг нь эвдэж, доторх зүйлийг нь хаман талжээ. Харин, хоосон тахилын өмнө, барьсан зул сүүмэлзэж байв. Хананд өлгөсөн толь, хагалагдаагүй байв. Энэ хүүхэн хүний тайван тасгийн, эзэн нь хаа байгаа юм бол доо. Түүнийг дээрэмчдийн гарт орсон болов уу гэж аймшигт юмыг санахын хамт, зүрх минь базлагдав. Би гашуун зовлондоо уйлж, чангаар хайртынхаа нэрийг дуудтал хөнгөн чимээ гарч, шүүгээний араас царай нь зэвхийрч цайсан Палашка гарч ирээд, 

	— Петр Андреич минь, яасан аймшигтай өдөр вэ... гэж гараа өргөн хэлэв. 

	— Марья Ивановна, Марья Ивановна яав гэж би тэсвэрлэн чадсангүй асуув. 

	— Авхай, амьд, түүнийг, Акулина Памфиловнагийнд нуугдсан гэж Палашка хариулав. 

	— Ламынд гэнэ ээ. Бурхан минь тэнд чинь, Пугачев очсон шүү гэж би айсандаа хашхирав. Би тэр тасалгаанаас үсрэн гарч, тэр дороо, гудамжаар ухаангүй юм шиг яаран бачимдан гүйж, юу ч харалгүй, юу ч бодолгүй, ламын гэрт очсонд, тэднийд хашхирах, инээх, дуулах мэтийн шуугиан сонстов. Пугачев нөхөдтэйгөө найрлаж байв. Удалгүй миний хойноос Палашка гүйн ирэхэд нь Акулина Памфиловнаг сэмхэн дуудуулахаар, би түүнийг оруулав. Нэг минут болсны хойно ламын эхнэр, гартаа хоосон хэмжүүр барьж, хаалганы пинд гарч ирэв. 

	— Бурхан минь, Марья Ивановна хаа байна? гэж өгүүлшгүйгээр догдлон асуув. 

	— Хөөрхий тэр минь, хөшигний цаана, миний орон дээр хэвтэж байна. Петр Андреич минь арай л аюул учирсангүй, бурхны авралаар мэнд өнгөрөв. Олиггүй, тэр золиг дөнгөж хоол идэхээр суутал, хөөрхий хонгор минь, ухаан орж ёолов. Би ч, тэр чигээрээ үхсэн юм шиг болчхов. Тэр сонсоод, «хөгшөөн танайд энэ хэн ёолж байна. Гэхэд би тэр хулгайчийг ороож миний зээ хүүхэн, эзэн минь, халуурч хэвтсээр, хоёр долоо хонож байна» гэв. 

	— Зээ хүүхэн чинь залуу юм уу? 

	Залуу, эзэн минь

	Алив хөгшөөн, зээ хүүхнээ над үзүүл! гэхэд нь зүрх минь атгагдсан боловч, ямар ч аргагүй байлаа. 

	— Өршөө эзэн минь, миний ганц хүүхэн босож чадахгүй учир таны өршөөлийн өмнө ирж чадах чадалгүй

	— 3үгээр хөгшөөн! Би өөрөө очиж үзье гээд гайтай муу хар золиг хөшгийн дэргэд очсон шүү. Чи юу гэж бодож байна. Хөшиг сөхөж, харцагын нүдээрээ хараад, харин зүгээр... бурхан аварч! чи үнэмшиж байна уу? өвгөн бид хоёр, түр чигтээ жаргалгүй үхэлд бэлтгэн байв. Харин заяа болж хөөрхий минь, түүнийг таньсангүй. А эзэн дээдэс минь ийм ч юм болох гэж дээ. Юу ч гэхэв дээ! Хөөрхий Иван Кузмич! Хэн тэгж санах билээ дээ! ... 

	Василиса Егоровнаг яах вэ? Бас Иван Игнатьич? Түүнийг бас яах нь вэ дээ. Таныг яаж өршөөгөө вэ? Швабрин Алексей Иванычийг харахгүй юу? үсээ дугаригаар хайчлуулан, одоо эдэнтэй, манайд наргиж байна. Юу гэхэв зальтай юм. Зээ хүүхэн өвчтэй байгаа юм гэж хэлэхэд минь тэр намайг хутгаар нэвт хатгаснаас дороор хараад, харин хэлчхээгүйд нь баярлана! 

	Энэ үед согтуу, зочдын чалчин хашхиралдаан болж, эцэг Герасимийн ч хоолой сонсогдов. Зочид, архи нэхэмжилж, эзэн авгайг дуудсанд Попадья ч сандрав. 

	Петр Андреич минь одоо гэртээ шулуухан харь, та нарыг ч бодохоор энэ хортнууд мангартаж байна. Согтогчдын гарт орвол хэцүү шүү баяртай. Петр Андреич юу болбол болог. Бурхан орхихгүй биз, гэж хэлээд, ламын эхнэр явчхав. Бага зэрэг тайвширч, гэртээ харих замдаа талбайн дэргэдүүр өнгөрөхөд өлгөгдсөн хүмүүсийн гутлыг тайлан авч, бужигналдан байгаа Башкируудыг үзээд, хорсол тачаал оргилон гарах авч нэмэргүйгээ мэдээд, арай гэж тэсвэрлэн өнгөрөв. 

	Тосгоны дундуур, дээрэмчид гүйлдэн офицеруудын гэр орныг сүйтгэн дээрэмдэж энд тэндээс согтууран, бослого гаргагчдын хашхиралдах сонстоно. Би гэртээ ирэв. Савельич босгон дээр тосож аваад, "аа бурхан минь" гэж дуу алдаад, би өнөө муу хортнууд чамайг дахин барив уу?" гэж бодлоо шүү. За эрхэм Петр Андреич минь! Итгэж байна уу? Дээрэмчид, цөмийг тоносон шүү. Гадуур дотуур хувцас, эд хогшил, аяга шанага юу ч үлдээсэнгүй, тэр ч яах вэ дээ. Бурхны авралаар чамайг амьд тавьсан нь яамай. Эзэн минь чи Атаманыг нь танив уу?

	— Үгүй таньсангүй, тэр чинь хэн бэ?

	— Эзэн минь яагаад? Үгүй, мартчихсан гэж үү? Буудлын газар чиний дахыг мэхлэн авсан өнөө муу архич! Туулайн бүр шинэхэн дахыг тэр муу тэнэг хүчээрээ чихэж байж дэлбэлчхээгүй юу? гэж Савельичийн хэлэхэд би их л гайхав. Нээрээ ч миний замчинтай Пугачев нэлээд адил мэт байв. Би ч Пугачев нь өнөө хүн мөн гэдгийг үнэмшиж, надад өршөөлийг үзүүлсний учрыг сая мэдлээ. Тэр муу хүүхдийн дахыг тэнэмэл нэгэн хүнд бэлэглэн өгсөн нь надыг сүүлдээ дүүжлэгдэхээс аварч, буудлуудаар тэнүүчлэн явсан архич одоо цайзуудыг бүслэн, улс гүрнийг донсолгосон, ийм хачин явдлын холбоог би гайхахгүй байж чадсангүй. 

	— Хоол идэхийг хүсэж байна уу? Гэрт маань юу ч байхгүй ч гэсэн би явж онгилон чамдаа, нэг идэх юм бэлтгэж өгье гэж өөрийн заншсан байдлаар асуув. Би ганцаараа үлдээд элдвийн бодолд автагдан суув. Би одоо яадаг билээ. Энэ харгисын эрхшээлийн дор цайзад үлдэх буюу түүний дээрэмчдийг дагах нь офицер хүнд ёс бус хэрэг байлаа. Би хаа хэрэгтэй болбол, тэнд очиж, албаа биелүүлэх явдал энэ түгшүүртэй үед, эх оронд минь тустай үүрэг шаардагдаж байв... гэвч надыг Марья Ивановнагийн дэргэд байж, түүнийг хамгаалан аврагч нь болохыг, дурлал хүчтэйгээр зөвлөн шаардаж байв. Удалгүй энэ байдал өөрчлөгдөхийг хэдийгээр мэдэж байвч, Марья Ивановнагийн аюултайг бодоход хамаг бие чичирнэ. Гэтэл «Их хаан чамайг хүрэлцэн ир гэж байна» гэсэн бичиг барьж, нэгэн казак гүйн ирж, миний бодлыг таслав.

	— Тэр хаа байна? гэж асуун, түүнийг, дагахыг бэлтгэв. «Комендантынд» гэж казак хариулав. Хоол идсэний дараагаар, хаан эцэг минь, халуун усанд ороод, одоо амарч байна. Аргагүй л дээд язгууртан бололтой хоолондоо хоёр шарсан гахайн зулзага идэж соёрхсон. Сүрхий халуун уураар биеэ шарсан гэнэ ээ. Бүүр Тарас Курочкин тэсэж чадсангүй шившүүрээ Фомке Бикбаевт өгөөд хүйтэн усанд орж сэрүүцсэн гэнэ ээ. 

	— Бүх байдал нь ихэмсгийг ч яриад ч хэрэг алга, харин халуун усанд нь цээж дээрээ байдаг, хааны тэмдгийг үзүүлж байгааг нь би сонссон. Нэг талд нь томоороо таван мөнгөний хэртэй, хоёр толгойтой бүргэд, нөгөө талд нь биеийн нь зураг байсан гэнэ билээ гэж казак хэлэв. Би казакийн бодлыг буруушаах хэрэггүй юм гэж санаад, түүнтэй хамт комендантын байшингийн зүг явахдаа, Пугачевтай ямар уулзалт болохыг бодож, энэ нь эцэстээ юу болж дуусахыг тааварлаж ядан явав. Миний санаа үнэхээр тайван биш байсан гэгчийг уншигчид өөрсдөө амархан мэдэж чадна байх. Комендантын байшинд ирэхэд минь оройн бүрэнхий болж байв. Өлгүүр дүүжлэгчдийн хамт сүртэйгээр харлана. Хөөрхий комендантын эхнэрийн бие хоёр манаачийн зогсож байгаа шатны дор хэвтсээр байв. Намайг дагуулан ирсэн казак миний тухай мэдээлэхээр дотогш орж, тэр дороо эргэж ирээд намайг дагуулан түрүүхэн нь Марья Ивановнатай амраглан салахын ёсыг гүйцэтгэсэн тасалгаанд оруулав. Ер бусын үзэгдлийг би үзэв. Цагаан бүтээлгээр бүтээж хэмжүүрийн сав, шил аягуудыг тавьсан ширээний ард эрээн цамцнуудтай малгайнуудаа өмссөн архиндаа баахан халж нүүрүүд нь улайсан казакуудын ахлагч нь бололтой нүдээ гялалзуулсан, арваад хүмүүсийн хамт Пугачев сууж байв. Гэтэл тэдний дунд Швабрин ч байсангүй, урвагчдын занги ч байсангүй урвасан шинэ цэргүүдээс ч байсангүй. «Ээ дээд язгууртан! та юу» сайн бүхнийг хүсье. Морилон суухыг алдрын өмнө хичээнгүйлэн гуйна» Тэд нар зай гаргаж өгсөнд би ширээний буланд дув дуугүй суув. Надтай зэргэлдээ суугаа сүрлэг биетэй цэвэр залуу, казак надад нэрмэл архи хийж өгөв. Би түүнд гар хүрсэнгүй, харин цугларагсдыг сонирхон ажиглаж байв. Пугачев ширээн дээрээ тохойлдон хар сахлаа том гэгчийн нударгаараа тулж манлайлан суув. Түүний царайны хэлбэр ямар ч хэрцгий байдал үгүй төв ба бараг тааламжтай байж билээ. Пугачев, тавиад орчим настай нэгэн хүний зүг эргэж байн байн үг хэлэхдээ түүнийг нэг бол граф, нэг бол Тимофеич гэх ба заримдаа авга гэж өргөмжилнө. Эд нар цөм хоорондын нөхдийн байдалтайгаар харилцах боловч өөрийн толгойлогчийг тусгайлан хүндэтгэх нь төдий л үзэгдсэнгүй, өглөөний довтлогоо ба бослогын амжилт, ирээдүйн явдлуудын тухай яриа үргэлжилнэ. Хүн бүхэн, биеэ магтаж өөрийн саналыг авхуулахын төлөө Пугачевтай чөлөөтэйгөөр зөрөлдөн байв. Ийм хачин цэргийн зөвлөлөөс Оренбургийг довтлохоор шийдвэрлэжээ. Үүнд хэрцгий хөдөлгөө нь арай л гэмт явдлын амжилтыг гаргаагүй билээ. Маргааш өдөр нь довтлохоор зарласан байв. За дүү нар минь ирэх нойрны төлөө миний дуртай дууг нэг дуулцгаая. Чумаков, эхлээч гэж Пугачев хэлэхэд нь миний дэргэдэх хүн нарийхан хоолойгоор бүрлагуудын9 гунигтай дууг эхэлмэгц, бүгдээрээ нэг зэрэг өргөн авч дуулсан нь:

	 

	Эх болсон ногоон ой минь, битгий шуугиач! 

	Эр миний бодолд, садаа битгий болооч

	Маргааш өглөө зоригт эр би шүүлтэд очиж

	Магад хэцүү шүүгч, хааны өмнө хариу тавихад

	 

	— За чи тариачны хүү залуу эр оч

	Замынхантай нийлж хулгай хийж явав. 

	Чамтай цуг явсан нөхөд чинь олон уу? гэж

	Чанга дуугаар надаас хаан асууна. 

	 

	— Үнэн алдарт шашинтны итгэлт хаан минь

	Өгүүлэх ганц хариуг минь, сонсон соёрх. 

	Үерхэж нийлсэн нөхөд бид, дөрвүүлээ билээ. 

	Үнэгэн харанхуй шөнө нэгдэх маань билээ. 

	Хурц болд хутга минь хоёр дахь маань билээ. 

	Хурдан хөлөг морь гурав дахь маань билээ. 

	Хатан чийрэг нум дөрөв дэх маань билээ. 

	Хангинах мэргэн сум илч маань билээ. 

	Ингэж хэлсэн үгийг минь хаан өөрөө сонсоод

	 

	— Идтэй сайн хулгайлж, эртэй сайн өчсөнд чинь

	Хайр шан хүртээж, халамж соёрхол үзүүлж

	Ханагар сайхан талын дунд хоёр мод босгож

	Нэг нуруу мод хөндөлдүүлэн тавиад

	Нэртэй сайхан дурсгалыг үлдээж өгье гэнэ дээ! 

	 

	Дүүжлүүрийн тухай ард олны энэ дууг дүүжлүүрт аргагүй л заяагдсан эдгээр хүмүүсийн дуулж байгаа нь надад ямар санагдсаныг хэлэх аргагүй байна. Тэдний сүрлэг ширүүн царайнууд хэвлүүхэн хоолойны хөгүүд ба гунигт үгнүүдийг нь улам гунигтайгаар дуулалдах, энэ бүхэн нь надыг нэг хачин ёгт аюулаар донсолгов. Зочид дахин нэг нэг хундага архи ууцгаагаад ширээнээс босоцгоож Пугачевтай салахын ёсыг гүйцэтгэв. Би тэднийг дагалдах гэсэн боловч Пугачев «Чи сууж бай, би чамтай ярилцахыг хүснэ» гэж надад хэлэв. Бид хоёулаа хоцров. 

	Бид хоёр, бие биеэ харалцан хэдэн минут дуугүй сууцгаав. Пугачев нүдийг салгалгүй ширтэж, луйвартайхан инээх байдалтайгаар хааяа зүүн нүдээ онийлгоно. Сүүлдээ харин үнэнээсээ хөгжилтэйгөөр инээсэнд би ч юунд инээснээ мэдэлгүй инээж байв. 

	— Ихэмсэг та яасан бэ? Чи хэл л дээ миний идэрчүүд чиний хүзүүнд олс углахад нь чи айв уу? Надад тун их айж байх шиг харагдсан хэрэв чиний зарц чинь үгүй сэн бол чи ч модонд ганхаж байх сан даа. Би хөгшин золигийг тэр дор нь танив. Урьд чамайг буудалд хүргэсэн хүн их хаан өөрөө байсныг эрхэм та бодсон уу? гээд ихэмсэг нууц байдалтай болов Чи миний өмнө сүрхий гэмт хүн шүү дээ. Гэвч би дайснаасаа нуугдаж явсан үед чи надад тусламж үзүүлсэн чиний сайн сэтгэлт үйлийг санаж чамайг хэлтрүүлэв. Барагтай бол тохиолдохгүй хэрэг шүү, би улсаа эргүүлж захирсны хойно чамд бас тус хүргэж магадгүй шүү! Иймд чи надад үнэнчээр зүтгэх үгээ өгөхгүй юу? гэв. Хар муу луйварчны хэрцгий асуудал надад их л инээдэмтэй санагдсанд би тэсэлгүй инээв. 

	— Чи юунд инээв? Аль чи намайг их хаан гэдэгт итгэхгүй байна уу? Шулуухан хариул! гэж царайгаа үрчийлгэн асуув. Би хэцүү асуултад тулгарав. Тэр муу тэнүүлчийг хаан гэж хэлж би чадахгүй юм. Энэ нь уучилж болохгүй аюултай хэрэг байлаа. Гэвч нүүрэн дээр зальтай хуурагч гэж нэрлэвэл би өөрийгөө үхэлд барьж өгсөн хэрэг байв. 

	Би заналын гал буцалж байхдаа олны нүдний өмнө дүүжлэгдэн үхэхэд бэлэн байсан юм. Харин одоо дүүжлэгдэхийг хичээх нь ашиггүй онгироо хэрэг мэт санагдав. Би эргэлзэн байв. Пугачев царайгаа улайлган надаас хариултыг хүснэ. 

	— Чи сонсож бай! Би чамд үнэнээ хэлье. Чиний бодоход би чамайг хаан гэж бодож болох уу? Чи ухаантай хүн шүү дээ гэв. Би чамайг хаан гэж хэлбэл чи намайг мэхлэн зусардаж байна гэж мэднэ шүү дээ! гэж би хариулав. 

	— Тэгээд чиний бодлоор би хэн юм бэ? гэж тэр асуув.

	— Гагцхүү бурхан чамайг мэднэ биз. Чи хэн ч байсан тэр, харин аюултай тоглоомоор наадаж байна даа! гэж би хэлэв. Пугачев намайг түргэн ширтсэнээ

	— За чи намайг хаан Петр Федорович гэж итгэхгүй байна уу? За тэр ч яах вэ. Хийморьтой хүнд аз байдаггүй гэж үү дээ? Эрт цагт Гришка Отрепьев10 хаан сууж байгаагүй гэж үү? Миний тухай л юу л гэж бодвол бод, харин надтай л хамт яв. Бусад хэрэг бол чамд падгүй шүү дээ. Хэн лам биш байвал тэр эцэг байдаг биш үү. Чи надад итгэж үнэнчээр зүтгэ. Би чамайг ван өргөмжилж фельдмаршал болгоё. 

	За энэ бүхнийг чи юу гэж бодож байна. 

	Үгүй тайж угсаатай бас тэгээд хатан хаанд шударга зүтгэхээ тангарагласан юм. Би чиний төлөө зүтгэж чадахгүй. Хэрэв чи, үнэхээр намайг хайрлаж, над сайныг хүсэж байгаа юм бол намайг Оренбургт явуулна уу? гэж би хэлэв. Пугачев юм бодож байснаа, 

	— Хэрэв би чамайг сул тавивал ядахдаа чи миний эсэргүү ажиллахгүй байж чадах уу? гэж асуув. 

	— Би чамд тэгнэ гэж хэлж яаж чадах юм бэ? Чиний эсрэг хөдөл гэвэл, аргагүй хөдөлнө. Энэ бол миний дур биш гэдгийг чи өөрөө мэднэ шүү дээ. Одоо чи өөрөө дарга байна. Ингэхлээр харьяаныхаа хүмүүсийг тушаалаа биелүүлж байхыг чи өөрөө шаардана биз дээ. Хэрэв би оногдсон албанаасаа зайлсхийвэл юу болох вэ? Одоо миний толгой, чиний мэдэлд байна. Хэрэв намайг суллавал би баярлана. Цаазалбал бурхан гэрч болно. Харин би үнэнээ чамд хэллээ, гэж би хариулав. Миний үнэнч байдал Пугачевд таалагдлаа. 

	— Албал ч алах хэрэгтэй, өршөөвөл ч өршөөх хэрэгтэй юм аа. 

	Дуртай зүгтээ явж, хүссэн бүхнээ хийгээрэй, харин маргааш надтай салах ёс гүйцэтгэхээр ирээрэй. Одоо гэртээ харьж унт, миний ч нойр хүрч байна гэж хэлэв. 

	Би Пугачеваас салж гадагш гарав. Нам гүм хүйтэн шөнө байв. Одод, сар, хурцаар гэрэлтэн, талбай дүүжлүүрийг гэрэлтүүлнэ. Цайзын дотор нам гүм харанхуй байв. Би ламын байшин руу ажиглавал цонх үүд нь цөм түгжээстэй байв. Түүний дотор бас л чимээ аниргүй мэт бодогдов. Би байшиндаа орж, намайг үгүйлэн зовж байгаа Савельичтайгаа уулзлаа. 

	Би суллагдсаныг сонсгоход, тэр маш их баярлав. Тэр залбирснаа, эзнийг минь бурхан өршөө! Нарт ертөнц дээр амьд байгаадаа, энэ цайзыг орхиж, харсан зүг тийшээ явъя. Эцэг минь чамдаа бага сага юм бэлдсэн юм сан түүнийг идээд, бурхны өвөрт орсон юм шиг л, өглөө болтол, амар жамар нойрс гэж хэлэв. 

	Би түүний зөвлөгөөг дагаж, их л амтархан хоолоо идээд, сэтгэл санаа ч гэсэн, бие тамир ч гэсэн, ядарсан тул нүцгэн шалан дээр хэвтмэгц унтав.

	 


ЕСДҮГЭЭР БҮЛЭГ
ХАГАЦАЛ

	 

	Анх чамтай уулзсан маань

	Амттай сайхан учрал байна. 

	Ахиад ингэж хагацах маань

	Аягүй гунигтай санагдаж байна. 

	Херасков. 

	 

	Өглөө эрт бөмбөрийн дуу намайг сэрээв. Ингээд, би цугларах газар очив. Пугачевын олон хүн дүүжлүүрийн дэргэд бужигнаж байв. Урьд өдрийн дүүжлэгдсэн хүн унжсан хэвээрээ байв. Казахууд морио унацгаан, цэргүүд буу зэвсгээ зүүжээ. Далбаа хийсгэн, тэргэн дээр тавьсан их буунууд байв. Түүний дотор манай их буу байв. Цайзынхан цугларан хуурамч хааныг хүлээцгээв. Комендантын байшингийн шатны дэргэд, нэгэн казах, киргиз угсааны сайхан цагаан морийг цулбуураас нь барин зогсоно. Би комендантын эхнэрийн хүүрийг харах гэж хайв. Гэтэл түүнийг ойрхон зайлуулаад, таараар бүтээжээ. Ингэж байтал, байшингийн пин дотроос Пугачев гарч ирэхэд олон хүн малгайгаа авцгаав. Пугачев, шатан дээр зогсож, олонтой мэндлэлцэв. Ахлагчийн нэг нь Пугачевт, хүүдийтэй зэс зоос өгөв. Тэр, түүнийг аваад, атга атгаар цацав. Олон хүн, түүнийг цуглуулахаар шуугилдан дайрав. Энэ шуугилдаан гэмтэлгүй өнгөрч чадсангүй. Пугачевыг ойрын хуйвалдагчид нь хүрээлэв. Тэдний хамт Швабрин зогсож байв. Бид хоёр бие биеэ харалцав. Миний заналтай, зэвүүн харцыг мэдээд, тэр хорсолтой атал хуурамчаар гөлөлзөн далдирав. Пугачев, намайг хараад, толгойгоороо дохин дуудав. 

	— Чи одоохон Оренбургт очиж, тэндхийн губернатор болон бүх генералуудад намайг 7 хоногоос угтаж авахыг бэлтгэ гэж хэл. Бас намайг дуулгавартай сайхнаар угтаж авах хэрэгтэй гэж сануул. Хэрэв тэгэхгүй бол тэд хэрцгий цаазлахаас хэлтрэхгүй гэж хэлээрэй. За эрхэм минь сайн яваарай гэж надад хэлээд, олон руу эргэж Швабриныг заан, за хүүхдүүд минь, та нарын шинэ дарга энэ байна. Үүний үг бүхнийг дагаж яв. Энэ бол та нар болон цайзыг миний өмнө хариуцах хүн шүү гэж хэлэв. Би энэ үгийг сонсоод, их л айв. Швабрин цайзын дарга болж... одоо Марья Ивановна, түүний эрхэн дор хоцорсон тул юу болох бол доо. Пугачев саравчнаас буухад түүнд морь авчирч өгөв. Казакууд түүнийг сугадан мордуулах гэсэн авч, тэр шаламгайгаар урьтан, үсрэн мордов. Энэ үед олны дундаас миний Савельич урагш давшин гарч, Пугачевт нэгэн бичиг өгөв. Үүнээс чухам юу болохыг би тааварлаж чадахгүй, гайхан харж байв. 

	— Энэ чинь юу бил ээ? гэж Пугачев ихэмсгээр асуув. 

	— Уншвал болгоно, гэж Савельич хариулав. Пугачев тэр хуудсыг хүлээн аваад мэдэмхий байдалтай удаан харж байснаа, 

	— Чи яасан сүрхий цэцэн бичдэг юм бэ. Үүнийг чинь манай гэрэлт мэлмий бүүр ойлгохгүй юм байна. Миний нарийн бичгийн дарга хаана байна гэв. Цэрэг мундиртэй, залуу хар хүү Пугачев руу гүйн очив. Хуурамч хаан, түүнд бичгийг өгч чанга унш гэв. Миний Савельич авгай, Пугачевт юун тухай бич ээ бол гэж би тэсгэлгүй сонирхон байв. Нарийн бичгийн дарга, өндөр дуугаар ширхэг дараалан уншив. «Гөлөнгөр судалтай торгоор хийсэн тэрлэг хоёр нь 6 рублийн үнэтэй. 

	— Энэ чинь юу вэ гэж Пугачев хөмсөг зангидан асуув. 

	— Цааш уншихыг тушаана уу гэж Савельич тайван суув. Нарийн бичгийн дарга үргэлжлүүлэн «7 рублийн үнэтэй, нимгэн ногоон цэмбэн мундир, 5 рублийн үнэтэй цагаан цэмбэн өмд, 10 рублийн үнэтэй Голланд маягийн нударгатай 12 даавуу цамц, 2 рубль 50 мөнгөний үнэтэй цайн сав суулгатай хайрцаг. 

	— Юу чалчаад байгаа юм бэ? хайрцаг, нударгатай өмд ч гэх шиг тэр чинь надад ямар хамаатай юм бэ гэж Пугачев таслан хэлэв.

	— Эцэг минь тогтоож соёрхоно уу, энэ муу үйлтнүүдийн дээрэмдсэн эзний хогшлын данс юм гэж Савельич янцаглан тайлбарлав. 

	— Юуны чинь муу үйлтэн гэж Пугачев ууртайгаар асуув. 

	— Миний буруу болов. Би ташаарч. Муу үйлтэн биш л дээ гэсэн ч чиний хүмүүс чинь юмыг минь уудлан цөмийг зөөжээ. Битгий хилэгнэ, морь хэдийгээр дөрвөн хөлтэй боловч бүдэрдэг шүү дээ. Цааш төгстөл уншихыг тушаана уу гэж Савельич хэлэв.

	— Төгстөл унш гэж Пугачевыг хэлэхэд, нарийн бичгийн дарга, цааш үргэлжлүүлэн 4 рублийн үнэтэй эрээн даавуу хөнжил, бас нимгэн торгон хөнжил, 40 рублийн үнэтэй улаан ноосон даавуугаар өнгөлсөн, үнэгэн дээл, бас буудлын газарт танай авралд зориулан өгсөн, туулайн дах 15 рублийн үнэтэй гэж уншив. 

	— Энэ чинь бас юу гээд байгаа юм гэж Пугачев нүдээ гялалзуулан хашхирав. 

	Үнэнээ хэлэхэд, би өөрийн хөөрхий авгайнхаа төлөө айсан билээ. Тэр дахин тайлбарлах гэхэд нь, Пугачев тасалж, чи ийм хэрэггүй зүйлээр хөөцөлдөн, над дээр ирдэг яасан галзуу золиг вэ гэж хашхиран нарийн бичгийнхээ даргын гараас цаасыг шүүрэн авч Савельичийн нүүр лүү чулуудаад үргэлжлүүлэн

	— Тэнэг хөгшин минь, тэгээд дээрэмдээ л биз. Чи зөнөг нохой минь энэ дуулгаваргүй нохдын адил ноёнтойгоо хамт өлгөгдсөнгүйдээ баярлаж, миний төлөө миний нөхдийн төлөө бурханд залбирч байвал зохино. Туулайн дах гэнэ ээ, би чамд өгнө байх даа, би амьдаар чинь, чиний арьсыг хуулж дах л хийлгэж чадна гэдгийг чи мэдэж байна уу гэж хэлэв.

	— Тааллаараа бол. Би бол, боол хүн ингэхээр, эздийн хогшлыг хариуцдаг юм гэж Савельич хэлэв. Пугачев, энэрч, нэг ч үг хэлэлгүй морио эргүүлэн явахад, хойноос нь Швабрин болон, бусад ахлагчид дагалдан явав. Дээрэмчид, цайзаас эгнээгээр гарлаа. Олон хүн Пугачевыг үдэж гаргахаар явцгаав. Талбай дээр Савельич бид хоёр хоцров. Миний өвгөн авгай минь, өнөө бичгээ бариад, түүнээ гүн харамсалтайгаар ширтэж байв. Пугачевтай намайг аятайхан зохицсоныг үзээд, түүнийг ашиглах гэсэнд мэргэн шийдвэр нь бүтсэнгүй ажээ. Би түүний үл тохирох зүтгэлийг зэмлэх гэсэн боловч, инээдээ барьж чадсангүй. 

	— Эзэн минь инээ л дээ, инээж л бай. Сүүлд бид хоёр, бүх эд хөрөнгөө төвхнүүлэх цагт, инээд болно уу, ханиад болно уу, харж л бай гэж Савельич хэлэв. 

	Би Марья Ивановнатай учрах гэж ламын гэрт очихоор яаравчлан явав. Ламын эхнэр намайг гунигт мэдээтэй угтав. Өнгөрсөн шөнө Марья Ивановнагийн халуун улам нэмэгдэн, дэмийрч тэгээд, одоо тэр ухаангүй дэмийрч байна гэж ламын эхнэр намайг дагуулж, Марья Ивановнагийн хэвтэж байсан тасалгаанд оруулав. Би сэмхэн түүний орны дэргэд очиж харвал, царай нь гайхалтай хувирчээ. Тэр намайг таньсангүй. Би түүний дэргэд удтал зогсохдоо, лам Герасим, түүний эелдэг сайн эхнэрийг намайг, аргадаж хэлсэн үгсийг ч сонссонгүй, уйтгарт сэтгэл намайг донсолгов. Хэрцгий босогчдын дунд, хамгаалагчгүй орхигдсон, хөөрхий ганц өнчин охин яах ч чадалгүй, миний байдал намайг айлган зовоов Швабриныг бодох бүр, миний сэтгэл улам ч зовов. Хуучин хаанаас захирах эрхийг олж, хөөрхий охины хоцорсон цайзад ноёрхон, Швабрин, Марья Ивановнагийн гэмгүй байдлыг үзэн ядах ахул, ямар ч хортой хэрэг үйлдэж чадах юм. Би яах ёстой вэ... Түүнд хэрхэн туслах вэ. Яаж, дайсны гараас түүнийг ангижруулан гаргах вэ? Надад ганцхан шийдвэр байв. Тэр нь шалавхан Оренбургт очиж, Цагаан уулын цайзыг чөлөөлөхийг түргэлүүлэн, түүнд чадахаараа оролцохоор шийдвэрлэв. Би лам Акулина Памфиловнатай салах ёсыг гүйцэтгэж эхнэрээ гэж тооцсон хүүхнээ тэдэнд гуйн даатгав. Би, хөөрхий охины гарыг авч үнсэхэд, нулимс минь, түүнийг бүүр услав.

	— Хагацъя, хагацъя, Петр Андреич минь, сайн цагт учрах болтугай. Биднийгээ марталгүй, үргэлж захидал бичиж байгаарай. Хөөрхий Марья Ивановна, танаас өөр ямар ч баясуулагч, аврагчгүй шүү дээ гэж, ламын эхнэр намайг гаргаж өгөхдөө хэлэв. Би талбай дээр очиж, дүүжлүүрийн зүг ёслоод, цайзаас гарч надаас үл хоцрогч Савельичтайгаа хамт Оренбургийн замаар алхав. Би ингэж, өөрийн бодолд дарагдан алхаж байтал, миний ард, морины түвэргээн сонсогдоход, эргэж харвал цайзаас над руу, башкир морь хөтөлсөн нэгэн казак давхин ирж явав. Холоос надад, зогс гэж дохио өгөхөд, би зогсож харвал, өнөө манай урвасан занги байлаа. Тэр миний дэргэд ирээд, мориноос буун, нөгөө мориныхоо цулбуурыг надад өгч,

	— Эрхэм хүн минь ээ, танд манай хаан энэ морийг, бас өөрийн өмсөж байсан дээлийг бэлэглэж байна. (Хонин дах ганзагалсан байв) Бас түүнээс гадна... гээд занги түгдрэн дуугаа тасалснаа,

	— Бас танд, мөнгө бэлэглэсэн юм сан гэтэл би замдаа гээчихжээ. Та намайг сайн сэтгэлээсээ уучилна уу гэхэд нь Савельич түүнийг ширтэн

	— Замдаа гээчхэж гэнэ ээ. Өвөрт чинь юу хангинаад байгаа юм, ичгүүргүй золиг гэж хэлэв. 

	— Миний өвөрт юу хангиналаа гэж, өвгөн минь, юу л гэхээс биш хазаар хангинаж байгаагаас биш, 50 мөнгө хангинаж байгаа юм биш шүү гэж занги өчүүхэн ч самууралгүй эсэргүүцэн хэлэв. 

	— Миний өмнөөс, чамайг илгээсэн хүнд, талархлыг хүргээрэй. Харин буцах замдаа гээгдүүлсэн мөнгөө түүж аваад, архи авч уугаарай. За сайн байна гэж би хэрүүл тастан хэлэв. 

	— Сайн язгууртан, танд их баярлав. Үргэлжид таны төлөө, бурханд залбиръя гээд морио эргүүлэн, өврөө гараараа дарсаар давхив. Удалгүй бараа нь тасран далд оров. Би, дахаа өмсөж морио унаад, Савельичаа сундлан явж байтал

	— За эзэн минь мэдэж байна уу? Би тэр дээрэмчинд өргөдөл өгсөн минь, буруу хэрэг биш байна шүү. Муу хулгайчид, ичгүүртэй санагдаж л дээ. Башкирын адасга, хонин дах ч гэсэн, тэд муусайн дээрэмчид, биднээс хулгайлсан зүйлүүд бас чи түүнд соёрхсон зүйлийн хагаст нь ч хүрэхгүй юм. Гэвч голсон юм голд хүрнэ гэгчээр бас л хэрэг болно гэж өвгөн минь хэлэв.

	 


АРАВДУГААР БҮЛЭГ
ХОТЫГ БҮСЭЛСЭН НЬ 

	 

	Уул, талыг эзэлж, 

	Өндөр дээрээс, хотыг, бүргэд мэт ширтэв. 

	Цэргийн ард, их бууны тавиур өрөөд

	Цэнэгт түүнийг, шөнө ойртуулахыг тушаав. 

	Херасков. 

	 

	Оренбург хотод ойртож очвол, ахлагч хуяг нарын халуун хайчаар нүүрээ, үзэшгүй муухай болтол хайруулсан, тушаатай хэсэг хүмүүс гарнизоны зэрэмдэг хүмүүсээр харуулдуулан бэхлэлтийн дэргэд ажил хийж байв. Зарим нь гүн шуудуу дүүрсэн хогийг тэргээр ачин гаргаж байв. 

	Зарим нь хүрзээр газар ухаж байв. Чулуучин нар туйпуу зөөж, хотын хэрмийг засварлана. Хаалганы дэргэдэх харуулчид, биднийг зогсоож, паспортуудыг үзэв. Намайг, Цагаан уулын хэрмээс ирсэн гэдгийг сонсмогц, түрүүч шууд генералын гэрт аваачив. Би, генералтай цэцэрлэг дотор уулзав. Намрын амьсгалаар нүцгэрсэн алимын моддыг үзэж, цэцэрлэгийн ажилчин, өвгөний хамт тэдгээр модыг сүрлээр гамтайхан дулаалан ороож байв. Түүний царай нь бие тэнхээ данги ба сайхан санаа тайван болохыг илэрхийлнэ. Тэр, миний ирсэнд баярлаж, миний нүдээрээ үзсэн аймшигт явдлуудыг асууж гарав. 

	Би түүнд цөмийг хэлж өгөхөд, өвгөн миний яриаг анхааралтай чагнах зуур хатсан мөчрүүдийг огтолж байв. Уйтгарт туужаа ярьж дууссаны дараа хөөрхий Миронов, хайран хүн, сайн офицер юм сан, эрхэм авхай Миронов бас сайхан санаатай ч юм сан. Үгүй бас мөөг давслахдаа хэчнээн чадвартай байсан гэж санана. Ахмадын охин Маша яасан бэ? гэхэд нь би цайздаа хар ламын эхнэрийн гар дээр үлдсэн гэж хариулав.

	— Ээ харла, харла! Муу байна, тун муу байна дээрэмчдийн сахилга журамд найдаж ер болохгүй, хөөрхий тэр охин яана даа гэж хэлэв.

	— Цагаан уулын цайз хүртэл холгүй тул, тийш нь цэргээ явуулж, хөөрхий тэндхийн хүмүүсийг чөлөөлөхийг дээдэс та хойшлуулахгүй биз дээ гэж би хариулав. Генерал итгэсэнгүй янзтайгаар толгойгоо сэгсрэн, 

	— Харж байж болъё, үүний тухай бид ярьж амжина гайгүй, энэ өдөр манайд цэргийн зөвлөл хуралдах тул аяга цай уухаар ирэхийг хүсье, тэр дээрэмчин Пугачев ба түүний цэргүүдийн тухай чи бидэнд тодорхой мэдээнүүдийг хэлж өгч чи чадна шүү дээ, за одоохондоо явж амар гэв. 

	Би тэндээс над гаргаж өгсөн байранд очсонд Савельич аль хэдийн нь эзэмшсэн байв. Би ч болзсон цагийг нь ч тэсэж ядан хүлээв. Миний цаашдын амьдралд тун ихээр нөлөөлөх, тэр зөвлөлийн хурал дээр алдалгүй очихыг уншигчид амархан ойлгох биз ээ. Дурдсан цагт би генералынд очсон байв. Генералынд хотын нэгэн түшмэл санавал гаалийн захирал, ягаан царайтай одтой торгон дээлтэй бүдүүн өвгөн байсан билээ. Иван Кузмичийг найз нөхрөө гэж түүний үйл заяаны тухай асууж гарав. Миний яриаг байн байн тасалж нэмэлт асуудал, сургамжуудыг байн байн хэлэх нь түүний цэргийн эрдэм мэддэг гэхгүй ч гэсэн төрлөхийн цовоо хурц ухаантай байсны нь илэрхийлнэ. Ингэсээр байтал бусад уригдагсад бүрдэн ирэв. Цөм сууцгаан хүн бүрд нэг нэг аяга цай барьсны дараа тэр генерал их тодорхой дэлгэрэнгүйгээр бүх учрыг тайлбарлан хэлээд, 

	— За ноёд оо! одоо яаж босогчдын өмнөөс эсэргүүцэх вэ? довтлох уу? аль хамгаалах уу? гэдгийг шийдэх хэрэгтэй болжээ гэж үргэлжлүүлэн энэ аргуудын алинд нь гэсэн ч ашигтай ба ашиггүй талууд бий. Дайран довтлох явдал нь дайсныг түргэн зуур устгахад арай найдвартай юм. Нөгөө хориглох явдал нь арай итгэлтэй аюулгүй юм. За одоо хууль ёсыг дагаж бага цолтноосоо эхлэн саналуудаа хураая. Эрхэм түрүүчээ гэж над руу харан хэлэв.

	— Та бидэнд саналаа ярина уу гэв. Би босож Пугачев ба түүний бүлэглэлийн байдлыг товчхон тодорхойлоод энэ хуурамч хаан, зөв хэрэглэсэн зэвсгийн эсрэг зогсож чадахын аргагүй байсан юм гэдгийг батлан хэлэв. Миний саналыг түшмэд дургүйгээр хүлээн авсан нь ил байв. Эд нар миний саналыг залуу хүний хөнгөмсөг хэрцгий зан гэж үзээд буруушаах шуугианы дундаас нэгэн хүний угжнаасаа гараагүй гэж аяархан хэлэхийг би тодорхой сонсов. Генерал над руу харж инээмсэглэн

	— Эрхэм түрүүч ээ! цэргийн зөвлөлүүд дээр анхдугаар саналыг гаргагчид нь дайран довтлох аргын зүг хандсан үг хэлдэг юм. Энэ нь яахын аргагүй хууль журам байгаа юм. Одоо санал хураалтаа үргэлжлүүлье. Коллегийн эрхэм зөвлөх, та өөрийнхөө саналыг бидэнд илэрхийлнэ үү? гэв. Одтой торгон дээлтэй өвгөн жимсний архиар нэлээд нэмэрлэсэн гурав дахь аяга цайныхаа үлдэгдлийг яаравчлан ууж дуусаад;

	— Эрхэм дээдэс ээ! Би бодвол дайран довтлох ч хэрэггүй, хориглох ч хэрэггүй байна, гэж генералд хариулахад нь нэлээд гайхсан генерал

	— Яагаад тэгж болох юм бэ? коллегийн эрхэм зөвлөх өө? хамгаалах буюу довтлохоос өөр арга тактикгүй шүү дээ... 

	— Эрхэм дээдэс ээ! худалдан авах арга хэрэглэн хөдөл. 

	— Ай даа, ай даа таны санал үнэхээр ухаантай байна. Дайсныг худалдан авах аргыг тактикаар зөвшөөрдөг тул таны саналыг хэрэглэе. Тэр хуурамч хааны толгойг авчирсан хүнд нууц зардлаас 70 юм уу 100 төгрөг өгнө гэж болох юм байна. Хэрэв ингээд тэр хулгайч нар өөрийнхөө удирдагчийг хөл гарыг нь хүлээд бидэнд тушаахгүй юм бол би коллегийн зөвлөл биш Киргизийн хонь болъё гэж гаалийн захирал хэлэв. 

	— Үүний тухай бид бас бодож ярилцъя гэж хариулаад юутай ч болов дайн байлдааны талын арга хэмжээ авах хэрэгтэй байх. Эрхмүүд ээ, саналаа хуулийн ёсоор дараалан өгцгөө гэж генерал хэлэв. Тэдгээрийн гаргасан саналууд цөм миний саналын эсрэг чиглэсэн бөгөөд бүх түшмэдээс цэргүүдийн найдваргүй ба амжилт олох нь итгэлгүй, болгоомжлох хэрэгтэй гэх зэргээр саналуудаа гаргацгаав. Цөмөөрөө их бууны хамгааллын дор бэх бат чулуун ханын ард байвал хээр талд гарч зэвсгийн азыг үзсэнээс дээр гэж бодоцгоожээ. Бүгд саналуудаа гаргасны дараа хамгийн сүүлд генерал гансныхаа үнсийг унагааж, хэлсэн нь:

	— Эрхмүүд минь! би өөрийн зүгээс та нарт хэлэхэд, эрхэм прапорщикын саналыг бүрэн зөвшөөрч байгаагаа хэлэх хэрэгтэй болжээ. 

	Учир нь санал бол дайран довтлох хөдөлгөөнийг хориглохоос дээр гэж үздэг цэцэн тактикийн бүх дүрэм дээр үндэслэгджээ гэж хэлээд үгээ тасалж гансаа нэрэв. Би өөртөө баярлан омог минь бадарч дургүйцсэн хоорондоо сандран шивнэлдэж байгаа түшмэдийг бахархан харж байлаа. 

	— Гэвч эрхмүүд минь гэж генерал гүн амьсгалаа тамхины өтгөн утааны хамт үлээн гаргаад үргэлжлүүлэн хэлэхдээ

	— Бүхнийг нарийн үзэх эрхмийн дээдэс эзэн хатан хаантнаас минь надад итгэмжлэн даатгал даатгасан энэ мужийг аюулаас аврах тухай асуудал болох тул би ганцаараа энэ том хэргийг биедээ хүлээн авч болохгүй учир, хотондоо үлдэж бүслэн дайрахыг хүлээн, тухай бүрд нь их буугаар ба зохистой үед нь гэнэдүүлэн довтлох зэргээр няцааж байвал арай аюулгүй зүйтэй болно гэж шийдвэрлэсэн олонхын саналыг зөвшөөрнө гэв.

	Түшмэд ээлждээ дооглосон маягтайгаар намайг харцгаав. 

	Ингээд зөвлөлийн хурал тарав. Өөрийн бодлогыг тасалж цэргийн мэдлэг ба туршлагагүй хүмүүсийн саналыг дагасан генералын зориггүйг би харамсахгүйгээр өнгөрч тэвчсэнгүй. 

	Энэ алдарт зөвлөлийн хурал өнгөрөөд хэд хоносны дараа Пугачев өөрийнхөө хэлсэн үгэнд эзэн болж Оренбургт ойртож яваа мэдээг бид хүлээн авлаа. Босогчдын цэргүүдийг би хотын өндөр ханан дээрээс харахад миний нүдээрээ үзсэн сүүлчийн довтолгооноос хойш эдгээр босогчдын тоо арав дахин нэмэгдсэн шиг надад санагдав. Жижиг цайзуудыг Пугачев эрхэндээ оруулахдаа олзолсон их буунуудыг татан авч явлаа. Зөвлөлийн хурлын шийдвэрийг санаад Оренбургийн ханын дотор удаан хоргодож чадахгүйг мэдээд тачаадан хорссондоо уйлах шахав. 

	Оренбургийн бүслэлт нь түүхэнд тэмдэглэгдэхээс биш гэр бүлийн бичигт бичигдэхгүй тул би түүний тухай энд дурдахаа больё. Харин нутгийн эрх баригчдын нь боломжгүйгээс болж энэ бүслэлт нь хотын ард түмнийг өлсгөлөн зовлонгийн аюулд учруулсныг товчхон тэмдэглэе. Оренбургийн амьдрал үнэхээр тэсэшгүй байсныг бодоход хялбархан юм. Цөм зовуурьтайгаар юу болохыг хүлээж, юм үнэхээр аюултай өндөр үнэд орсон тул хүн бүхэн санаа алдан, их бууны ширмэн сум хотынхны хашаанд нэгэнт ирсээр байгаад, тэд нар бүр ч дасчхаад харин Пугачевын давшилтыг ч сонирхохоо больжээ. Би ч уйтгарлан үхэх гэж байв. Цаг хугацаа ч өнгөрсөөр байлаа. Цагаан уулын цайзаас нэг ч захидлыг би хүлээн авах аргагүй эргэн тойрон бүх замууд тасалдсан байв. Марья Ивановнагаас хагацсан явдал надыг тэсвэрлэшгүйд хүргээд түүний заяа нь юу болсон нь намайг шаналгаж байв. Уйтгараа сэргээх гагц арга минь морь унаж зугаалах явдал байв. Пугачевын хайр хишгээр би нэг сайн морьтой байсан ба түүнтэй хомс хоолноосоо хуваалцаад, Пугачевын морин цэргүүдтэй буудалцах гэж өдөр бүр түүнийгээ эмээллэж хотын гадна гардаг байлаа. 

	Энэхүү буудалцаанд, цатгалан бөгөөд согтуу, уналга сайтай босогчид, ихэнхдээ дийлдэг байлаа. Эцэнхий морьтой цэргүүд тэднийг дийлж чадахгүй байв. Заримдаа өлсөж ядарсан манай явган цэргүүд, талд гарч байлдах боловч тэдний тархай бутархай морин цэргүүдийг амжилттайгаар цохиход гүнзгий цас саад болж байв. Боомтын өндөр дээрээс их буу дэмий л нижигнэж байсан авч, талд ядарсан морьтой зууралдан ахицгүй байв. Манай байлдааны байдал иймэрхүү билээ. Оренбургийн түшмэд үүнийгээ болгоомжлол ба цэцэн бодлого гэж нэрлэжээ. 

	Нэгэн өдөр дайран ирсэн нэлээд бөөн хэсэг дайсныг, хөөн бутаргаж чадсан тул би нөхдөөсөө хоцорсон нэгэн казакийг гүйцэн аваад турк сэлмээрээ цавчих гэтэл тэр гэнэт малгайгаа авч

	— Петр Андреич сайн байна уу? Бурхан таныг өршөөж байна уу? гэж хашхирахыг анхаарвал, харин манай занги ажээ. Би түүнд их баярлаж

	— Сайн байна уу, Максимыч! Цагаан уулнаас гарсаар удав уу? миний... гэж хэлэхэд 

	— Удаагүй эрхэм Петр Андреич, дөнгөж өчигдөр эргэж эрэв. Танд хүргэх захидал надад байна. 

	— Тэр чинь хаана байна гэж би шийдэн хашхирч асуув. Максимыч гараа өвөртөө хийж

	— Энд байна, аргацааж байгаад, танд өгч үзье гэж би Палашкад ам алдсан билээ гээд эвхсэн цаасыг гаргаж өгмөгц давхин явав. Би тэр захидлыг задалж, бачимдан уншив. Тэр захидалд;

	"Бурхан надад хилэгнэж би эцэг эхээсээ хагацаад, одоо энэ хорвоод төрөл садан ч үгүй, өмгөөлөх хүн ч үгүй үлдэв. Та үргэлжид надад сайн санаж, ер нь хүн бүрд туслахад бэлхэн байдгийг мэдэх тул танд учраа хэлж байна. 

	Би энэ захидал яаж ийгээд танд хүргээсэй гэж бурханд залбирна! Энэхүү захидлыг Максимыч танд хүргэж өгнө гэж ам алдсан юм. Бас таныг хэрмээс гарч буудалцахыг чинь Максимыч олонтоо харсан. Тэрчлэн та, таны төлөө нулимсаа асгаруулан бурханд залбирдаг хүмүүсийг огт бодохгүй. Биеэ ер хайрлахгүй явдгийг чинь Палашка, Максимычээс сонссон байна билээ. Би нэлээд удаан өвчтэй байв. Тэгээд эдгээд бостол, талийгаач эцгийн минь оронд цайзыг захирч байгаа, Алексей Иванович, Герасим лам авгайг Пугачевын нэрээр айлгаж байгаад намайг гаргаж авав. 

	Би өөрийн байшинд манаачаар мануулан сууж байна. Алексей Иванович намайг өөртэйгөө суу гэж албаддаг. Акулина Памфиловна намайг миний зээ гэж Пугачевыг хуурсныг би нуусан тул чамайг аварсан гэж тэр хэлж байна. 

	— Алексей Иванович мэтийн ийм хүний эхнэр болсноос үхвэл, надад амар байх сан даа. Энэ хүн надтай тун хэрцгий харилцдаг! Хэрэв би түүний шаардлагыг зөвшөөрөхгүй бол намайг дээрэмчдийн лагерьд аваачиж Лизавета Харалова11 шиг болгоно гэж занадаг шүү. Ингээд би Алексей Ивановичаас надад бодох хугацаа өгөөч гэж гуйсанд гурав хоног хүлээхээр зөвшөөрөв. Хэрэв, гурав хоноод түүний эхнэр болохгүй бол надад ямар ч уучлалыг үзүүлэхгүй юм. Эрхэм Петр Андреич минь! намайг гагцхүү та хамгаалж чадна. Хөөрхий болсон намайг өмгөөлөгч нааш нь бушуу түргэн туслах хүчнийг явуул гэж тэндхийн генерал болон дарга нарыг гуйна уу. Чадвал өөрөө хамт ирээрэй. 

	Хэзээд таны эрхэн дор байгч хөөрхий өнчин хүүхэн Марья Миронова» гэжээ. 

	Би энэ захидлыг уншаад, галзуурах шахав. Би хөөрхий морио хайрлалгүй давирч хот руу давхив. Замдаа хөөрхий хүүхнийг хэрхэн ангижруулахын тулд элдвийг бодсон боловч олигтой юм ер олсонгүй. Хотонд орж ирээд шууд генералынд очиж ухаангүй гүйн оров. Генерал үндсэн гаансандаа тамхи татан тасалгаа дотор ийш тийш алхлан явж байснаа намайг хараад зогсов. Тэр байдлыг минь ихэд гайхсан бололтой ажээ. Тэгээд миний хурдлан ирсэн шалтгааныг эелдгээр асуув. 

	— Эрхэм дээдэс минь би таныг өөрийн эцэг мэтээр бодож, миний бүх амьдралын зол заяатай холбогдсон нэгэн зүйлийг гуйх гэж ирлээ. 

	Миний гуйх зүйлийг эрхбиш гүйцэтгэж өгөхийг хүснэ гэж намайг хэлэхэд юу бол доо бурхан минь, би чамд юу гүйцэтгэж өгч чадах юм бол доо гэж өвгөн гайхан асуув

	— Эрхэм дээдэс минь! Нэгэн суман цэрэг тавь орчим казакуудыг аваад Цагаан уулын цайзыг ариутган цэвэрлэхийг надад тушаана уу гэж хэлэхэд, генерал намайг галзуурч гэж бодоод, эгц над руу харав. 

	(Үнэндээ бараг генерал эндүүрээгүй биз дээ) тэгээд дуугүй байж байснаа

	— Юу гэнэ. Цагаан уулын цайзыг ариутган цэвэрлэе? гэж асуув. 

	— Амжилтыг танд амлая. Гагцхүү намайг явуулж өг гэж би шийдэн хэлэв. 

	— Үгүй залуу минь гэж толгойгоо сэгсрэн, ийм хол газар дайсан, та нарыг стратегийн төв гол хүчинтэй харилцааг тасалж та нарыг бүрмөсөн ялахад амархан болно. Зам харилцаа нь зөрсөн юм... Тэр нь байлдааны элдэв агуудалд гүнзгийрэн ярьж эхлэхийг үзээд би цаг алдахаас айж, яриаг яаран таслахыг бодож:

	— Ахмад Мироновын охин, надад захидлыг бичиж тусламжийг гуйв. Швабрин түүнийг эхнэрээ бол гэж албадан байгаа гэнэ гэж би хэлэв. 

	— Тийм үү? Ай тэр айхтар Швабрин, scheвm хэрэв миний гарт орвол би түүнийг 24 цагийн дотор тушаан шийтгүүлж цайзын хананд буудаж ална! гэвч одоохондоо тэвчээрлэх хэрэгтэй...

	— Тэвчих хэрэгтэй гэнэ! энэ хооронд тэр чинь Марья Ивановнатай суучихна шүү дээ гэж би ухаангүй хашхирав. 

	— Ай энэ ч бас гайгүй хэрэг гэж генерал татгалзан тэр одоохон Швабрины гэргий эхнэр болсон ч дээр, одоо Швабрин түүнд ивээл үзүүлж чадах биз. Харин түүнийг буудан алсны дараа гайгүй бурхны хайраар тэр хүүхэнд нөхөр олдох биз ээ. Хөөрхий хүүхнүүд бэлэвсэрсэн ч нөхөргүй явдаггүй юм. Үгүй бол бэлэвсэрсэн хүүхнүүдэд охидоос түрүүнд нөхөр олдоно гэж би хэлж байна гэв. 

	— Тэр хүүхнийг Швабринд өгснөөс үхсэн минь дээр гэж галзуурсан мэтээр би хэлэв. 

	— А, а, а, а, одоо би ойлголоо. Чи Марья Ивановнад дурласан юм шив дээ. Ай тэгвэл өөр хэрэг хөөрхий зайлуул. Тийм ч гэсэн би суман цэрэг тавин казакийн хамт чамд өгч яагаад ч чадахгүй нь дээ. Ийм хайгуул ангийг мордуулах нь тэнэг хэрэг тул, би түүний хариуцлагыг биедээ хүлээж чадахгүй гэж генералын хэлэхэд би мухардан цөхрөлтөө барж толгойгоо унжуулав. Гэтэл гэнэт миний сэтгэлд нэгэн бодлого оров. Юу болохыг хуучин роман зохиогчдын бичдэг шиг уншигчид дараагийн бүлэгт үзнэ үү гэж хэлье.

	 


АРВАН НЭГДҮГЭЭР БҮЛЭГ
БОСОГЧДЫН ТОСГОН

	 

	Арслан омогтой ч гэсэн тэр үеэр, цатгалан байсан тул

	Аятай зөөлөн араншин гаргаж 

	«Та юу гэж манайд ирээ вэ?» гэж асуув. 

	Сумароков. 

	 

	Би генералыг үлдээж гэртээ харихаар яаран гарч явав. Гэртээ ирэхэд Савельич ердийн сургамжаараа угтаж, 

	— Тэр согтуу дээрэмчидтэй холбоо барих чинь сайхан гэж санана уу! Энэ чинь бояруудын хийх ажил уу? Цаг түгшүүртэй байна шүү. Дэмий л үрэгдэж орхив доо. Хэрэв турк, шведүүдтэй тулалдаж байгаа бол ч бас яах вэ. Үгүй харин хэнтэй байлдаж байгааг чинь дурсахад ч нүгэл байна шүү гэв. Би, түүний үгийг тасалж, одоо миний бүх мөнгө хэчнээн байна гэж асуулаа. «Чамд хүрнэ дээ. Тэр дээрэмчид, хэчнээн нэгжсэн гэсэн ч би нууж амжсан шүү» гэж Савельич сэтгэл ханамжтайгаар хэлэх зуураа, дүүрэн мөнгөтэй нэхмэл түрийвчийг карманаасаа гаргалаа. 

	За Савельич ээ, одоо надад үүнийхээ хагасыг өгөөч, бусдыг нь өөрөө ав. Би, Цагаан уулын цайз руу явлаа гэж би түүнд хэллээ. 

	"Эрхэм Петр Андреич минь, бурхнаас айгаач, одоо энд тэндгүй, зам харилцаа дээрэмчдээр эзлэгдээд байгаа, ийм үед, яаж явдаг юм бэ? Хэрэв чи өөрийгөө хайрлахгүй юм бол ядаж, эцэг эхийгээ хайрлаач дээ. Чи яах гэж явах нь вэ? Ямар хэрэгтэй юм бэ? Жаалхан хүлээ л дээ. Цэргүүд ирээд, дээрэмчдийг баривчилснаас хойш дуртай зүг тийшээ яваарай" гэж сайхан санаат өвгөн чичрэнгүй хоолойгоор хэлэв. 

	Гэвч, би хатуу итгэсэн тул бодож үзэх нь оройтжээ. Би явах ёстой, явахгүй байж би чадахгүй байна. Савельич минь бүү зов, бурхны өршөөлөөр бид хоёр уулзана биз. Ганцхан чи санаагаа засахын тул битгий мөнгөө гамнаарай. Хэчнээн үнэтэйгээр ч гэсэн, юу хэрэгтэйгээ худалдаж аваарай. Энэ үлдэх мөнгийг би чамд бэлэглэж байгаа юм. Хэрэв, гурав хоноод, би эргэж ирэхгүй бол... гэтэл Савельич, миний үгийг тасалж

	— Эрхэм минь чи юу хэлнэ вэ? Би, чамайг ганцаарыг явуулна гэж үү дээ. Үүнийгээ чи, зүүдэндээ ч бүү гуйгаарай. Хэрэв чи заавал явахаар шийдсэн бол би явган ч болсон, чиний хойноос дагана. Чамайгаа хаяхгүй дэг. Чамгүйгээр энэ чулуун ханын ард хоргодож сууна гэж үү дээ. Би ямар галзуурсан биш дээ. Эрхэм минь чиний л эрх, харин би чамаас салахгүй шүү" гэлээ. 

	Савельичтэй маргацалдаад ер нэмэргүй гэдгийг би мэдэх тул, түүнийг явахаар бэлтгэхийг зөвшөөрлөө. Хагас цаг болоод, би өөрийн сайн морио унаж, Савельич, хотын нэг иргэний тэжээж чадахаа болиод, зүгээр өгсөн, нэг муу туранхай доголон морийг унаад, бид хотын хаалганд хүрч ирлээ. Хаалганы цагдаа нар, биднийг саадгүй өнгөрүүлсэн тул, бид Оренбург хотоос гарч явлаа. Бараг бүрэнхий болж эхэллээ. Миний явах зам, Пугачевыхны буудалласан, Бердийн тосгоны дэргэдүүр өнгөрөх байлаа. Чиг зам нь цасанд дарагдсан боловч, бүх талаар дүүрэн, өдөр бүр шинэчлэгдэн байдаг, морины мөр үзэгдэнэ. Би түргэн хатируулж явлаа. Савельич, миний хойноос, арай гэж дагалдан явсаар, хол хоцорч: "Эрхэм минь ээ! аяар яваач, ай бурхан авар, аяархан явж үзээч, миний энэ муу эцэнхий морь, чиний тэр урт хөлт чөтгөрийг гүйцэж чадахгүй байна. Чи юундаа яарсан юм бэ? Найран дээр очих гэж яваа бол ч бас яах вэ. Далайсан сүхний дор очих гэж явж, юунд яарсан юм бэ?... аягүй бол ч... Петр Андреич... эрхэм Петр Андреич намайг ингэж бүү ал. Ээ бурхан минь, ноёны энэ хүүхэд ч лав үхнэ шүү гэж үргэлжлүүлэн хашхирч явлаа. 

	Удалгүй, Берд тосгоны гэрлүүд гялалзлаа. Энэ тосгоны ердийн хамгаалалт болсон, гүн гуу жалгын. дэргэд, бид хүрч ирлээ. Савельич, өрөвдөлтэй гуйлт, залбирлаа таслалгүй үглэсээр, надаас ер салалгүй явлаа. Би, энэ тосгоныг ямар ч аюулгүйгээр тойрон өнгөрнө гэж найдаж явтал, гэнэт шийдэм бороохойгоор зэвсэглэсэн, 5 эрэгтэй хүн яг миний өмнө бүрэнхийн дунд үзэгдлээ. Энэ нь, Пугачевын буудлын манлайн харуул байлаа. Тэд, бидний зүг дуудан хашхирсан ч, тэдний нууц үгийг бид мэдэхгүй тул, дув дуугүй дэргэдүүр нь өнгөрье гэтэл, тэд нар намайг тэр дорхон нь хүрээлэн авч, нэг нь морийг минь цулбуурдлаа. Би, сэлмээ сугалан гаргаж, тэр хүний толгойг цавчсанд, малгай нь түүнийг хамгаалсан авч, тэр нь найган ганхаж, цулбуурыг тавилаа. Бусад нь самууран гэдрэг гүйлдлээ. Би тэр самбаагаар, морио ташуурдан давхив. Ойртож байгаа, шөнийн харанхуй намайг аюул бүхнээс авран гаргаж чадах байсан авч, би гэнэт эргэн харж, Савельичийн үгийг мэдлээ. Хөөрхий өвгөн, доголон мориороо, дээрэмчдээс зугтан гарч чадсангүй ажээ. Яахаа ч мэдэхгүй, нэлээд хэдэн минут хүлээж үзээд, тэд нарт лав баригдсан гэж мэдээд, түүнийг салгаж авахаар морио эргүүлж, буцан явлаа. Жалганд ойртон ирэхэд хашхиралдан шуугих чимээ ба миний Савельичийн дуу сонсогдов. Би түргэлэн явж, хэдхэн минутын өмнө намайг зогсоосон манаач нарын дунд давхин орж ирэхэд Савельичийг тэд нар тойрч, эцэнхий мориноос нь чирэн буулгаад хүлэхээр завдана. Миний эргэж ирсэнд тэд нар баярлан хашхиралдаж над руу харайн ирмэгц мориноос минь чирэн булгалаа. Дарга нь бололтой нэг нь; Одоо та нарыг хаандаа аваачна гэж хэлээд, «Та нарыг одоохон дүүжлэн алах буюу эсхүл гэгээ орохыг хүлээх аль нь ч гэсэн манай хаан эцэг дураараа тушаана» гэж хэллээ. Би ер эсэргүүцсэнгүй Савельич мөн намайг дуурайлаа. Ингээд харуулын цэргүүд баясгалантайгаар биднийг хөтлөн явлаа. Бид жалгыг өнгөрөөд, тосгонд орж ирлээ. Орон байшин бүрээс гэрэл гарч байлаа. Энд тэндгүй шуугиан хашхиралдаан болж байлаа. Гудамжаар олон хүнтэй, би дайралдсан авч, надыг харанхуйд хэн ч ажсангүй. Оренбургийн офицер гэж хэн ч мэдсэнгүй. Биднийг замын уулзуурт байгаа, нэгэн байшинд шууд авчирлаа. Хашааны хаалганы дэргэд, архины хэдэн ган ба хоёр их буу байлаа. «3а ордондоо ирлээ дээ. Одоохон та нарын тухай айлтгана» гэж тэдний нэг нь хэлээд, байшинд орлоо. Би Савельич руу харахад өвгөн, залбиран шивгэнэн ном уншиж байлаа. Нэлээд удаан хүлээж байтал, нөгөө тариачин гарч ирээд ороорой. Манай хаан офицерыг оруул гэж байна гэж надад хэллээ. Би тэр тариачны ордон гэж нэрлэсэн бяцхан байшинд орлоо. Тэр байшинг хоёр өөхөн дэн гэрэлтүүлжээ. Ханыг алтан цаасаар цаасалжээ. Ер нь вандан ширээ, олсон дээр дүүжилсэн угаагуур, хадаасанд өлгөсөн гар нүүрийн алчуур, буланд тавигдсан өлгүүр, дээр нь савнууд тавьсан, пийшингийн өргөн довжоо зэрэг нь цөм энгийн айлын байдалтай ажээ. Пугачев, улаан цамц өндөр малгай өмсөөд, бурхны зургийн дор ташаагаа тулан, ихэмсгээр сууж байлаа. Түүний хажууд ойрын нөхөд нь бололтой хэдэн хүн нэлээд бялдууч янзтай зогсжээ. Оренбургээс нэгэн офицер ирлээ гэдэг мэдээг сонсоод тэдгээр босогчид их л сонирхож, намайг эрхэмсгээр угтаж авахад бэлтгэсэн нь мэдэгдэж байлаа. Пугачев намайг хармагц таниад, зориуд ихэмсэглэсэн байдал нь үгүй боллоо.

	— За эрхэм минь сайн байна уу? Ямар учраас бурхан чамайг энд авчрав? гэж баяртайгаар асуулаа. 

	Өөрийн нэг ажлаар явж байтал, танай хүмүүс намайг баривчиллаа гэж би хариулсанд, 

	— Ямар ажлаар явсан юм бэ? гэж тэр надаас асуухад нь би хэлэх үгээ олж ядан байлаа. Энэ хүмүүсийн дэргэд хэлэх дургүй байна гэж Пугачев мэдээд нөхдөө гарцгаа гэсэнд хоёр хүнээс бусад нь цөм гарлаа. 

	— Эдний дэргэд, зоригтой ярь. Би эд нараас юугаа ч нуудаггүй юм гэж Пугачев хэллээ. Хуурамч хааны туслагч нарыг, би хялайн харахад, тэд нарын нэг нь буурал сахалтай, чадал муутай, тахир өвгөн байлаа. Түүнд бор дээлийн мөрөн дээр зүүсэн, цэнхэр лентээс өөр аятайхан юм үгүй байлаа. Харин түүний нөгөөдхийг би хэзээ ч мартахгүй юм. Тэр өндөр нуруу, өргөн цээжтэй, 45 орчим насны хүн харагдлаа. Түүний өтгөн шар сахал, гялалзагч бор нүд нүхгүй хамар дух, хацар дээрх улаан толбонууд нь нийлж, энэ хүний нүүрийн хувиралтыг нуужээ. Энэ хүн, улаан цамц киргиз дээл, казак өмд өмсжээ. Сүүлд мэдвэл, нэгдүгээр нь оргодол цэрэг, Белобородов12, нөгөө нь цөллөгт байж байгаад, Сибирийн уурхайгаас 3 дахин оргосон Хлопуш13 гэдэг хочтой, ялтан Афанасий Соколов байжээ. 

	Хэдийгээр миний сэтгэл ихэд зовж байсан авч, санамсаргүй дайралдан энэ хүмүүсийн дунд нэлээд сонирхон байж билээ. Гэтэл «ямар ажлаар Оренбургээс гарснаа хэл?» гэж Пугачевын асуусан нь намайг өөрийн минь асуудалд орууллаа. Би дахин Пугачевтай уулзсан тул өөрийн зорилгыг биелүүлэхэд сайхан завшаан гарлаа гэж над хачин юм бодогдлоо. Олдсон завшааныг ашиглая гэж шийдээд юу ч бодож амжилгүй, 

	— Цагаан уулын цайзад очиж доромжлогдон байгаа өнчин хүүхнийг аваръя гэж явсан юм гэж намайг хэлэхэд Пугачевын нүд гялалзан, 

	— Миний хүмүүсээс хэн өнчин хүүхнийг зовоож байгаа юм бэ? Тэр зовоож байгаа хүн магнай дээрээ долоон толботой14 байсан ч гэсэн миний шийтгэлээс мултарч чадахгүй юм. Хэн тийм гэмт хэрэг хийж байна. Хэл! гэж хашхиран хэллээ. 

	— Швабрин тэгж байна. Ламын эхнэрийнд өвчтэй хэвтэж байхад нь чиний үзсэн хүүхнийг Швабрин хорьж, эхнэрээ болгох гэж албадаж байна гэж би хэллээ. 

	— Швабриныг би сургаж чадна. Өөрийн дур зоригоор аашилж, гэмгүй ардыг дарлах гэдэг ямар байдгийг, би түүнд үзүүлнэ. Би түүнийг дүүжилнэ дээ гэж Пугачев заналтайгаар хэлэв. 

	— Үг хэлэхийг надад зөвшөөрнө үү. Швабриныг хэрмийн комендант яарч болгосон, одоо дүүжилж алахаа яарч байна уу. Тайж угсаатай, Швабриныг дарга болгож, чи казакуудаа доромжилсон шүү дээ. Одоо бас түүнийг дүүжлэн алж, тайж нарыг бүү айлга гэж Хлопуш сөөнгө дуугаар хэллээ. 

	— Эднийг хайрлаж өршөөх хэрэг огтгүй. Швабриныг цаазлах бага хэрэг. Харин энэ офицерыг журмаар байцаах хэрэгтэй байна.

	— Хэрэв, энэ хүн, чамайг хаан гэж хүлээгээгүй юм бол чиний өршөөл тусламжийг гуйх хэрэг юу билээ дээ. Хэрвээ, хаан гэж боддог юм бол, юунд одоо хүртэл, чиний дайснуудтай хамт, Оренбургт бүгж байгаа юм бэ? Байцаадаг газар аваачиж, халуу оргитол асуу гэж надад тушаагаач, би бодвол, Оренбургийн дарга нар бид нарыг тагнуулахаар, үүнийг явуулсан бололтой гэж хөх ленттэй өвгөн хэллээ. 

	Хөгшин чөтгөрийн үг үнэхээр итгэгдмээр тул, би хэний гарт байгаагаа бодоход, хамаг бие минь хүйтэн оргилоо. Миний тэвдсэн байдлыг Пугачев ажиглан хараад, нүдээ ирмэж

	— Яах вэ эрхэм минь? Миний фельдмаршал, ажил хэргийн тухай ярьж байх шиг байна. Гэвч чи юу гэж бодож байна даа гэж Пугачев, дооглон хэлэхэд нь миний зориг орж билээ. 

	— Би таны гарт байгаа тул намайг яасан ч гэсэн танай дур шүү дээ гэж би тайвнаар хариуллаа. 

	— Сайн байна, за одоо, танай хот ямар шүү байгааг хэлж орхи гэж Пугачев хэллээ. 

	— Бурхны авралаар дажгүй гэж би хариуллаа. 

	— Дажгүй гэнэ ээ? Ард нийт нь өлсөн өлбөрч байгаа биш үү гэж Пугачев асуулаа. Хуурамч хаан, үнэндээ гарцаагүй зүйлийг хэлж байлаа. Гэвч Оренбург хотод хүнсний зүйл хүрэлцээтэй байгаа, харин танай сонссон бүхэн чинь, хоосон цуурхал гэж би өөрийн тангараг ёсоор, аргагүй л хэллээ. Өвгөн угтан авч

	— Чи харав уу даа, бүүр чамайг мэдсээр байтал, хуурч байна шүү. Оренбургт өлсгөлөн, зовлон тохиолдож, үхсэн малын мах идэж байна гэж, оргож ирсэн хүн цөм баталж байхад энэ хүн бас юм элбэг гэнэ шүү хэрэв чи, Швабриныг дүүжилж албал, хэн хэндээ гомдохгүй болгохын тул энэ сайн эрийг хажууд нь дүүжлээрэй гэж хэллээ. 

	Золигийн өвгөний үг, Пугачевыг эргэлзүүллээ. Гэвч харин аз болж, Хлопуш нөхрийнхөө үгийг буруушаан

	— Наумыч минь боль л доо үргэлж л дүүжилнэ, хядна гэж байх юм. Чи чинь, хэзээ ийм сүрхий баатар бол оо вэ? Өөрөө үхэх гэж байгаагаа мэдэхгүй. Үргэлж бусдыг хорлох гэж байх юм. Чиний алсан чинь бага байна гэж үү? гэж хэллээ. 

	— Хүүе, амьтны тусын тул, хүн нэг гарах нь шиг байна? Чи чинь, хэзээ ийм нинжин сэтгэлтэй амьтан болчих оо вэ гэж Белобородов юугаа хэллээ. 

	— Чухам тийм шүү дээ. Би ч нүгэлтэй хүн, энэ гар гээд (яс болсон гараа зангидан ханцуйгаа шамлаж үстэй бугуй гарган) энэ гар бол христос шашны цусыг асгаруулсан ялтай гар байгаа юм. Гэвч, би дайсныг алснаас бус зочдыг бус юм. Тэгэхдээ, замын уулзар, харанхуй ойд буюу гэртээ, пийшингийн ард сууж байгаад, эхнэрийн ховоор алж байсан биш, зэвсгээр, эр хүний ёсоор алж байсан юм гээд өвгөн буруу харах завсар

	— Сэтэрхий хамарт аа, гэв. 

	— Хөгшин зөнөг юу гэж баваад байгаа юм бэ? Би чамайг сэтэрхий хамартай болгоно доо. Чиний ээлж болж, бурхан чамайг халуун хайч үнэртүүлнэ дээ гайгүй... одоохондоо, наад сахлаа, надад зулгаалгачихгүйг л хичээ гэж Хлопуш хашхиран хэллээ. 

	— Эрхэм генералуудаа хэрэлдэхээ больцгоо, Оренбургийн ноход, нэгэн цохилтоор, хөлөө чичрүүлэн унавал зүгээр байна. Харин манай ноход өөр хоорондоо хэрэлдвэл аягүй болно шүү. За эвсэцгээ гэж Пугачев ихэмсгээр хэллээ. Хлопуш, Белобородов хоёр дуугүй болж, бие биеэ муухай харалцлаа. Энэ яриаг өөрчлөхгүй бол надад муу болж магадгүй тул, би Пугачев руу хөгжилтэйгөөр харж

	— Өө нээрэн, нөгөө морь, дах хоёрыг өгсөнд чинь баярласнаа хэлэхээ мартчихжээ. Хэрвээ чи надад тэдгээрийг өгөөгүй бол би хот орж чадалгүй, замдаа осгож үхэх байсан шүү гэж хэллээ. Миний арга минь үнэхээр онож, Пугачев баясгалантай боллоо. 

	— Аяганы хариу өдөртөө, агтын хариу жилдээ гэдэг шүү дээ. За тэр ч яах вэ одоо Швабрины доромжилж байгаа хүүхэн, чамд ямар хамаатайг хэл, сайн эрийн санааны чимэг биш биз дээ тийм үү? гэж нүдээр ирмэн асуулаа. 

	Би Пугачевын аятайхан зантай байгааг үзэж үнэнээ нуух хэрэггүй гэж бодоод

	— Тэр бол надтай суух гэж байгаа хүүхэн юм гэж хэллээ.

	— Чиний суух гэж байгаа хүүхэн гэнэ ээ, чи түрүүнд хэлэхгүй яасан юм бэ? Бид чамайг гэрлүүлж, бас хурим дээр чинь наргина гэж Пугачев хашхиран хэлээд, Белобородов руу эргэж,

	— Фельдмаршал аа! би энэ эрхэмтэй хэзээний сайн нөхөр юм. Одоо оройн хоол идэцгээе. Өглөө үдшээс мэргэн байдаг юм. Үүнийг яахыг маргааш өглөө болъё гэж хэллээ. Энэ зочлолоос намайг чөлөөлбөл би туйлын их баярлах сан. 

	Гэвч дагахаас аргагүй юм. Гэрийн эзний хоёр залуухан казах хүүхэн, ширээг цагаан бүтээлгээр бүтээж дээр нь талх, загасны шөл хэд хэдэн шил архи, пиво тавилаа. Ингээд би хоёр дахь удаагаа Пугачев болон түүний аймшигт нөхөдтэй хамт сууж хоол идлээ. Би өөрийн эрхгүй оролцсон энэ журамгүй найр шөнө орой болтол үргэлжлэв. Эцэст нь бусад нөхөд минь архинд дийлэгдэн согтоцгоов. Пугачев суудал дээрээ үүргэлж эхлэв. 

	Нөхөд нь босож, намайг гар гэж дохиход нь би тэдний хамт гарав. Хлопушийн тушаалаар нэг манаач, намайг байцаах байранд аваачив. Би тэнд Савельичтай уулзав. Тэгээд тэр байшинд бид хоёрыг цоожлон орхив. Бүх байдлаас гайхаж мангуурсан өвгөн минь надаас юу ч асууж чадсангүй. Савельич харанхуй газар хэвтэж, нэлээд удаан санаа алдан, ёолж байснаа эцэст хурхирч гарлаа. Харин би элдэв зүйлийг бодсоор тэр шөнийг зүүрмэглэсэн ч үгүй өнгөрүүлэв. Өглөөгүүр Пугачев намайг дуудсанд гарч очвол, хаалганы дэргэд татар үүлдрийн 3 морь хөллөсөн тэрэг зогсоод, дэргэд нь өдий төдий хүн цугларчээ. Би үүдний пинд ортол, түүнтэй учирлаа. Пугачев дулаан дээл киргиз малгай зэрэг аяны хувцас өмсжээ. Өчигдөр, хамт байсан хүмүүс Пугачевыг хүрээлэн маш бялдууч байдалтай байх нь өнгөрсөн өдөр миний үзсэнээс бүүр зөрүүд байлаа. Пугачев, баясгалантайгаар надтай мэндчилээд хамт тэргэнд суу гэж хэллээ. Бид тэргэнд суумагц Пугачев татар хүнд

	— Цагаан уулын хэрэм рүү яв гэж зогсоод, 3 морины жолоо барьж байсан ханхар цээжтэй хүнд хэллээ. Миний зүрх түргэн түргэн цохилж байлаа. 

	Морьд ухасхийн хонх нь хангинан, тэрэг хөдөлтөл 

	— Зогс! зогс! гэж бүүр таних хүний дуугарахад нь харвал, Савельич бидний өмнөөс гүйж ирлээ. Пугачев тэргээ зогсоолоо. 

	— Эрхэм Петр Андреич минь хөгшин насан дээр минь намайгаа энэ дээрэм... гэж Савельичийн хэлэхэд Пугачев тасалж

	— За хөгшин зөнөг минь бурхан дахиад биднийг уулзууллаа. Энэ улаачийн хамт суу гэхэд нь

	— Баярлалаа хаан минь гялайлаа. Төрсөн эцэг минь хөгшин намайг өршөөж амраасандаа зуу насалж жаргах болтугай. Энэ насандаа чиний төлөө бурханд залбиръя. Бас нөгөө туулайн дахны тухай би огт ярихгүй гэлээ. Туулайн дахны тухай дахин дахин дурдахад Пугачевын уур хүрч болох юм. Гэвч хуурамч хаан Савельичийн үгийг эсхүл сонсоогүй байх, эсхүл ялимгүй яриа гэж тоогоогүй биз. 

	Морьд ширүүсэн давхихад, олон хүмүүс гудамжинд зогсон, бүсээ хүртэл бөхийн ёсолж байлаа. Пугачев хоёр тийшээ эргэн толгойгоо дохиж явлаа. 

	Удалгүй бид тосгоноос гараад, шулуухан замаар довтоллоо. Энэ үед би юу бодож явсныг тухайлахад хялбархан биз ээ. Эгнэгт салав гэж бодон гасалж байсан хүнтэйгээ хэдхэн ч цагийн хойно уулзах ёстой боллоо. 

	Бид хоёр уулзан нийлэх тэр үе миний нүдэнд харагдах шиг болж байлаа. Би хачин тохиол учралаар надтай нууцаар холбогдож миний хувь заяа гарт нь орсон хүний тухай бодож явлаа. Миний хайртыг аврахаар явж байгаа энэ хүний хэрцгий ширүүн авир, алах, хядах дадлагын тухай бас л бодож явлаа. Пугачев, тэр хүүхэн бол ахмад Мироновын охин гэдгийг мэдэхгүй байсан юм. Иймд хорссон Швабрин, түүнийг илчилж болох юм. Бас Пугачевт өөр замаар ч илрэгдэж болох юм даа... Хэрэв тэгвэл Марья Ивановна юу болох бол гэхээс толгойтой үс минь босож, биед минь хүйт даана. Ингэж явтал гэнэт Пугачев юм асууж миний бодлогыг тасаллаа. 

	— Эрхэм та юун тухай бодлого бодож явна гэж Пугачев асуулаа. 

	— Бодолгүй яах вэ. Би бол офицер тайж хүн юм. Өчигдөрхөн чамтай тулалдаж байсан атал харин өнөөдөр чамтай хамт нэгэн тэргэнд суугаад амьдралын зол заяагаа чамаар шийдвэрлүүлэх гээд явж байна шүү дээ гэж би хариуллаа. 

	— Яадаг юм бэ? Чамд тийм аймшигтай санагдаж байна уу?

	— Би нэг удаа өршөөгдөн өнгөрсөн тул одоо намайг өршөөх байтугай, надад тусална биз гэж танд найдаж ирсэн юм шүү гэж би хэллээ. 

	— Бурхан харсаар байтал чинийх зөв, цөм зөв. Миний нөхөд чамайг хялайн харж байсныг чи ажсан уу? Нөгөө өвгөн өнөө өглөө хүртэл, чамайг тагнуул гэж эрүү тулган байцаагаад, дүүжлэн алах хэрэгтэй гэж шаардсан шүү. Би зөвшөөрсөнгүй гээд Савельич ба татар жолооч нарт дуулдуулахгүйг бодож

	— Чиний аяга архи, туулайн арьсан дах хоёрыг чинь бодсон юм. Танайхны ярьдаг шиг би ч бас тийм яргачин биш болохыг чи өөрөө харж байгаа биз дээ гэхэд нь

	Цагаан уулын хэрмийг дайран авсан нь над санагдавч булаалдах хэрэггүй юм гэж санаад, хариу хэлэлгүй дуугүй өнгөрөв. 

	— Оренбургт миний тухай юу гэж ярьж байна даа? гэж хэсэг зуур дуугүй байснаа Пугачев асуув, 

	— Чамайг номхотгон аргадаа оруулахад хэцүүвтэр байна л гэлцэж байна билээ. Чи ч хэн болохыгоо сайтар мэдүүлж чадсан хойно, юу ч гэх вэ, зөв ч биз гэсэнд хуурамч хааны царайд баярын өнгө ороод бардамгай янзаар:

	— Тийм ээ! Би ч яамай л байлдаж байна. Юзеев тосгоны орчим болсон тулалдааны тухай танай Оренбургийнхэн мэдэх үү? үгүй юу? тэнд дөчин генерал алагдаж, дөрвөн арми бүхлээрээ олзлогдсон шүү. Чи юу гэж бодно. Пруссийн хаан надтай тэнцэх байсан болов уу? аль үгүй юу? гэв. Энэ дээрэмчний ингэж гайхуулж байгаа нь над туйлын инээдэмтэй санагдаад, 

	— Чи өөрөө юу гэж бодно Фридеркийг чи дийлсэн болов уу? үгүй юү? гэж би түүнд хэлэв. Федор Федоровичтай юу? Яагаад үгүй байх билээ. Танай энэ генералуудыг чинь би дийлж л байна шүү дээ. Тэгэхэд тэр чинь, танай энэ, генералуудад цохигдож байсан юм шүү дээ. Одоо хүртэл миний зэвсэг ч азтай хийморьтой л байлаа. Гагцхүү хугацаа л байгаасай, Москваг довтолно доо гэж Пугачев хариулав. 

	— А чи Москваг довтлох бодолтой юу?

	Пугачев, баахан бодсоноо нам дуугаар;

	— Бурхан л мэдэх хэрэг мэдэл зориг минь явцуу, гудамжнууд минь нарийхан байна. Эрчүүд минь цэцэрхээд байх юм. Хулгайч нар шүү дээ. Хэрэв би сайн чагнаж, мэдэж байхгүй бол манай явдлын анхны нуралт болохтой зэрэг миний толгойг өгч өөрсдийнхөө амийг худалдаж авах хүмүүс байгаа юм. 

	— Тэгэлгүй яах вэ. Одоо эртхэн эднээс салж, хатан хаанаас өөрөө өршөөлийг гуйвал дээр биш үү?

	Пугачев гашуухан инээмсэглэж;

	— Үгүй. Гэмшил нь дэндүү оройтжээ. Би өршөөл үзэхээс өнгөрчээ. Нэгэнт эхэлсэн хэргээ үргэлжлүүлье. Яаж мэдэх вэ, бүтэх ч магадгүй Гришка Отрепьев, Москваг ноёрхож л байсан шүү дээ. 

	Түүний төгсгөл нь ямар болсныг чи мэдэх үү? Цонхоор гадагш нь чулуудаж алаад, хэрчин огтолж шатаагаад үнсээр нь их бууг цэнэглэж буудаж орхисон юм шүү дээ гэхэд Пугачев:

	— Чи сонс! Намайг бага байхад, нэгэн хөгшин халимаг авгай надад ярьж өгсөн үлгэрийг, би чамд хэлж өгье гэж эрэлхгээр зоригшин хэлсэн нь:

	— Нэгэн өдөр бүргэд хэрээнээс асуужээ. Хэрээ шувуу чи яагаад, нарт ертөнц дээр гурван зуун жил амьд явдаг юм бэ? Би арай гэж гучин гурван жил амьд явдаг байхад? гэхэд нь хэрээ:

	— Эрхэм минь ээ! Тэгэлгүй яах вэ. Чи бол дандаа халуун цусаар амьдарч байна. Би бол хүүр идэж байна шүү дээ гэхэд нь бүргэд жаалхан бодож байснаа, түүгээр чинь хооллож үзье тэгвэл гэсэнд зөвшөөрөлцөөд, бүргэд хэрээ хоёр нисэн явж, үхсэн нэг морины сэг харагдахад очиж буув. Хэрээ нь амтархан тоншиж магтан сайшаана. Бүргэд нь нэг хоёр тоншиж үзээд, далавчаараа даллан, хэрээнд хэлэв. 

	— За хэрээ ах минь больё, хүүр идэж гурван зуун жил амьд явснаас нэг удаа халуун цус уугаад, бурхны хайр ямар болохыг харж суусан минь дээр байна гэв. За энэ халимаг үлгэр ямар байна? гэв. 

	Сонин л үлгэр байна. Гэвч хүн алж дээрэмдэж амьдарна гэдэг чинь миний бодоход хүүрээр тэжээл хийнэ гэсэн үг шүү дээ гэж миний хариулахад;

	Пугачев, надыг гайхан хараад, юу ч хэлсэнгүй. Бид дор дороо юм бодож дуугүй явцгаалаа. Жолооч татар, уйтгартай нэгэн дуу аялж, Савельич суудал дээрээ үүрэглэж ганхана. Өвөл цагийн шулуун толигор замаар, миний тэрэг нисэх мэт хурдан явж байтал, гэнэт Яик голын өндөр эрэг дээр, сүм хийд бүхий нэгэн тосгон харагдав. 15 минут хэртэй болсны дараа бид Цагаан уулын цайзад орж ирэв.

	 


АРВАН ХОЁРДУГААР БҮЛЭГ
ӨНЧИН ХҮҮХЭН

	 

	Ид ургасан алимын мод

	Орой ч үгүй, мөчир ч үгүй, 

	Эрхэм гүнгийн охинтон

	Эцэг ч үгүй, эх ч үгүй. 

	Бэлтгэж хувцаслах хүн ч үгүй. 

	Бэлэг ерөөх садан ч үгүй. 

	Хуримын дуу. 

	 

	Манай тэрэг комендантын байшингийн шатанд тулж зогслоо. Хонхны дуугаар ардууд Пугачевыг таниад хуйлралдан гүйлдлээ. Бидний хойноос казах хувцас өмсөж сахлаа ургуулсан Швабрин, хуурамч хааныг байшингийн шатан дээр угтан авлаа. Тэр урвагч, Пугачевыг тэрэгнээс буухад нь түшин авч, жигшүүртэй царайгаараа бялдууч баярыг үзүүлж хичээнгүй зүтгэлээ илэрхийлэв. Тэр намайг хармагц, бачимдан сандарсан авч, дорхноо засарч "чи бас манайх уу? эртний л ингэх байсан юм" г ж над руу гараа сунгав. 

	Би юу ч хэлэлгүй, түүнээс буруулан эргэв. Байшинд ороход хуучин танил тасалгаа өнгөрсөн цагийн гашуудалт явдлын дурсгал болсны улмаас зүрх минь догдлов. Бас талийгаач комендантын диплом, байшингийн туурганд өлгөөстэй хэвээр байх зэргийг хараад, зүрх минь шимшрэв. Иван Кузмич, эхнэрийнхээ нуршаант өгүүлэлд зүүрмэглэж, хажуулдан хэвтдэг байсан түшлэгтэй зөөлөн сандал дээр одоо, Пугачев очиж суув. Швабрин өөрөө, түүнд тавиур дээр тавьсан, хундагатай архи авчирч барьсанд, Пугачев нэгэн хундагыг уугаад, надыг зааж:

	— "Энэ эрхмийг хүндэтгэн зочил" гэв. Швабрин, тавиураа барин миний дэргэд ирсэнд би хоёр дахь удаагаа буруулсанд түүний уур нь багтаж ядаж байх шиг боллоо. Пугачев, түүнд таалалгүй болохыг, тэр өөрөө ердийн ухамсраараа ойлгов бололтой. Тэр Пугачевын өмнө айн сүрдэж миний зүг хартайгаар харж байв. Пугачев цайзын байдал ба дайсны цэргийн тухай мэдээ зэргийг асууж байтлаа, гэнэт санамсаргүй асуусан нь: "За дүү минь чи ямар хүүхнийг барьж байдаг гэнэ? Аль вэ, над түүнийгээ үзүүлээч." гэхийг нь Швабрин сонсоод, үхсэн хүн шиг хувхай цагаан болж, чичирсэн хоолойгоор:

	— Эзэн минь, эзэн минь, тэр нь хориостой байгаа юм биш... Өвчтэй байгаа юм... Байшингийн зуны тасалгаанд хэвтэж байгаа. "Тэгвэл намайг түүн дээр аваач" гэж хуурамч хаан, суудлаасаа босонгуут хэлэв. Хориглох аргагүй болсон тул, Швабрин, Пугачевыг дагуулан, Марья Ивановнагийн байгаа байшингийн зүг явлаа. Би ч тэдний хойноос дагалдав. 

	Швабрин, байшингийн шатан дээр хүрч зогсоод: «Эзэн минь! юуг шаардах нь таны зарлиг юм, гагцхүү миний эхнэрийн тасалгаанд хөндлөнгийн хүнийг дагуулж оруулахгүйг гуйя» гэв. Миний бүх бие чичирч "Ээ чи эхнэртэй болчихсон юм бий" гэж би түүнийг тастчихад бэлхэн болж хэлэв. 

	"Чимээгүй" гэж Пугачев намайг хориглон "Энэ цөм миний хэрэг гээд Швабрины зүг эргэж. 

	— Харин чи битгий цэцэрхэж маяглаад бай. Тэр чиний эхнэр ч гэсэн, эхнэр биш ч гэсэн, хэнийгээ дагуулж түүн дээр орохыгоо би мэдье" гээд "Эрхэм та надыг дагаад яваарай" гэж над хэлэв. Швабрин аргагүй л явснаа бүр үүдэнд нь дахин зогсож, тасарсан дуугаар: "Эзэн минь, танд урьдаас мэдэгдье. Тэр халуун хижгээр өвдсөн учир, одоо гурав дахь хоногоо ухаангүй дэмийрч байгаа юм шүү" гэв. 

	— Хаалгыг нь нээ гэж Пугачевын хэлэхэд, Швабрин, өврөө уудлан үзээд, түлхүүрээ орхичихжээ гэв. Пугачев, хөлөөрөө үүдийг өшиглөмөгц цоож нь булгаран, үүд нь унаж онгойсонд, бид дагалдан орлоо. Орж, хараад, ухаан минь балардах шиг болов. Марья Ивановна турчихсан, царай нь хувхай цагаан болчихсон хөдөөгийн уранхай банзал өмсөөд үсээ сагсайлган шалан дээр сууж байв. Урд нь талхны хатчихсан булангаар тагласан домботой ус байв. Тэр намайг хараад, цочин дуу алдаж бархирав. Түүнд нь би яаснаа ч мэдэхгүй байна. Пугачев, Швабрины царайг харж гашуунаар инээмсэглэн "Чи чинь, их сайн сувиллын газартай юм байна даа!" гэж хэлээд, Марья Ивановнагийн дэргэд очоод, "Хөөрхий минь чамайг юунд нөхөр чинь, ингэж залхааж байгаа юм? Чи түүний өмнө ямар буруу хэрэг хийснээ, надад хэл л дээ" гэв. 

	— Миний нөхөр! гэж Марья Ивановна давтан хэлээд, тэр чинь, миний нөхөр биш, би хэзээ ч түүний эхнэр болохгүй! Үхсэн минь дээр. Хэрэв намайг гаргаж авахгүй юм бол үхнэ гэж хэлэв. 

	Пугачев, энэ үгийг сонсоод, Швабриныг ширүүн харж "Чи намайг бас хуурах зүрхтэй ажээ. Чамайг яаж шийтгэвэл таарахыг чи муу луйварчин мэдэж байна уу?" гэж хэлэхэд нь, Швабрин, түүний өмнө сөхрөн унав. Оргодол казакийн өлмийд, хөрвөлдөн бий жигшүүрт тайжийг ширтэн хараад, миний үзэн ядах сэтгэл, ухаан, санааг минь бөглөж байсан билээ. 

	Пугачев номгорон:

	— Энэ удаа чамайг өршөөе. Гэвч дахин гэмт хэрэг гаргавал энэ удаагийн явдал чинь холбогдоно гэдгийг сайхан мэдэх хэрэгтэй гэж Швабринд хэлснээ Марья Ивановна руу эргэж эелдгээр, 

	— Үзэсгэлэнт охин минь гар даа, эзэн хаан би чамд дураар явах эрхийг олгов гэж хэлсэнд Марья Ивановна түүний өөдөөс хурдан хараад, эх эцгийг нь алсан хядагч өмнө нь зогсож байгааг танив. Тэгээд, нүүрээ хоёр гараараа тагласнаа, ухаан алдав. Би түүн рүү ухасхийв. Гэвч энэ үед тасалгаанд миний хуучин танил Палашка сүрхий зоригтой орж ирээд, эзэн охиноо сувилж эхлэв. Пугачев тэндээс гарлаа. Тэгээд, бид гурвуул зочдыг хүлээн авдаг тасалгаанд оров. Пугачев инээмсэглэн, 

	— Эрхэм минь за үзэсгэлэнт охиноо тэнхрүүлж авав уу? За лам авчруулахаар явуулах уу, ламыг бушуухан ирүүлж, хүүхнээ хадамд өгөхөд, номыг нь унш гэж хэлүүлэх үү? Харин, би өргөмөл эцэг нь болоод, Швабрин худ нь болно шүү дээ. Тэгээд ганцхан нэг хуримлаж гарах юм биш үү гэж хэлэв. Миний бодож байсан аюулт зүйл, яг л болж эхлэв. Пугачевын энэ саналыг Швабрин сонсоод, уур нь багтан ядаж:

	— Эзэн минь! Миний буруу, би таныг мэхэлсэн юм. Бас Гринев таныг хуурч байна. Энэ охин эндэхийн ламын хүүхэн биш, харин энэ хэрмийг эзлэн авахад, цаазлагдсан Иван Мироновын охин юм гэж ээрэн хашхирав. Пугачевын гал мэт нүд над руу чиглэв. 

	— Энэ чинь, бас юу болов? гэж Пугачев надаас аягүй байдалтай асуув. 

	— Швабрин чамд үнэн зүйлийг хэлж байна гэж би зоригтойгоор хэлэв. 

	— Чи энэ тухай надад хэлээгүй шүү дээ! гэж надад Пугачев хэлэхэд нь нүүр нь үе үе үрчилзэж байлаа. 

	— Нөхдийн чинь дэргэд би чамд Мироновын охин амьд байна гэж хэлж болох байсан уу, үгүй юу чи өөрөө бод л доо. Тэд түүнийг мэдсэн бол тастчихаад хаях байсан шүү дээ, тэгэхэд түүнийг аврах аргагүй болох юм! гэж би хариулав. Нээрэн ч тийм шүү гэж Пугачев инээмсэглэн хариулав. Миний архичид, хөөрхий тэр охиныг ер өрөвдөхгүй шүү. Ламын эхнэр тэднийг мэхэлсэн нь сайн болжээ! гэж Пугачев инээн хэлэв. 

	Би Пугачевын талтай байгааг мэдээд:

	— Би чамайг хэн гэж нэрлэхээ мэдэхгүй байна. Бас мэдэх ч хүсэлгүй байна... Чи надад тус болсны хариуд, би амьдралаа өгөхөд бэлхэн байна гэдгийг бурхан харж байна. Гагцхүү миний алдар христос шашинтны сэтгэлд харшлах зүйлийг бүү шаардаарай. Чи миний өршөөгч юм. Чи эхэлснээ дуусгаж, намайг энэ өнчин, хөөрхий охинтой дуртай зүг рүү минь явуул. Бид хаана ч явсан, чамтай ямар учрал тохиолдсон ч тэр чиний нүгэлт амийг аврахын төлөө өдөр бүхэн бурханд мөргөе... гэж би хэлэхэд, Пугачевын хатуу сэтгэл хөдөлсөн мэт байв. 

	— Чиний дураар болтугай, алъя гэвэл алахын дүрстэй ална. Аваръя гэвэл, аврахын дүрстэй аварна. Энэ бол миний заншил юм. Үзэсгэлэнт охиноо аваад, дуртай зүг тийшээ явцгаа. Бурхан, та хоёрт дурлал, сургамжийг хайрлах болтугай гэж Пугачев хэлээд, Швабрин руу харан, надад түүний мэдлийн цайз боомтуудыг нэвтрэх бичиг өг гэж тушаав. Бүр цохигдсон, Швабрин хөшөө мэт болон зогсож байв. Ингээд, Пугачев цайзыг эргэж үзэхээр явахад, Швабрин бараа болон дагалдав. Би явахдаа бэлтгэхээр шалтгаалан хоцров. Би Марья Ивановнагийн тасалгаа руу гүйн очиж, үүдийг татвал, түгжээстэй байв. Тоншвол дотроос нь хэн бэ? гэж Палашка асуув. Би, нэрээ хэлсэнд, Марья Ивановнагийн эелдэг хоолой үүдний цаанаас:

	— Петр Андреичээ хүлээж байгаарай. Би, хувцсаа сольж өмсье. Та, Акулина Памфиловнагийнд очиж бай. Би, одоохон очъё гэж хэлэв. 

	Би тэр ёсоор, Герасим лам авгайн гэр лүү явав. Миний өмнөөс Герасим лам, эхнэрийн хамт угтан гүйлдэж ирлээ. Миний ирснийг тэд Савельичаас сонссон ажээ. 

	— Сайн байна уу Петр Андреич минь бурхан биднийг дахин учруулав. Бид нар, таны тухай өдөр бүр дурсан ярилцдаг шүү. Харин, миний хонгор, Марья Ивановна, таныг эзгүй байхад, элдэв зовлон үзэж өнгөрүүллээ шүү... Та яагаад, Пугачевтай тохиролцсоноо ярь л даа?Тэр яагаад, таныг дүүжилчихсэнгүй вэ? Хар золигт, үүнд нь баярлах юм гэж ламын эхнэр хэлэв. Герасим лам авгайн үгийг нь тасалж:

	— За, боль л доо, эмгэн минь, юу мэддэгээ цөмийг бүү чалч, олон үгэнд олзгүй шүү дээ, за эрхэм Петр Андреич минь! гэрт орохыг хүсье. Удтал учирсангүй шүү гэж хэлэв. 

	Намайг ламын эхнэр юу л байгаагаараа зочлох зуур үргэлжлэн ярьсаар байв. Ламын эхнэр, Швабрин тэд нарыг хэрхэн сүрдүүлж байгаад, Марья Ивановнаг гаргуулж авсан, тэгэхэд, Марья Ивановна, хагацахгүй гэж уйлсан, бас Марья Ивановнатай Палашка бол цогтой сэргэлэн хүүхэн. Зангийг хүртэл эрхэндээ оруулаад, дуртай юмаа хийлгэдэг, болсноор дамжуулан, өдөр бүхэн харилцаж байсан. Марья Ивановнаг надад захиа бич гэж зөвлөсөн зэрэг өдий төдий юм ярив. Бас би түүнд өөрийн түүхийг товчхон ярьж өгөв. Лам, эхнэр хоёр, Пугачев, тэд нарын хуурсныг мэдсэн гэдгийг сонсоод, залбирч байлаа. 

	Бурхан биднийг ивээж байдаг юм. Бурхан минь түүнийг биднээс зайлуулж л үзээрэй, Алексей Иваныч минь, ай хөөрхий, хэлэх ч үг алга даа. Хүн л юм байгаа даа гэж Акулина Памфиловна хэлэв. Ингэж ярилцаж байтал, гэнэт үүд нээгдэн, зэвхий цагаан царай нь баярын галаар бадарсаар Марья Ивановна орж ирлээ. Тэр тариачны хувцсаа сольж, хуучин хэвээр энгийн агаад, эвтэйхнээр хувцасласан байв. Би түүний гарыг шүүрэн аваад, нэлээд удаан юу ч хэлж чадсангүй зогсов. Бид хоёр сэтгэл дүүрэн дуугүй зогсож байв. Гэрийн эзэд, бид хоёрт, тэд хэрэггүй байна гэдгийг мэдээд, гарцгаав. Ингээд хоёул үлдэв. Бид хоёр цөмийг мартаж, ярилцсан авч дуустал ярилцаж чадсангүй. Марья Ивановна надад, анх цайз эзлэгдсэн өдрөөс эхлэн тохиолдсон байдлуудаа ярьж өгөв. Бас, хорт Швабрин түүнийг хэрхэн зовоосон, хэрхэн айлган сүрдүүлж байсныг нэгд нэггүй ярив. Бид хоёр өнгөрсөн сайхан цагийг санан ярилцаж... хоёул уйлав... эцэстээ би түүнд, өөрийн саналыг илэрхийлэн хэлэв. Чи Пугачевын захиргаанд Швабрины удирдлагын дор байгаа цайзад Марья Ивановна үлдэж болохгүй байв. Бас эргэн тойрон бүслэгдээд, гашуун зовлон эдэлж байгаа Оренбургийн тухай бодсоны ч хэрэггүй байв. Марья Ивановнад, энэ хорвоо дээр төрөл садны ганц ч хүнгүй юм. Энэ учраас түүнийг миний гэр бүлийн сууж байгаа тосгонд очихыг гуйвал, миний эцгийн түүнд талгүй байдал түүнийг айлгах тул, эхэндээ эргэлзэж байв. Би түүнийг аргадаж тайтгаруулав. Эцэг минь миний заяаг хүндэтгэн үзэж, өөрийн шийдвэрээ өөрчлөн, эх орныхоо төлөө амиа алдсан, алдарт цэргийн охиныг дуртай хүлээн авна гэж би мэдэж байв. 

	— Хайрт Марья Ивановна, би чамайг эхнэр минь гэж үзнэ. Чи бид хоёрыг гайхалтай учир байдал, хагацашгүй батаар нийлүүлжээ. Нарт ертөнц дээр бид хоёрыг салгаж чадах юмгүй гэж би хэлэв. Марья Ивановна, миний үгийг элдэв үг өгүүлэл, маяглал, зангүй, энгийн байдлаар сонсов. 

	Өөрийн хувь заяа нь надтай холбогдсоныг мэдэрч байв. Гэвч, миний гэр бүлийн зөвшөөрөлгүйгээр, миний эхнэр болохгүй гэдгээ дахин давтан хэлэв. 

	Би түүнийг эсэргүүцсэнгүй. Гагцхүү, бид хоёр үнэнч, халуунаар үнсэлцсэнээр уг хэрэг шийдвэрлэгдэв. Цаг хэр болтол, занги, Пугачевын шувууны мөр шиг гарын үсэгтэй нэвтрэх бичгийг над авчирч өгөөд, тэр намайг дуудсаныг мэдэгдэв. Би түүнийг явахад бэлхэн болоод байхад нь очиж уулзав. 

	Надаас бусад, бүхэнд заналт хортон болсон, энэ аюулт хүнээс хагацахдаа чухам юу бодож байснаа хэлж ч чадахгүй юм. Гэвч үнэнээ хэлэх ёстой юм. Тэр минутад би Пугачевт тун талархаж байв. Цагийг завшин, тэр хүнийг удирдан хөдөлсөн тэр хортнуудаас салгаж, амийг нь аврахыгаа үнэхээр хүссэн билээ гэж биднийг тойрон чихэлдэж байсан, Швабрин болон бусад олон хүмүүс, миний сэтгэлдээ бодож байсан зүйлээ илчлэх явдалд саад болов. 

	Бид, нөхөр ёсоор хагацав. Пугачев, олны дундаас Акулина Памфиловнаг хараад, ихээр нүдээ ирмэн, хуруугаар занан заав. Тэгээд, тэргэндээ суун, Бердийн зүг явахыг тушаав. Морьдоо хөдөлмөгц, дахин тэрэгнээсээ толгойгоо гаргаж:

	— Эрхэм минь, хагацъя! Дараа хэзээ нэг уулзана биз гэж хэлэв. Үнэхээр бид хоёр дахин уулзсан юм. Гэвч ямар байдалд уулзав! ... Ингээд Пугачев явав. Би түүний гурвалсан морь давхиж байгаа цагаан талыг удтал ширтэв. Олон хүмүүс таран, Швабрин далд оров. Би, ламын гэрт эргэн буцаж очвол, бид явахад, бүгд бэлхэн болжээ. Би ч явахыг огт хүссэнгүй. Бидний эд хогшлыг хуучин комендантын тэргэнд ачаад, улаач маань, түргэн зуур морьдоо хөллөв. Марья Ивановна, сүмийн цаана оршуулсан, эцэг эхийнхээ хүүртэй хагацах ёсыг гүйцэтгэхээр явлаа. Би, түүнийг үдэж өгөх гэсэнд, ганцаараа явахыг надаас гуйсан тул би хоцров. Хэдэн минут өнгөрсний хойно, чимээгүйгээр нулимсаа бөмбөрүүлэн эргэж ирэв. Ингээд, тэргэндээ суухаар очив. Герасим ламбугай эхнэртэйгээ хоёул шатан дээрээ гарч зогсов. Тэргэн дотор Марья Ивановна, Палаша бид гурвуул сууж, Савельич улаачтай зэрэгцэн суув. Хонгор Марья Ивановна минь! хагацъя. Гэрэлт шонхор Петр Андреич минь! хагацъя! Замдаа сайн яваарай. Та хоёрт бурхан заяа буяныг хайрлаг гэж сайхан санаат ламын эхнэр хэлэв. Бид, замдаа ороод явж байхад комендантын байшингийн цонхны дэргэд, Швабрин зогсож байв. Түүний нүүрт, хорсолт занал илэрч байв. Гэвч, би цохигдсон дайсныг доромжлохыг хүссэнгүй тул, нүдээ буруулав. Удалгүй, цайзын хаалганаас гарч, Цагаан уулын цайзыг үүрд орхив.

	 


АРВАН ГУРАВДУГААР БҮЛЭГ
БАРИВЧЛАЛ

	 

	Эрхэм минь битгий уурла. үүргийн ёсоор

	Эдүгээ таныг би гянданд хорих боллоо

	— Тэгэлдээ, яах вэ би бэлхэн байна. 

	Тэгэвч хэргийн учрыг тайлж өгнө үү?

	Княжнин

	 

	Энэ өглөө хүртэл, зовлонтойгоор бодолхийлэн санаж байсан, надад, хоосон зүүд мэт санагдан би өөрөө өөртөө итгэж чадахгүй явлаа. 

	Марья Ивановна бас бодол болон, нэг бол намайг, эсхүл замаа ширтэн, юу болсныг бодож амжин ухаарч чадсангүй мэт явжээ. Ингээд, бид үг дуугүй явсан юм. Учир нь бидний зүрх хэтэрхий их зүдэрсэн байв. Юу ч мэдэлгүй явсаар, хоёр цаг хэр болоод Пугачевын харьяанд байгаа ойрын нэгэн цайзад хүрээд морьдоо солив. Цайзад Пугачев комендантаар томилсон сахалт казакийн яарч зүтгэн хурдан гавшгайгаар морьдыг минь солин хөллөж буй зэргээс биднийг хүргэж ирсэн улаачийн чалчаагийн ачаар намайг Пугачевын шадар хүн гэж бодсоныг мэдэв. Ингээд бид цааш явав. Бүрэнхий болж эхлэв. Бид сахалт комендантын хэлснээр хуурамч хаантай нийлээр явж байсан хүчтэй отрядын байгаа хотод ойртож манааны дэргэд очвол «хэн явж байна?» гэж асуух сонсогдов. Гэтэл улаач маань чангаар: «Хаантны нөхөр хатантайгаа явж байна» гэж хариулав. Гэтэл гэнэт бөөн гусар цэргүүд бид нарыг хүрээлэн авч аймшигтайгаар хараацгаав. 

	— Чөтгөрийн нөхөр гар! Одоо ч чамайг хатагтайтай нь хамт нэг сайн халууцуулъя гэж надад нэгэн үслэг вахмистр хэлэв. Би тэрэгнээс бууж тэднийг өөрийн даргатайгаа уулзуулж өгөхийг шаардав. Офицер хүн гарч ирснийг үзээд цэргүүдийн хараах нь намхрав. Хошуучтайгаа уулзуулахаар хамт явсанд Савельич надаас үл хоцрон аман дотроо «Хааны нөхөр ч бол доо! галаас дөл рүү гэгчээр... бурхан минь энэ бүхий хэрэг юугаар төгсөх бол доо!» гэж үглэн явав. Бид нарын хойно морин тэрэг минь алхлан дагаж явав. 

	Таван минутын дараа бид хурц гэрэлтэй байшингийн дэргэд ирэхэд вахмистр манаачийн дэргэд намайг орхиж өөрөө миний тухай мэдээлэхээр дотогш оров. Гэтэл удалгүй эргэж ирээд эрхэмсэг хошууч чамайг хүлээж авч чадахгүй. Харин өөрийг нь гянданд хорьж, хатныг нь нааш оруул гэж тушаав гэж надад хэлэв. 

	— Энэ чинь юу болж байгаа юм бэ? Ер нь тэр чинь галзуурсан юм уу? гэж би галзуу юм шиг хашхирав.

	— Эрхэм минь би мэдэхгүй байна. Ямар ч гэсэн өндөр эрхэмсэг хошууч, эрхэмсэг таныг гянданд хорь гэж тушаасан, харин эрхэмсэг хатныг өндөр эрхэмсэг хошууч оруулж ир гэж тушаасан юм шүү эрхэмсэг та минь гэж Вахмистр хариулав. 

	Би шатан дээр гүйн гарахад цагдаа нар намайг ер хориглосонгүй. 

	— Би шууд явж тасалгаанд оров. Зургаан гусар офицерууд хөзөр тоглож байв. 

	Хошууч нь хөзрөө дэмий л шидэж байв. Гэтэл тэр нь Симбирск хотод, намайг хожсон Иван Иванович Зурин байсныг таниад, би хэчнээн гайхаж билээ. 

	— Юу билээ. Иван Иванович чи мөн үү? гэж би хашхиран хэлэв. 

	— Ба ба ба Петр Андреич! ямар хувь заяагаар хаанаас чи ирэв? За залуу хүн хөзөр тавихгүй юу? гэв. 

	— Баярлав. Юуны өмнө надад байр гаргаж өг гэж тушаагаач гэж би хэлэв. 

	— Чи байраар яах юм? Надтай хамт байхгүй юу?

	— Чадахгүй, би ганцаараа биш шүү. 

	— За тэгвэл нөхрөө ч энд авчир

	— Нөхөртэйгөө биш. Би... эхнэртэйгээ.

	— Эхнэртэйгээ! Хаанаас чи түүнийг гинжилж ирэв? Ээ дүү минь! гэж хэлээд, Зурин цөмийг инээтэл исгэрсэнд би их л зовов. 

	— За, чиний хэлсэн ёсоор чамд байр гаргаж өгье. Ээ дээ бас харамсалтай юм байна даа.... Бид урьдын адил наргих юм сан.... Гей! яагаад Пугачевын авгайг оруулдаггүй билээ? Аль тэр хүүхэн гөжөөд байгаа юм уу. Түүнд тун сайхан ноён, огт гомдоохгүй айх хэрэггүй гэж хэлэх хэрэгтэй юм сан. Харин хүзүүг нь илэх юм сан гэж Зурин үргэлжлүүлэн хэлэв. 

	Юу гээд байгаа юм, юуны чинь Пугачевын авгай вэ? Тэр чинь нөгөө талийгаач, ахмад Мироновын охин байхгүй юу. Би түүнийг олзлогдоод байхад нь гаргаж аваад, одоо эцгийнхээ сууж байгаа тосгонд аваачиж өгөхөөр явж байна гэж Зуринд хэлэв. 

	— Юу, өө тэгвэл сая чиний тухай надад хэлж л дээ. Өршөөгөөрэй энэ чинь юу л болж байна даа?

	— Дараа цөмийг хэлж өгье, харин одоо бурхан минь таны гусаруудын айлгасан, хөөрхий хүүхний санааг тайвшруулна уу? гэж би хэлэв. Зурин тэр даруй тушаал гаргав. Бас өөрөө, Марья Ивановнагийн өмнө мэдэлгүй үйлдсэн буруу хэргийн уучлалыг гуйхаар гадагш гарав. Тэгээд Марья Ивановнаг хотын доторх аль сайн байрд хүргэж өгөхийг Вахмистерт тушаав. Би Зурины гэрт хонохоор үлдэв. Бид оройн хоол идэж дуусаад хоёулхан үлдсэнд би түүнд өөрийн аяллын тухай ярьж өгөв. Зурин, миний яриаг их л анхааралтай сонсож байснаа, миний яриа төгсмөгц, толгойгоо сэжлэн

	— Дүү минь энэ бүгд чинь, сайн болж. Гэвч ганцхан муу юм байна. Юу гэвэл ямар чөтгөр чамайг эхнэр авхуулав? Би бол шударга офицер тул, чамайг мэхлэхийг хүсэхгүй. Үгүй чи надад итгэ. Хэдийгээр эхнэр авах нь жаргал боловч, эхнэрээ энхрийлж, нялх хүүхэд бүүвэйлэх гэдэг нь чамд зохихгүй хэрэг. Зүгээр нулимж орхи, миний үгийг сонс, одоо чи ахмадын хүүхнээс сал, Симбирскийн замыг би цэвэрлэн, аюулгүй болгосон. Маргааш эцэг, эхдээ эхнэрээ ганцаарыг нь явуулж, өөрөө миний отрядад, хоцор! Чи Оренбургт буцаж очих гэсний хэрэг огтгүй. Одоо чи босогчдод баригдвал, дахин тэдний гараас мултарч чадахгүй шүү. Ингэж байсаар галзуурсан дурлал чинь замхарч, бүх зүйл сайн сайхан болно гэж хэлэв. 

	Би түүний үгийг бүрэн зөвшөөрөөгүй боловч, хатан хааны цэрэгт, би байх нь аргагүй, миний үүрэг, тангараг юм гэж бодов. Би, Зурины үгийг дагаж, Марья Ивановнаг тосгонд явуулж, өөрөө түүний отрядад үлдэхээр шийдэв. Савельич, миний хувцсыг тайлахаар орж ирэхэд нь маргааш өглөө Марья Ивановнатай аялан явахад бэлхэн байхыг би түүнд мэдэгдэн хэлсэнд Савельич эрхэм минь, яав? Би яаж чамайгаа орхих юм бэ. Хэн чамайг харж явах юм бэ. Төрөл төрөгсөд чинь, юу гэх юм бэ? гэж зөрөхөд нь түүний гөжүүн занг, би мэдэх тул, үнэнийг хэлж, зөөлнөөр гуйж итгүүлье гэж бодоод, найз нөхөр минь, Архип Савельич аа! Миний үгэнд орж, над ач тус бол л доо. Энд над зарц хэрэггүй шүү дээ. Хэрэв Марья Ивановна чамгүйгээр явбал нь миний сэтгэл тун их зовуурьтай болно. Одоо мөд, учир байдал зохистой болох зэргээр түүнтэй ханилна гэж хатуу шийдсэн тул, чи түүнд зүтгэн тусалснаар, надад зүтгэж байгаа хэрэг шүү гэж би түүнд хэлэв. Савельич, үүнийг сонсохтойгоо зэрэг гайхсан байдалтайгаар, гараа савж, ханилна? гэж давтан хэлээд, хүүхэд байж эхнэр авах гэнэ ээ! Эцэг чинь юу гэх юм, эх чинь юу гэж бодох юм бэ?

	— Зөвшөөрнө дөө? Марья Ивановнагийн үнэн байдлыг мэдэхдээ, аргагүй зөвшөөрнө. Би бас чамдаа найдаж байна шүү, эцэг, эх хоёр минь чамд итгэдэг шүү дээ. Чи биднийхээ төлөө бас гуйна шүү дээ. Тийм биз дээ?

	Өвгөний сэтгэл уярч, ай эрхэм Петр Андреич минь чиний эхнэр авах гэж байгаа чинь эртдэж байгаа, гэсэн ч Марья Ивановнагийн сайхан сэтгэлтэй, авхайг авах завшааныг өнгөрүүлбэл нүгэл байгаа даа. За яах вэ чинийхээр болог. Гэгээн дүрт, тэр охиныг би хүргэж очоод, эхнэр болохоор заяагдсан, ийм авхайд, инжний ч хэрэггүй гэдгийг төрөл төрөгсдөд чинь боол би айлтгая гэж хариулав.

	Би, Савельичид баярыг хүргээд, Зуринтай нэгэн тасалгаанд унтахаар хэвтэв. Миний сэтгэл хөдөлж догдолсон, би үг яриагаа дэлгэв. Эхэндээ Зурин надтай их л дуртай ярьж байснаа, сүүл сүүлдээ үг нь цөөрч, авцалдаа муутай болсоор, эцэстээ ямар нэгэн асуудлыг хариулахын оронд, хурхиран исгэрч гарав. Би ч дуугүй болж, удалгүй түүнийг дагалдав. Маргааш өглөө нь би Марья Ивановнагийн байгаа газар очиж, өөрийн саналыг илэрхийлэн хэлсэнд, зөв цэцэн санал болохыг зөвшөөрлөө. Зурины отряд тэр өдөртөө хотоос мордох байсан тул, удаашруулан хойшлуулахгүйг бодож, тэр дорхноо Марья Ивановнатай салахын ёс гүйцэтгэж Савельичид түүнийг хүлээлгэн өгөөд, төрөл төрөгсдөдөө өгөх захидлыг, Марья Ивановнад гардууллаа. 

	— Бид хоёрын дахин уулзах эсэхийг ганцхан бурхан мэднэ. Гэвч үүрд би таныгаа мартахгүй, миний авсанд орох цагийг хүртэл чи миний зүрхэнд ганцаараа үлдэнэ. Ялалттай, сайн яваарай, Петр Андреич гэж Марья Ивановна сулхан хоолойгоор хэлээд, нулимсаа цуврууллаа. Би ямар ч хариу хэлж чадсангүй, олон хүмүүс биднийг хүрээлсэн тул эдний өмнө, долгиолсон сэтгэлээ илчлэхийг хүссэнгүй билээ. Сүүлд нь Марья Ивановна ч яваад өглөө. Би, гунигтай ба дуугүй болчхоод, Зурин дээр эргэж ирсэнд, тэр намайг хөгжөөх гэж оролдон байлаа. Би ч, сэтгэлээ сэргээхийг бодож, тэр өдрүүдийг наргиантай, шуугиантайгаар өнгөрүүлээд орой нь, дайны аялалд мордлоо. Энэ нь 2 дугаар сарын эцэс болж байсан тул, цэрэг дайны явуулгыг хүндрүүлж байсан, өвлийн хүйтэн өнгөрч, манай генералууд, нөхөрсгөөр харилцан туслалцахад бэлтгэж байсан юм. Пугачев, бас л Оренбургийг бүсэлсээр байлаа. Энэ хооронд, түүний хажуугаар манай отрядууд нэгдэн, хортны үүрт ойртсоор байлаа. Бослого гаргагч тосгонуудыг, манай цэргүүд захираад, дагаар орж, гэмшлээ хүлээдэг боллоо. Дээрэмчдийн бүлгүүд газар бүр биднээс зугтааж бүх талын байдлаар үзэхэд, хурдан цагийн дотор, цөм дуусгаж, тайвшрах шинжтэй байлаа. Удалгүй, гүн Голицын, Татищев цайзын орчим, Пугачевыг бут цохиж, түүний бөөгнөрлийг сарниулаад, Оренбургийг чөлөөлөхөд, босогчдод эцсийн шийдвэртэй цохилтыг өглөө гэж санагдаж байлаа. Энэ үед Зурин, бослого гаргагч башкируудыг даруулахаар томилогдсон байлаа. Гэтэл тэд нь биднийг олж үзэхээс өмнө бутран сарнижээ. Хаврын улирал Татарын нэгэн тосгонд биднийг саатуулж гол горхи эргээ бялхан гарч харгуй зам хүн явах аргагүй боллоо. Зэрлэг дээрэмчидтэй тулалдах, жижиг дайн удалгүй дуусна гэдэг бодлоор өөрсдийгөө саатуулж байлаа. Гэвч Пугачев, баригдсангүй. Харин Сибирийн заводуудад очиж шинэ бүлэглэлийг хуралдуулан дахин түйвээн сандаргаж эхэллээ. Түүний амжилтын цуурай дахин тарлаа. Сибирийн цайзууд хоосрон байгааг бид олж мэдлээ. Удалгүй Казань хотыг эзэлсэн ба хуурамч хаан. Москваг довтлохоор мордлоо гэдэг мэдээ түүнийг хүч багатай гэж итгэн тоомсорлохгүй, доромжлон байсан цэргийн эрхтэн нарыг сандаргалаа. Зурин Волгыг уруудан гатлах тушаалыг хүлээн авлаа. Бидний аялал ба дайны төгссөнийг бичихийг больё. Харин бидний бэрхшээл зовлон туйлдаа хүрсэн тухай товчоор хэлье. Засаг төрийн удирдлага нь нутгуудаар тасалбар болжээ. Помещикууд, ой тайгад хоргодоцгоож дээрэмчдийн бүлгүүд энд тэндгүй түйвээн сүйтгэж зарим отрядын дарга нар зоргоороо шийтгэх ба өршөөлийг үзүүлэх боллоо. 

	Уудам талбай дээр дүрэлзэн асаж бий түймэр нь аймаар байв... Бурхан минь утгагүй, хайр найргүй, оросын босогчдыг дахин бүү төрүүл.

	Иван Иванович Михельсоны15 мөрдөн хөөсөн Пугачев зугтав. Удалгүй Пугачевын дарагдсаныг бид мэдэв. Сүүлд Зурин хуурамч хаан Пугачевын баригдсан мэдээ дайн зогсоох тушаал сэлтийг хүлээн авч, байлдаан төгссөн билээ. Дараа нь би эцэг эх дээрээ очиж болох болов! Тэдэнтэйгээ учирч, огт сураг танаггүй болсон Марья Ивановнагаа үзэх сэн гэхээс би хөхиүн цэнгэлтэй болж хүүхэд мэт дэвхцэхэд Зурин мөрөө хавчин инээж:

	— Чи өөдлөхгүй нь, эхнэртэй болох гээд яаж балрах бол гэдэг сэн. 

	Гэвч ингэхийн зуур хачин совин, миний баярыг тасалж агсан нь:

	Гэмгүй хүмүүсийг хядаж түүний цусаар сүршигдсэн зандалчин явдлын тухай санаа түүнийг хүлээн бүхий үхэл аргагүй намайг түшиглэв. 

	Емеля, Емеля гэж гунигтай бодно. Чи яагаад жадны үзүүрт хатгагдсангүй, бууны суманд оногдсонгүй вэ? Чи үүнээс сайн юу ч бодож чадахгүй агсан. Юу хийхийг тушаах вэ?

	Намайг аймшигт цагт аварсан ба миний ханилсан хүүхнийг жигшүүрт Швабринаас ангижруулсныг бодоход Пугачев, миний санаанаас гардаггүй. Зурин над чөлөө олгов. Би хэд хоногийн дараа гэр бүлийн дунд дахин очиж Марья Ивановнатайгаа мөн учрах агсан билээ... Гэтэл гэв гэнэт аянга над дээр буув. Миний явах өдрийн болзоот тэр цагт би бүх юм хүмээ төхөөрөн мордох гэж байтал Зурин бичиг барьж маш их зовсон байдалтай, миний байшинд орж ирэхэд миний зүрхийг юм хатгах мэт болон би айн эмээн юу болохыг үл мэдэн байв. Зурин миний дагалтыг гаргаж, уулзах хэрэгтэй гэж хэлэв. 

	— Юу болов? гэж би сэтгэл зовон асуусанд; "өчүүхэн эвгүй хэрэг тохиолдов" гэж хариулаад Зурин гар дахь бичгээ надад өгч "Би сая ямар мэдээ хүлээж авсныг уншина уу" гэв. Би тэр бичгийг уншиж эхлэв. Энэ нь бүх хэлтсийн дарга нарт намайг хаана явсан газраас баривчилж манаанд харгалзуулан Казань хотноо Пугачевын хэрэг эрхлэхээр байгуулагдсан мөрдөн байцаах комисст даруй хүргүүлэх нууц тушаал ажээ. Миний гараас тэрхүү бичиг арай л унасангүй. "Яана гэх вэ! Би тушаал дагах үүрэгтэй. Пугачевтай нөхөрлөсөн чиний мэдээ, ямар замаар засгийн газар хүртэл мэдэгдсэн нь магад. Энэ хэрэг ямар ч гэм зэмгүй өнгөрч, чи комиссын өмнө цагаадах биз гэж би найдна. Битгий гунь, одоо яв" гэв. Сэтгэл минь ариун үнэнч тул, би шүүхээс айсангүй. Гэвч сайхан уулзалтын болзоо, хэдэн сар хойшлох болов уу гэх бодол намайг зовооно. Тэрэг бэлхэн болж Зурин намайг нөхөрсөг үдэж намайг тэргэнд суулгаж, хоёр хажууд минь хоёр гусар цэрэг хуйгүй сэлэм барьж суув. Би их харгуй замд орж явав.

	 


АРВАН ДӨРӨВДҮГЭЭР БҮЛЭГ
ХЭРГИЙГ ТАСАЛСАН НЬ

	 

	Олны шуугиан

	Усны долгион. 

	Зүйр үг

	 

	Оренбургээс дураараа явчихсан минь хамгийн буруу гэдгийг би мэдэж агсан. Мөн үед морьтон цэрэг, гадагш явах нь хориулгүйгээр барахгүй, харин их л сайшааж байсан тул, миний хэрэг хялбархан цагаадна байх, харин дарга нарын тушаалыг гажсаны буруу бус, түргэн зангийн буруу, над ирэх биз. Гэвч Пугачевтай харилцаатай байсан явдалд, гэрч олон тул, сүрхий сэжиглэлтэй бодогдож агсан билээ. Замын турш, би мөрдөгдөх асуулт ба мөн өөрөө хэрхэн хариулахаа бодсоор, ер нь бүхий үнэнээ нуулгүй хэлбэл, хамгийн хялбар ба итгэлтэй цагаадна гэж шийдвэрлэв. 

	Цөлбөн хоосолж, түймэрдэн шатаасан, Казань хотноо орж үзвэл, гудамжаар байшингийн оронд дээвэр, цонхгүй тортог утаа болсон туурга ёрдойн, нүүрс үнс овоолоотой байна! Пугачев ийм ул мөрийг үлдээжээ! Шатсан хотын дунд, бүтэн хоцорсон хэрэмд ирж, гусар нар намайг манааны офицерт тушаасанд, тэр нь төмөрчнийг дуудуулж, хөлд тушаа хийгээд, яг хадаж орхив. Дараа нь намайг шоронд аваачиж, нүцгэн, гөлгөр ханатай, төмөр сараалжтай, бяцхан цонх бүхий, хавчиг харанхуй өрөөнд ганцаарыг минь хорив. 

	Ийм эхлэлтээр лав сайныг үзэхгүй нь илэрхий боловч, би сэтгэлээ тайтгаруулж, зовлонт бүхний төлөө залбирахаар шийдэж, ариун, зовлонт зүрхний угаас гарсан, залбирлын амтыг эн тэргүүнээ амсаад, юу болохыгоо бодолгүй тайван унтжээ. 

	Маргааш нь комисс дуудаж байна гэж хэлээд, шоронгийн манаач намайг сэрээгээд, хоёр цэргээр дагуулж, хашаан дотуур явж, комендантын байшинд очиж, үүдний пинд намайг зогсоож, нэг цэрэг нь дотоод тасалгаанд оров. 

	Нэлээд зайтай тасалгаанаа намайг оруулсанд, бичиг цаасаар хучигдсан, ширээний ард хоёр хүн сууна. Нэг нь настайвтар, генерал, ширүүн, хүйтэн царайтай, нөгөө нь гвардийн 28 насны залуу ахмад, нүдэнд дулаан, овжин, анхаарах хандахад самбаатай хүн ажээ. Цонхны дэргэд, миний өчгийг бичихэд бэлэн, цаасан дээр тонгойж, чихнийхээ ард, гуурсан үзэг хавчуулсан, нарийн бичгийн дарга, тусгай ширээнд сууна. Мөрдөн байцаалт эхлээд, миний нэр хэргэмийг асуув. Генерал:

	— Та, Андрей Петрович Гриневын хүү биш биз? гэсэнд би мөн гэж хариулахад, генерал ширүүнээр:

	— Тийм хүнтэй, эрхэм хүнд, ийм үл бүтэх хүү байсан нь харамсалтай! гэж хэлэв. Над ямар ч хүнд зэмлэл, хэрэггүй байгаа мэт боловч, бүхий л үнэнээ үнэн санаанаасаа хэлбэл, бүх сэжиглэлүүд аяндаа замхрах биз гэж найдаж байна гэж би тайван хариулав. Ийнхүү баттай хэлсэн үг түүнд сайхан санагдсангүй. 

	— Дүү чи хурц байна, гэвч бид ийм олныг үзсэн гэж генерал хөмсгөө зангидан хэлэв. Ингээд, залуу хүн надаас ямар учраас хэзээ, Пугачевын албанд орсон. Пугачевын ямар ямар албан үүргүүдийг гүйцэтгэж байсан бэ? гэж асуусанд би офицер, тайж хүн, Пугачевын албанд яаж орж, түүний ямар ч даалгавруудыг гүйцэтгэж хэрхэвч чадахгүй байсан гэдгийг ууртай хэлэв. 

	— Нөхөд чинь, цөм аймшигтай алагдсан байхад, гагцхүү офицер тайж, та өршөөгдсөний учир юу бил ээ? Ямар учраас, офицер тайж гуай тэдгээр үймээнч нартай найрлан цэнгэж, толгойлогчоос нь морь, дах, хагас тулам мөнгө шагнуулдаг бил ээ? энэ хачин нөхөрлөл нь хэрэв урвалт, мөчид санааны бузраас бус бол өөр ямар үндэстэй вэ? гэв. 

	Гвардийн офицерын энэ үг намайг гүнээ басамжлав. Би ааг, омогтойгоор цагаатгалаа эхлэв. Цасан шуурган дундуур Пугачевтай анх танилцсан, мөн Цагаан уулын цайзыг эзлэхдээ, намайг таньж өршөөсөн, бас дах, морь хоёрыг бэлэглэн өгөхөд нь би арга буюу ичгүүргүй авсан боловч, Цагаан уулын цайзыг эцэст нь хүртэл тэдгээр дээрэмчнээс хамгаалан байсан, Оренбург хотыг бүсэлсэн аюултай тулгам цагт, миний үнэнчээ гүйцэтгэснийг, тэндхийн генерал өөрөө гэрчилнэ гэх зэргээр өгүүлэв. 

	Тэгтэл ширүүн өвгөн, ширээн дээрээс, нээлттэй захидлыг авч, чанга уншсан нь:

	"Одоо үеийн зандалчинтай холбоог байгуулсан прапорщик Гриневын тухай дээдэс таны асуусанд, миний хэлэх зүйл: Энэхүү Гринев өнгөрсөн, 1773 оны 10 дугаар сарын шинэдээс энэ жилийн 2 дугаар сарын 24-нийг хүртэл, миний мэдлийн дор байгаад, мөн өдрөө хотноос ангижран яваад, энд ер эргэж ирээгүй. Оргож ирэгсдээс дам сонсвол, тэр хүн, Пугачевын эзэлсэн тосгонд очиж, түүнтэй цуг хуучин ажиллаж байсан, Цагаан уулын цайзад очсон гэнэ. Түүний зан авирыг өгүүлбэл би чадна..." гээд уншихаа больж, надаас: За чи одоо өөрийгөө цагаатгаж хэлмээр юм байна уу?" гэж ширүүнээр асуув. 

	Би түрүүчийн адилаар, Марья Ивановнатай нягт дотно холбоотой байсныг үргэлжлэн хэлэх гэснээ, гэнэт сэтгэлд няцуулшгүй дур гутаж, хэрэв тэр хүүхний нэрийг дурдвал, комиссоос мөн түүнийг дуудан байцаах болно. Ер ч тэр хайртынхаа нэрийг зандалчны хэрэг төвөгт холбогдуулж, тэдэнтэй нүүрэлдүүлэх байх гэх бодлого төрж, би энэхүү аймшигт бодлоос болж, бүр үг хэлэхдээ ээрэн будилаантав. Намайг эхлэн шүүгч нар, миний үгийг нэлээд ойшоон сонсож байснаа тийнхүү будилан самуурахад, дахин намайг буруушаах янзтай болов. Мэдүүлэгч этгээдийг надтай нүүрэлдүүлэхийг Гвардийн офицер шалахад, генерал, өчигдрийн зандалчныг дууд гэж хашхирсанд, би намайг буруушаан мэдүүлэгчийн ирэхийг хүлгэлзэн, би үүд тийш нэлээд сониучхан харж байв. Хэдэн минут болмогц, гинж харжигнаж, үүд нээгдэн, Швабрин орж ирэв. 

	Би түүний өөр болсныг гайхав. Швабрин их туранхай цонхигор царайтай болж сайхан давирхай мэт хар байсан үс нь бууралтаж, урт сахал нь ээдрэлдсэн ажээ. Швабрин өөрийн өчиг мэдүүлгийг дорой атлаа, зоримог дуугаар дахин өгүүлснээр бол би, Пугачевын тагнуул болж, Оренбургт очоод, өдөр бүр Пугачевын цэрэгтэй буудалцах нэрээр, хотоос гарч, харин хотноо юу болж бий тухай бичиг мэдээ өгдөг байсан. Эцэст нь бүр Пугачев тийш урваж, урвасан нөхдөө элдвээр сөнөөсөн, тэдний албан тушаалыг эзэмших хааны нэр зүүгчээс бэлэг сэлтийг авч, түүнтэй хамт хэрэм хэсэж явдаг ажээ. 

	Би түүний үгийг дуугүй чагнав. Энэ хүн Марья Ивановнагийн нэрийг муучлан хэлсэнгүйд нь би ханамжтай байв. Тэр өөрөөс жигшиж холдсон хүүхнийг санахаасаа зовдог буюу бас миний адил бодлогын үүднээс буюу, юу ч атугай, комиссын дэргэд Цагаан уулын цайзын комендантын охины нэрийг гаргаагүйд, би дуугүй суув. Комиссоос Швабрины өчсөн өчигт нууцгай хэлэх үг байна уу гэхэд, би өөрийн бодлогыг бүр бат нягтаар баримталж, түрүүчийн хэлсэн тайлбараа ер няцахгүй. Түүнээс өөр цагаатгагчийн үг над үгүй гэж хариу хэлэв. Биднийг гарга гэж генералын тушаахад, бид хамт гарч, би амарлингуйгаар Швабриныг харсан авч, түүнд нэг ч үг хэлээгүй билээ. Тэр дооглосон маягтай, инээмсэглэн, өөрийн гинжийг өргөн, надаас түрүүлж түргэлэн алхлав. Намайг дахин шоронд хориод, түүнээс хойш ер байцаагаагүй билээ. 

	Би, амьтанд, гэрч байгаагүй, уншигчдад, өөрөө үзээгүй атлаа олонтоо дам сонсож, ухаанд хоногшсон жижиг сажиг зүйлийг хэлье. 

	Би, энд ирэхдээ, хүнд үзэгдсэнгүй бололтой санагдана. Хуучин цагийн хүн, хүнийг баяртайгаар угтдагаараа онцгой тул, манай эцэг эх хоёр, Марья Ивановнаг үнэнч халуун сэтгэлээр угтсан ба хөөрхий өнчин амьтныг гэртээ суулган энхрийлэх нь бурхнаас заяасан буян гэж боджээ. Энэ хүүхнийг таньж мэдсэн хүн, хайрлахгүй байж чадахгүй. Эцэг, эх минь түүнд туйлын дотно болжээ. Миний дурлал, эцэгт сайн хэрэг шиг санагддаг ба эх Петруша минь, ахмадын хөөрхөн хүүхэнтэй гэрлээсэй гэж хүсжээ. 

	Миний баривчлагдсан чимээг сонсоод манай гэр бүлийн хүмүүс гайхав. Марья Ивановна намайг Пугачевтай хачин танилцсаныг энгийн ярьсанд, эцэг эх минь үүнд зовох ч байтугай харин үнэн зүрхнээсээ доог инээд хийж байжээ. Ерөөс хаан ширээг түлхэн унагааж, тайж нарын угсааг хядах зорилт бүхий үймээнд намайг оролцсон гэж аав итгэхгүй байжээ. Эцэг ширүүнээр Савельичийг байцаасанд, Савельич намайг Емельян Пугачевынд очдог ба тэр зандалчин өршөөн шагнасан, харин тэгэхдээ ямар ч урвах үг сонсогдоогүй гэдгийг нуулгүй андгайлан хэлжээ. Хөгшид тайвширч таатай мэдээ ирэхийг хүлээжээ. Марья Ивановна хүнд номхон, туйлын болгоомжтой учир, мэгдэн сандарснаа огт хэлдэггүй ажээ. 

	Хэдэн долоо хоног өнгөрмөгц... эцэг, Петербургт байдаг манай төрөл ноён бий ...-ээс захидал гэнэт хүлээн авсанд нь миний тухай бичсэн нь: Миний бие тэр үймээнд оролцсон нь нэлээд баримттай илэрч, одоо намайг жишээ болгож цаазаар аваачих байсан боловч эцгийн гавьяа зүтгэл өвгөн настайг бодож хатан хаан хэрэгтэн хүүг ичгүүрт шийтгэлээс өршөөж харин Сибирийн бөглүү хязгаарт үүрд суухаар цөлөх гэнэ гэж бичжээ. 

	Ийм санамсаргүй явдал миний эцгийг үхүүлэх шахсан ба өнөө хатуужилтай байдлаа алдаж, харин гэнэр гутар гэж шаналан дэмий гасалж;

	— "Миний хүү Пугачевын хөдөлгөөнд орсон гэнэ. Э бурхан минь, би юу болтлоо амьд явав. Хатан хаан түүнийг цаазлахаас өршөөсөн гэнэ. Тэгээд над хөнгөн гэж үү? Шийтгэх нь гайгүй, миний өвөг бол ариун үнэнчээ өмгөөлөн зүтгэсээр нас өтөлсөн ба эцэг минь Волынск, Хрущев нартай хамт нөгчсөн. Гэтэл тайж тангаргаа няцаж, дээрэмч алуурч оргодол, боолчуудтай нийлсэн байна!.. Манай төрөл садан ичгүүр сонжууртай болжээ" гэж эцгийн сандарснаас ээж минь айж, дэргэд нь уйлж зүрхэлсэнгүй, харин түүний урам зоригийг оруулах гэж, энэ бол цуу үг, хүний хэлэх баримттай бус гэж аргадавч, эцэг ер тайвширч өгсөнгүй. 

	Марья Ивановна, хэн бүхнээс ч их зовжээ. Дуртай цагтаа үнэнээ хэлээд намайг цагаатгаж чадна гэх боловч, үнэнийг тэр тааварлаж миний зовж байгаа нь өөрөөсөө болов гэж бодож, өөрийн зовлон ба нулимсыг хүн бүхнээс нуух боловч, намайг аврах арга талыг цаг үргэлж сүвэгчилсээр байжээ. Нэгэн үдэш, аав зөөлөн орон дээр сууж, ордны календарийн хуудсыг эргүүлж сөхөх боловч, түүний бодлого алсалсан тул уншилгүй дэмий л оролдож хуучны маршийг исгэрнэ. 

	Ээж минь, ноосон цамцыг дув дуугүй нэхэж нулимс нь хааяа нэхэж байгаа юман дээр нь дусална. Энд юм хийж байсан, Марья Ивановна, гэнэт Петербург орох чухал учиртай, тэнд очих арга сүвэгчилж өгнө үү гэхэд ээж туйлын их гашуудаж, «Чи Петербургт очиж яах юм бэ?» Марья Ивановна чи, биднийг орхих гэж үү гэсэнд, Марья Ивановна ирээдүйнхээ заяаг энэхүү явдлаар шийдвэрлүүлэх ба үнэнч шударгуу агаад, амь алдсан хүний охин тул явж, чадалтай хүмүүсийн тусламж дэмжлэгийг гуйя гэжээ. Эцэг минь, толгойгоо гудайн хүүгийн итгэшгүй гэмт хэргийг бодох үг бүр, түүнд хүнд ба шовх зэмлэл мэт санагдах тул санаа алдаж өгүүлсэн нь «Яв даа охин минь, чиний заяанд бид саад хийхийг бодохгүй. Хараал идсэн урвагч биш, олигтой хүнийг бурхан чамд учруулаасай» гэж хэлээд, босож тасалгаанаас гарав. 

	Марья Ивановна, ээжтэй хоёулхнаа үлдэж, саналынхаа заримыг хэлсэнд, ээж нулимсаа асгаруулан, түүнийг тэвэрч, санасан хэрэг эцэстээ сэтгэлчлэн бүтэх болтугай гэж бурханд залбирчээ. Марья Ивановнаг гоёж хувцаслаж, хэд хоносны дараа, үнэнч зарц Палаша ба надаас албаар салгаж авчирсан бөгөөд миний ханилсан хүнд зарцлагдаж байна гэж сэтгэлээ тайвшруулан агсан Савельич хоёртой явуулжээ. Марья Ивановна Софи гэдэг газарт мэнд ирээд, гэр өргөө нь хааны тосгонд байгааг сонсоод эндээ буухаар шийдвэрлэв. Ордны харгалзагчийн гэргий, тасалгааны нэгэн буланг хүүхэнд зайчилж өгөөд, биеэ ордны галчийн ач гэдгийг таниулан хэлж, дасаж ордны нууц бүгдийг тоочиж, хатан хаан, хэдэн цагт дээшилдэг, кофе зооглодог, салхинд зугаалдаг, энэ үед ямар ямар түшмэд, бараа болдог, мөн өчигдөр зоогийн үедээ юу юу айлдсан, үдэш хэн хэнийг ордондоо бараалхуулсан зэргийг өгүүлжээ. 

	Анна Власьевнагийн тэр яриа нь түүхийн хэдэн хуудас болж, хойчийн үед эрдэнэс болох сан биз ээ. Марья Ивановна туйлын их анхааралтай чагнажээ. Дараа нь хоёулаа цэцэрлэгт очиж, Анна Власьевна гудамжлан тарьсан мод, бяцхан гүүр бүрийн намтрыг ярьж зугаалсаар хоёр биеэ тааламжлан буудалдаа эргэж иржээ. Маргааш нь эртэлж Марья Ивановна босоод, сэмхэн цэцэрлэгт очвол, намрын ариун амьсалд шарласан, далдуу модны оройг наран гэрэлтүүлсэн үнэхээрийн үзэсгэлэнтэй өглөө ажээ. Өргөн цэлгэр нуур, нам гүм цэлийж, намаршсан эргийг бүрхсэн бургасны дороос, сэрсэн хун, ихэмсгээр самран гарч ирэв. Марья Ивановна удалгүй, гүн Петр Александрович Румянцевын саяхны ялалтын дурсгалд хөшөө босгосон, үзэсгэлэнтэй сайхан нугын дэргэдүүр явтал гэв гэнэт Англи бяцхан цагаан нохой хуцаж өөдөөс нь давхихад Марья Ивановна айгаад, зогссонд «Битгий ай, зуухгүй» гэж эмэгтэй хүний аятайхан дуу сонсогдов. Хөшөөний тус, вандан дээр суусан нэгэн хатныг Марья Ивановна харжээ. Вандангийн нөгөө үзүүр дээр, Марья Ивановнаг суумагц, тэр хатан Марья Ивановнаг нүд цавчилгүй харсан ба Марья Ивановна мөн хэдэн удаа ширэв татан харж хөлөөс толгойг нь хүртэл харж амжжээ. Энэ хатан, өглөөний цагаан бошинзтой, шөнийн бяцхан малгай өмссөн ба мөн элгэвчтэй ажээ. Харвал дөчөөд насны болов уу гэмээр, түүний мариатай, ягаан нүүр нь ихэмсэг амарлингуй байдлыг илэрхийлж, цэнхэр нүд хөнгөн инээмсэглэл нь үгээр хэлшгүй хөөрхөн харагдана. Хатан эхэлж ам хагалж, 

	— Та эндхийн хүн биш байх аа? гэж асуув.

	— Тийм ээ, би өчигдөр хөдөөгөөс ирлээ. 

	— Та эцэг эхтэйгээ ирсэн үү?

	— Үгүй би ганцаараа ирсэн.

	— Ганцаараа гэнэ ээ, та тун залуу байна

	— Надад эцэг, эх байхгүй. 

	— Бодвол, та энд хэрэгтэй ирсэн биз?

	— Тийм билээ. Би хатан хаанд өргөдөл бичиг өргөж барихаар ирсэн. 

	— Та, өнчин хүн болоод, шударга бус явдалд гомдол гаргах гэж яваа юу?

	— Ер тийм биш. Би өршөөл гуйх гэж ирсэн, харин хэрэг шүүлгэхээр ирээгүй. 

	— Та, хэний хэн гэгчийг би асууя. Зөвшөөрөх үү?

	— Би ахмад Мироновын охин билээ. 

	— Ахмад Миронов гэнэ ээ? Оренбургийн нэгэн хэрмийн комендант байсан хүний юу?

	— Ёсоор тийм

	Энэ хатан үнэхээр их зовж бүүр энэрэнгүй дуугаар, 

	— Та намайг уучлаарай, би таны ажилд хамаагүй оролцож байгаа боловч, би ордонд шадар байдаг, та гуйлтаа надад дуулгавал, би тусалж, юуны магад гэжээ. 

	Марья Ивановна босож, хүндэтгэн түүнд талархав. Энэхүү танихгүй хатны байдал, сэтгэлийг хөдөлгөж, итгэлийг төрүүлэхэд нь Марья Ивановна эвхсэн бичгийг карманаас гаргаж танихгүй, тэтгэгч хүндээ өгвөл, тэр шивнэн уншин, анхан анхаарч дуртай уншиж байснаа, саяхан тайван тааламжтай байсан царай нь хувьсхийж байхад, хөдлөх бүхнийг нь ажиглан суусан Марья Ивановна эмээжээ. Гэнэт хатан хүйтнээр харж, 

	— Та, Гриневийн төлөө гуйж байна уу? Хатан хаан түүнийг уучилж хэрхэвч чадахгүй. Тэр хүн худал нэр зүүгч этгээдийн талд орохдоо юм мэдэхгүй хөнгөмсөг мөчдөөс тэгсэн биш. Харин нь ёс төргүй, хорт этгээд болох учраас орсон юм. 

	— Энэ үг худал гэж Марья Ивановна хашхирсанд, хатан бүүр ширвэгдэж

	— Яагаад худал?

	— Бурхан минь, худал, худал. Би цөмийг мэднэ, цөмийг танд ярья. 

	Тэр хүн ганц надаас болж, тийнхүү байдалд орсон бөгөөд хэрэв шүүх таслах газрын өмнө цагаатгаагүй бол намайг тэр хэрэгт оруулчихгүй гэж тэгсэн биз гэж миний уншигч нарт нэгэнт мэдэх болсон бүхнийг халамцан ярьжээ. Хатан үгсийг анхааран сонсоод, 

	— Та хаа буусан бэ? гэж асуухад,

	— Анна Власьевнагийнд гэж хэлтэл, инээмсэглэн өгүүлсэн нь, 

	— Аа би мэднэ. Сайн суугаарай. Бидний уулзсан тухай хэнд ч хэлж болохгүй, та энэ захидлынхаа хариуг удаан хүлээхгүй байх гэж найдна гэж хэлээд, босож, битүү гудамжлан тарьсан цэцэрлэгээс гаран оджээ. Марья Ивановна, магнай хагаран баярлаж, Анна Власьевнагийндаа эгж иржээ. Анна, залуу хүүхний эрүүл мэндэд муу гэж, намрын өглөө зугаалаар одсоныг буруушаан загнаж, самовар авчирч, цай уухын зуур, ордны тухай эх захгүй яриагаа эхлэх гэтэл, гэнэт ордны сүйх тэрэг гадна ирж, ордны хиа, хатан хаанаас Мироновын охиныг бараалхаж ир гэв гэсэнд, Анна Власьевна гайхаж сандран, 

	— Аа бурхан минь, хатан хаан таныг бараалх гэж гэнэ. Таны тухайг яаж болгоож сонсоо вэ? Та яаж хаанд бараалхах вэ?Бодвол, та ордны янзаар алхаж гишгэж ч чадахгүй биз. Би таныг удирдах бил үү? Ядахдаа, танд цөөн зүйлийг зааж чадах биз. Та одоо замын хувцастай, яаж бараалхах вэ? Эмгээд хүн явуулж түүний шар роброн бошинзыг авчруулах уу? гэсэнд, ордны хиа, 

	Хатан хаантан, Марья Ивановнаг ганцаарыг, ямар ч хувцастай байсан хамаагүй авчир гэж айлдсан билээ гэсэнд арга буюу Марья Ивановна ордны сүйх тэргэнд сууж, Анна Власьевнагийн зааж зурсныг сонсож явав. 

	Марья Ивановна, бидний заяа юу болохыг урьдаас мэдэж, зүрх нь түг түг цохилж чив чимээгүй болно. Хэдэн минутын дараа сүйх тэрэг ордны дэргэд зогсоод, Марья Ивановна, дэвхцэн баярлан, шатаар өөд гарав. Үүд цэлийтэл нээгдэж, өдий төдий, гоё бөгөөд хоосон тасалгаануудыг өнгөрөхөд ордны хиа замчлав. Эцэст нь хаалттай үүдний дэргэд ирж, айлтгаад ирье гэж хүүхнийг ганцаарыг орхив. Хатан хаантай нүүр учрах бодлого, хүүхнийг сүрдүүлж, тэр хөл дээрээ арай тогтон байтал, минут болоод, үүд нээгдэж, Марья Ивановна, хатан хааны хувцасладаг өрөөнд орлоо. Хатан нь нүүр гартаа үнэртэн түрхэж байсан ба ордны шадарчууд хүрээлж, Марья Ивановнаг хүндлэн оруулсанд, хатан хаан, хүүхнийг энэрэнгүй аятайхан хандахад харвал, харин хэдэн минутын өмнө бүх үнэнээ ярьж байсан, хатан мөн байв. Хатан хаан, хүүхнийг дэргэдээ дуудан инээмсэглэн хэлсэн нь:

	— Би үгэндээ эзэн болж, таны гуйсныг гүйцэтгэсэндээ баярлаж байна. Таны ханилсан нөхөр ямар ч буруу зэм байхгүй гэж би итгэнэ. Харин энэ захидлыг ирээдүйн хадам эцэгтээ биеэрээ аваачиж өгөөрэй гэсэнд Марья Ивановна, чичирхийлсэн гараар захидлыг хүлээн авч, уйлан хайлан, хатан хааны хөлд ойчсонд, хатан хаан татаж босгон, үнсээд ярьсан нь:

	— Таныг баян бусыг би мэднэ. Би ахмад Мироновын охинд өртэй. Та ирээдүйнхээ амьдралд бүү зов. Би таныг хөрөнгөтэй болгохоо биедээ хүлээнэ гэжээ. Хатан хаан хөөрхий өнчин хүүхнийг эрхлүүлэн таалж буцаав. Марья Ивановна, мөн л ордны тэр тэргээр буцаж харьсан бөгөөд, тэсгэлгүй хүлээж байсан, Анна Власьевна нь түүнийг эгж ирмэгц, өдий төдий асуулт тавихад нь Марья Ивановна, арай ядан хариулав. Анна Власьевна, ийнхүү хайхрамжгүй хариулсанд, ханамжтай бус байвч, хөдөөгийн дорой хүн гэж уужим санаанаасаа түүнийг уучлав. Тэр өдөртөө, Петербургийг ч үзсэнгүй, Марья Ивановна тосгондоо буцан явав...

	 

	— Энд, Петр Андреевич Гриневийн тэмдэглэлийн дэвтэр дууссан бөгөөд гэр бүлийн домог яриаг сонсвол, 1774 оны эцсээр хааны зарлигаар Гринев суллагдаж, Пугачевыг цаазаар аваачихад олны дунд байж байхад, Пугачев түүнийг таньж, хэдхэн минутын хойно цавчигдан олонд үзүүлж байсан толгойгоороо дохисон билээ гэнэ. Дараа нь удалгүй Петр Андреевич, Марья Ивановнатай гэрлэжээ. Тэдний үрс одоо хүртэл Симбирск мужид сайн сууж байна. 

	...-ээс гучин модны зайтай газрын арван эздийн гацаа байдаг бөгөөд нэг нь ноёны байшингийн хажуугийн тасалгаанд, хатан хаан Екатеринагийн гараар бичсэн 2 захидал, шилэн гуунд байдаг бөгөөд энэ нь Петр Андреевичийн эцэгт, түүний хөвгүүнд ямар ч гэм зэмгүй гэж бичсэн ба мөн ахмад Мироновын охины ухаан сэтгэлийг магтсан захидал байжээ. 

	Бидний тэр үеийн зохиол бичиж байгааг мэдээд, Петр Андреевичийн ач хөвгүүдийн нэг нь түүний энэхүү бичмэл тэмдэглэлийг өгсөн бөгөөд мөн түүний хамаатан саднаас зөвшөөрөл авч зарим нэрийг сольж, бүлэг бүрд зохимжтой шүлэглэлийг шигтгэж, тусгай хэвлэхээр болсон билээ. 

	 

	Нийтлүүлэгч 

	 

	* 1836 он 10 дугаар сарын 19.

	1949 оны 5 дугаар сарын 13-ны өдөр өрөлтөд оруулж, мөн сарын 23-ны өдөр хэвлэлд шилжүүлэв. 

Notes

		[←1]
	 Оросын хаант засгийн морин цэрэг болдог тариачид.




	[←2]
	 1772 оны 1 дүгээр сард яицийн казакууд зэвсэгт бослого хийжээ. Энэ бослого Екатерина хааны Засгийн газар, казакуудын хэрэгт бүдүүлгээр оролцсоноос гарсан юм. Уг бослогыг зэрлэгээр устгаж дарсан билээ.




	[←3]
	 Яик — Уралыг эрт үед тэгж нэрлэдэг байжээ.




	[←4]
	 А. П. Сумараков (1716-1777) бол алдартай яруу найрагч, драмын (жүжгийн) зохиолч




	[←5]
	 Гриневийн бичсэн шүлгийг Пушкин 1770 онд хэвлэгдсэн түүний түүврээс авчээ.




	[←6]
	 Тредьяковск (1703-1769) бол авьяас муутай шүлэгч, хуучин цохилтоор бичсэн, түүний олиггүй шүлгүүд, бүхний инээдийг хүргэж байв. 




	[←7]
	 1740-1741 онд Уралын орчмын Башкирууд, оросын харьяанаас чөлөөлөгдөх гэж бослого гаргасан юм. Оросын хаант засаг бослогыг маш хатуу дараад, оролцогчдын хамар нүдийг огтолсон юм. 




	[←8]
	 Оросын заншилд, талх, давсаар угтах нь хамгийн хүндэтгэсэн угталт юм.




	[←9]
	 Усан онгоц чирэгч нар.




	[←10]
	 Гришка Отрепеев бол өөрийгөө Иван 4-ийн хүү Дмитр Иванович гэж хуурамчаар нэрлэн 1600-1605 онуудад хаан суужээ.




	[←11]
	 Карлава — Татишевийн цайзны комендантын охин, доод нуурын комендантын эхнэр юм. Түүний эзэгтэй нөхөр хоёр нь Пугачевт цаазлагджээ. Тэгээд, тэр баригдан Пугачевын эхнэр болсон авч, удалгүй алагдсан юм.




	[←12]
	 Белобородов Н. И. — Октвины дарийн заводын ажилчин байгаад, дараа нь Пугачевын ойрын туслагчийн нэгэн нь болжээ. 1773 дугаар оны эцсээр Уфа хотын дэргэд, Пугачевын цэргийн штабыг байгуулахад, Пугачевын талд ороод, нэг отрядын нь жанжин болжээ. Тэр нь энэ отрядтайгаа Урал руу очиж, фемийн заводын ажилчдын дунд бослого гаргасан юм. 




	[←13]
	 Афанасий - Москвад морин тэргээр юм зөөгч байжээ. Улаач хийснээс болж ташуурдуулан шийтгэгдэж, хамраа сэтлүүлэн Сибирьд хатуу ажид хийхээр цөлөгджээ. Гэвч тэндээс оргоод Оренбургийг Пугачевын цэрэг бүслээд байхад хотын губернатор рейнедороф Клу Фишд мэдэгдэх тунхаг өгч Пугачевын отряд руу явуулсан юм. Клопуш, Пугачев дээр очоод түүний талд орж ойрын туслагч нь болжээ. Пугачев дарагдсаны дараа Клупуш баригдаад 1777 онд Оренбург хотод цаазлагджээ.




	[←14]
	 Пугачевын бослогод хаант засгийн ялтан нар олон оролцсон юм. Хэчнээн их ялтай бол төдий чинээ олон толботой байжээ. Их ялтай түшмэл Пугачевт үнэнч байна гэсэн утгатайгаар хэрэглэжээ.




	[←15]
	 И. И. Михелсон (1740-1807) бол Пугачевын бослогыг дарсан нэрт генерал 1774 онд дараалан үргэлжилсэн олон тооны тулалдаанд Михелсон Пугачевын цэргийг бут цохисон юм. Үүнд нь Екатерина хаан 100 тариачныг түүнд хамжлага болгон өгчээ.

